
a, nea aka nyinaa yԑ m’ankasa me nsa ano adwuma. Obiara nyԑԑ emu fa anaa mua bi sԑ 

ASEDA 

Meda Ɔbᴐadeԑ Nyankopᴐn ase sԑ ᴐde me aduru mpԑmpԑnsoᴐ yi. Ɔno na ᴐboa me wᴐ adeԑ 

nyinaa mu, na me sukuu yi kᴐ mu ne tiisisi yi twerԑ mu nyinaa nso waboa me wᴐ mu. Meda 

no ase daa.  

Mpanin se: “Ɔbaako werԑ aduro a ԑgu”, ԑno nti, me nhwehwԑmu yi de me kyinkyinii nnipa 

pii so, na wᴐboaa me maa me nhwehwԑmu yi dii mu. Wᴐde wᴐn adwenkyerԑ ne wᴐn 

nimdeԑ boaa me maa m’adwuma yi wiee pԑyԑ. Merentumi mfa saafoᴐ yi aseda nni da, ԑfiri 

sԑ onipa yԑ adeԑ a ᴐsԑ ayԑyie. Medi kan de aseda ama Owura Kwasi Adomako a ᴐsᴐᴐ 

m’asene, bᴐᴐ me kyidᴐm wᴐ me nhwehwԑmu yi yԑ mu, firi ahyeaseԑ kᴐsi awieeԑ. Ɔnyaa 

me ho abotrԑ, tenetenee adwuma yi kᴐsii sԑ ԑwiee mudie. Owura Adomako, mesrԑ 

Onyankopᴐn hᴐ nhyira ma wo. 

 

Aseda bio nkᴐ mma yԑn Awuraa Ɔbenfoᴐ Caesar a ᴐhwԑ ‘Master of philosophy’ adesua so 

wᴐ Simpa Suapᴐn ne fa a ԑwᴐ Adwumako no. Awuraa yi reyԑ adwuma yie. Ɔnam ne 

nkaebᴐ a daa ne daa ᴐde ma yԑn wᴐ wᴐsaapo so no kanyann me maa mesᴐree waka de yԑԑ 

me nhwehwԑmu yi. Mesrԑ Onyankopᴐn hᴐ nhyira ma wo. 

 

Nnipa bi te sԑ ahemfo, akyeame, ahemmaa ne mpanimfoᴐ pii nyaa berԑ maa me. Wᴐde ᴐpԑ 

pa ne me twetwee nkᴐmmᴐ pii maa menyaa nsԑm yԑԑ me nhwehwԑmu yi. Wᴐn nimdeԑ a 

wᴐde maa me no na ama m’adwuma yi awie pԑ yԑ o. Ɔpanin Tenkorang a na woyԑ 

ᴐkyerԑkyerԑni wᴐ Koforidua Asᴐkᴐre S.D.A. Kolegyi, na woakᴐ w’ahomegyeԑ mu seesei, 

Nana Sakyi Kumankoma, Takyiman Akwamu hene, Nana Ɔkyeame Agyabeng, Nana 

Adwoa Eduaa II a wowᴐ Adwumako Amea, Nana Adu Brempᴐn Kagya II a woyԑ Kokofu 

Benkumhene, Nana Edu Kuma V a wowᴐ Anomabo ne adᴐfoᴐ a moboaa me maa menyaa 

nsԑm yԑԑ me nhwehwԑmu yi nyinaa meda mo ase pa ara.  

Afei, meda me kunu Owura Asah Acheampong nso ase papaapa. Woyԑ ᴐhokani a 

Onyankopᴐn de wo akyԑ me. Wotaa m’akyi wᴐ biribiara mu. Wo nkuranhyԑsԑm, wo 

mpaebᴐ ne nnoᴐma a woyԑ de boa me nti na maduru saa mpԑmpԑnsoᴐ yi. Onyankopᴐn 

mma wo nnyini nkyԑ mma me daa, na ᴐnkᴐ so nhyira wo nso.   Aseda a aka nyinaa nso 

nkᴐ mma nnamfoᴐ a mo nso mode mo nimdeԑ ne mo nkuranhyԑsԑm piaa me wᴐ me 

dwumadie yi mu. Mesrԑ Agya Onyankopᴐn hᴐ nhyira ma mo nyinaa. 

NHYԐNMU 

Nwoma yi yԑ nhwehwԑmu a mayԑ afa Akanfoᴐ afahyԑ ho. Ԑda botaeԑ a megyinaa so yԑԑ 
nhwehwԑmu yi adi. Ԑne sԑ, mehwԑԑ Akanfoᴐ afahyԑ ho abakᴐsԑm, na megyinaa so yԑԑ 
afahyԑ din ahoroᴐ no mu mpԑnsԑmpԑnsԑmu wᴐ mᴐfᴐlᴐgyi ne sentase kwan so. Nwoma yi 
ma yԑhunu sԑ megyinaa kwalitatifu nhwehwԑmu a ԑhwԑ nnipakuo bi gyidie ne wᴐn ho wᴐn 
ho nkitahodie (ԑtinografi) so na medii dwuma yi. Yei maa mefaa ‘purposive’ kwan so na 
meyiyii nnipa a mede wᴐn dii dwuma no. Yԑhunu wᴐ nhwehwԑmu yi mu sԑ, Akanfoᴐ 
afahyԑ ahoroᴐ no dodoᴐ no ara wᴐ abakᴐsԑm, na ԑyԑ abakᴐsԑm no na yԑn adikanfoᴐ gyinaa 
so too wᴐn afahyԑ ahoroᴐ no din.  Yei maa ԑdaa adi sԑ afahyԑ din biara wᴐ n’abᴐseԑ. Edin 
no dodoᴐ no abᴐseԑ yԑ ᴐkasamu, na kasa ntwifasoᴐ nti, ama saa nsԑmfua no akeka abobom. 
Ԑno nti, nhwehwԑmu yi ma yԑte aseԑ sԑ afahyԑ din dodoᴐ no ara yԑ nsԑmfua nkabom ne 
ᴐkasamu; na mmom kakraa bi na ԑyԑ asԑmfua baako a ԑnni mmataho biara. 

ƆFA A ƐDI KAN 

DWUMADIE YI NYINAA NNIANIMU 

1.0 Nnianimu 

Nwoma yi yԑ dwumadie bi a ԑfa nhwehwԑmu a meyԑ faa Akanfoᴐ afahyԑ din binom ho. 

Ԑda Akanfoᴐ afahyԑ binom din abᴐseԑ adi, na ԑsan nso kyerԑ afahyԑ no din mu 

mpԑnsԑmpԑnsԑmu wᴐ mᴐfᴐlᴐgyi ne sentase kwan so. Makyekyԑ nwoma yi mu dwumadie 

mu afaafa nnum. Ɔfa a ԑdi kan no da nhwehwԑmu yi nyinaa adi. Ԑma yԑhunu dwumadie yi 

nnyinasoᴐ, ᴐhaw no adiyie, dwumadie yi botaeԑ ne nhwehwԑmu yi ho nsԑmmisa bi. Ԑsan 

kyerԑ mfasoᴐ a nhwehwԑmu yi de bԑba ne baabi a nhwehwԑmu yi kᴐduru. Ɛkyerԑ 

akwansideԑ a mehyiaa wᴐ nhwehwԑmu yi yԑ mu ne ᴐkwan a mefaa so brԑԑ ᴐhaw no ase. 

Ɛno akyi no, sԑnea mahyehyԑ dwumadie yi nyinaa nso, nwoma yi da no adi wᴐ ᴐfa a ԑdi 

kan yi mu. 

Ɔfa a ԑtᴐ so mmienu no kyerԑ animdefoᴐ bi adwenkyerԑ a wᴐde ato dwa afa afahyԑ ahoroᴐ, 

mᴐfᴐlᴐgyi ne sentase ho, na ԑsan kyerԑ ԑkwan a saa animdefoᴐ yi adwenkyerԑ no bԑfa so 

aboa me wᴐ me nwehwԑmu yi ho. Mesan kaa tiᴐri anaa adwenemusԑm bi a animdefoᴐ bi 

de ato dwa, a megyinaa so de yԑԑ afahyԑ din no bi mu mpԑnsԑmpԑnsԑmu wᴐ sentase kwan 

so no ho asԑm. 

Ɔfa a ԑtᴐ so mmiԑnsa no kyerԑ ᴐkwan a mefaa so yԑԑ nhwehwԑmu yi. Ԑda nhwehwԑmu yi 

su, beaeԑ a meyԑԑ nhwehwԑmu no, baabi a nhwehwԑmu yi kᴐpem ne nnipa dodoᴐ pᴐtee a 

mede wᴐn dii dwuma no adi. Ԑkyerԑ ԑkwan a mefaa so yiyii nnipa dodoᴐ pᴐtee a mede wᴐn 

dii dwuma yi; ᴐkwan a mefaa so nyaa nsԑm yԑԑ me nhwehwԑmu yi, na ԑsan nso kyerԑ 

ԑkwan a na mԑfa so ayԑ dwumadie yi mu mpԑnsԑmpԑnsԑmu.  

Nwoma yi san kyerԑ wᴐ ᴐfa a ԑtᴐ so nnan no mu no, sԑnea megyinaa nhwehwԑmu yi ho 

nsԑmmisa no so yԑԑ mpԑnsԑmpԑnsԑmu faa nsԑm a ԑpuee wᴐ me nhwehwԑmu yi mu ho. Nea 

mede wiee dwumadie yi ne ᴐfa a ԑtᴐ so nnum no. Ԑmu na yԑhunu dwumadie yi nyinaa 

tᴐfabᴐ, nsԑm a ԑpuee wᴐ nhwehwԑmu yi mu nso ho tᴐfabᴐ, m’adwenkyerԑ a megyinaa 

nhwenhwԑmu yi so de too dwa ne nsԑm a mede wiee dwumadie yi nyinaa.  

 

1.1 Dwumadie yi nnyinasoᴐ 

Akanfoᴐ yԑ nnipakuo bi a wᴐntoto wᴐn amammerԑ ase koraa, ԑfiri sԑ, amammerԑ no ne 

ԑkwan a wᴐfa so de bᴐ wᴐn bra sԑdeԑ ԑsԑ na ԑfata, na ԑma wᴐda nso firi afoforᴐ ho. 

Amammerԑ no ne wᴐn nhyehyԑeԑ a ԑboa wᴐn ma wᴐyԑ wᴐn biribiara. Wᴐwᴐ amammerԑ 

mu amanneԑ bi te sԑ bragorᴐ, awaregyeԑ, abadintoᴐ, ayiyᴐ, afahyԑ ne adeԑ. 

 

Afahyԑ yԑ amammerԑ ne fa bi a nnipakuo biara ntoto ase koraa. Ɛrekame ayԑ sԑ nnipakuo 

biara a wᴐwᴐ ᴐman Ghana mu ha no wᴐ wᴐn afahyԑ. Ne saa nti, ԑrekame ayԑ sԑ bosome 

biara mu nnipakuo bi di afahyԑ wᴐ ᴐman yi mu. Akanfoᴐ gye Onyankopᴐn, nananom 

nsamanfoᴐ ne abosom di sԑ wᴐn na wᴐboa wᴐn wᴐ asetena yi mu. Wᴐbᴐ wᴐn ho ban; wᴐtᴐ 

nsuo gu asase so ma wᴐn mfuo yԑ yie, wᴐma wᴐn siadeԑ na wᴐboa wᴐn ma wᴐn asetena 

yԑ yie. Akanfoᴐ wᴐ gyidie sԑ, yԑn nananom adikanfoᴐ no kᴐᴐ ᴐhaw bebree mu. ԑbi ne ako, 

ԑkᴐm, yareԑ a ԑyԑ hu ne awuwuawuwuo a na ԑmma wᴐn asetena nkᴐ so koraa, nanso, ᴐhaw 

yi nyinaa mu no, wᴐgye di sԑ Onyankopᴐn, nananom nsamanfoᴐ ne abosom na wᴐyii wᴐn 

firii saa ᴐhaw no mu maa wᴐdii nkunim. Yei nti, wᴐhyehyԑԑ akwan a wᴐbԑfa so akae mmoa 

a nananom boaa wᴐn, maa wᴐdii ᴐhaw no so nkunim. Na wᴐfaa saa kwan no so daa wᴐn 

ase. Yei nti, Akanfoᴐ ntoto wᴐn afahyԑ ase koraa. 

University of Education, Winneba http://ir.uew.edu.gh



  

3 
 

Akanman biara wᴐ afahyԑ a wᴐdi. Dodoᴐ no ara na wᴐdi no wᴐ afe biara mu, na ԑyԑ adeԑ 

a ԑyԑ fԑ pa ara.  Akanfoᴐ afahyԑ a wᴐdi no bi ne Odwira, Ohum, Aboakyer, Akwambᴐ, 

Mmoanninkᴐ, Bakatue, Nkyidwoᴐ, Adԑԑ ne nea ԑkeka ho. Nnipa dodoᴐ firi akyirikyiri ne 

bԑnkyԑeԑ ba wᴐn kuro mu ne wᴐn abusuafoᴐ, adᴐfonom ne ᴐman no nyinaa bԑbom di 

afahyԑ no ma no yԑ fԑfԑԑfԑ. Berԑ a wᴐredi afahyԑ no de ada Onyankopᴐn, nananom 

nsamanfoᴐ ne abosom ase no, na wᴐde resrԑ nhyira ne siadeԑ afiri wᴐn nkyԑn, ԑma wᴐnya 

anidasoᴐ sԑ afe a ԑdi wᴐn anim no, nnoᴐma bԑyԑ yie ama wᴐn (Opoku, 1970).  

 

Mfasoᴐ bebree na afahyԑ de brԑ Akanfoᴐ: ԑma ᴐmanfoᴐ ani gye. Saa berԑ no mu no, 

mpanimfoᴐ kyerԑkyerԑ mmabunu no suahunu pii, na yei boa de nkabom brԑ mmusua. 

Ɔmanfoᴐ no nam afahyԑ no so yԑ mpuntunnwuma de pagya kuro no. Sԑ ԑduru afahyԑ berԑ 

a nnipa bebree ba kuro no mu, na ԑma ᴐmanfoᴐ nso nnwuma kᴐ so ma ԑde sika brԑ wᴐn. 

 Sԑnea madi kan aka no, afahyԑ dodoᴐ no ara gyina abakᴐsԑm so na ԑbaeԑ, na ԑnam saa 

abakᴐsԑm no so na ԑmaa wᴐnyaa afahyԑ no din. Ne saa nti, saa din yi wᴐ nsunsuansoᴐ pii 

wᴐ ᴐmanfoᴐ no so. Ebinom nya wᴐn din mpo firi afahyԑ no din mu. 

 

Ɛnam mfasoᴐ ahoroᴐ a Akanfoᴐ nya firi wᴐn afahyԑ ahoroᴐ a wᴐdie no so nti, sԑ berԑ so na 

wᴐredi a wᴐdi ma ԑyԑ fԑ pa ara. Sԑnea Abrahams (1987) kyerԑ no, eduru afahyԑ berԑ a, 

lᴐᴐre akwan a ԑwowᴐ kuro no mu dodoᴐ no ara na wᴐsisi no, na wᴐyԑ wᴐn anigyedeԑ wᴐ 

so. Wᴐde ahyehyԑdeԑ ahoroᴐ a ԑyԑ fԑ hyehyԑ nnua, ahyԑnsodeԑ ne biribiara a ԑsisi akwan 

ho, de ahosuo ahoroᴐ keka ahyehyԑdeԑ yi mu ma no yԑ fԑ pa ara. Ɛma kuro no mu yԑ fԑ yie, 

na sԑ ᴐhohoᴐ biara nso retwa mu a ᴐhunu sԑ afahyԑ bi rekᴐ so. 

Saa berԑ no mu na wohunu amanneԑ ahoroᴐ a ԑkᴐ so, nsԑnkyerԑnneԑ ahoroᴐ a ԑkasa bi te 

sԑ adwinniԑ a ԑwowᴐ ntoma mu, nea ԑwowᴐ akyeamepoma ahoroᴐ ne ahemfo kyiniԑ 

ahoroᴐ so. Yԑhunu ebinom mpo wᴐ ᴐhene mpԑtea ne mpaboa ahoroᴐ bi so. Saa berԑ no mu 

na yԑhunu nnuane ahoroᴐ a wᴐyԑ, na wᴐde bi ma nananom nsamanfoᴐ ne abosom. Afei 

nso, abusua biara ka wᴐn ho bom di saa nnuane yi, na wᴐnam so keka wᴐn ho bom sԑ 

abusua baako. Ahemfo a wᴐsoa wᴐn wᴐ apakan mu; twenebᴐ ahoroᴐ a ԑkokᴐ soᴐ; ntoma 

pa bi te sԑ kente ahoroᴐ a wᴐfira kᴐ afahyԑ no aseԑ, titire ne adwabᴐ kԑseԑ no ase no nyinaa 

ka bom ma afahyԑ biara die yԑ adeԑ a ԑyԑ fԑ na ԑyԑ anika.  

 

Ɛwᴐ mu sԑ ᴐmanfoᴐ no nyinaa ka wᴐn ho bom di afahyԑ ma ԑyԑ anika deԑ, nanso dodoᴐ no 

ara na sԑ wᴐbᴐ afahyԑ no din anaasԑ wᴐte din mpo a wᴐnte aseԑ ԑfiri sԑ, wᴐnnim afahyԑ no 

din abᴐseԑ. Bio, Akanfoᴐ afahyԑ no pii wᴐ hᴐ a nnipa bebree ntee din da, ԑfiri sԑ nkuro a 

wᴐdi wᴐ so no, nnipa bebree nte hᴐ asԑm. Sԑ wᴐdi nso a ԑho nsԑm ntaa mpue mma afoforᴐ 

a wᴐnni saa nkuro no so bi ne nsrahwԑfoᴐ bi nso nte ho nsԑm biara. Saa ara na ԑho nsԑm 

nso ntaa mpue wᴐ kasafidie so mma ᴐmanfoᴐ nso nte. Yei nti, mmoa a ԑsԑ sԑ saa nkuro yi 

nya firi aboafoᴐ bi nkyԑn, na ama wᴐatumi ahyehyԑ afahyԑ mu dwumadie ahoroᴐ bi na ayԑ 

fԑ, sԑnea ԑbԑtwe nsrahwԑfoᴐ aba kuro no mu, ama ᴐmanfoᴐ no nso anya sika no, wᴐnnya.  

Nhwehwԑmu pii na akᴐ so a ԑfa afahyԑ ahoroᴐ ho. Animdefoᴐ bi te sԑ Opoku (1970) ne 

Roy (2005) yԑԑ nhwehwԑmu faa Ghana afahyԑ ahoroᴐ ho. Wᴐdii dwuma faa afahyԑ ahoroᴐ 

no ho abakᴐsԑm, mfasoᴐ ne sԑnea emu amanneԑ teԑ ho, nanso afahyԑ kakraa bi a nnipa 

dodoᴐ no ara nim dada, na sԑ yԑbᴐ din a ԑnyԑ ade foforᴐ mma wᴐn no ho adwuma na 

wᴐyԑeԑ, berԑ a afahyԑ pii na ԑwᴐ hᴐ a nnipa bebree nnim ԑho nsԑm. 

Afei, Batoma (2006) kyerԑ sԑ, sԑ yԑbԑte edin bi aseԑ a na egyina saa din no mu 

mpԑnsԑmpԑnsԑmu wᴐ mᴐfᴐlᴐgyi, sentase ne semantese kwan so. Yei ma mehunu sԑ, sԑ 

yԑbԑte Akanfoᴐ afahyԑ ahodoᴐ no din ase a, gye sԑ yԑgyina saa akwan a Batoma (2006) 

abobᴐ soᴐ no so, nanso ԑrekame ayԑ sԑ, animdefoᴐ bebree ayeyԑ nhwehwԑmu ahoroᴐ bi afa 

nnipa din ne nkuro din ahoroᴐ ho. Animdefoᴐ bi te sԑ Agyekum (2006) ne Edem (2014) a 

wᴐayԑ Akanfoᴐ din ne Anwonafoᴐ din (sԑnea ԑdidi soᴐ no) mu mpԑnsԑmpԑnsԑmu wᴐ 

‘sociolinguistics’ kwan so; Adomako (2017) nso ayԑ Akanfoᴐ abusuadin mu 

mpԑnsԑmpԑnsԑmu wᴐ mᴐfᴐlᴐgyi ne fᴐnᴐlᴐgyi kwan so. Saa ara na Owu-Ewie (2014) ne 

Agyekum (2017) nso ayԑ nhwehwԑmu afa Akan nkuro din ahoroᴐ ho. Owu-Ewie ayԑ 

Mfantse nkuro no bi din mu mpԑnsԑmpԑnsԑmu wᴐ mᴐfᴐlᴐgyi ne sentase kwan so, ԑnna 

Agyekum (2017) nso ayԑ Asante nkuro no bi din mu mpԑnsԑmpԑnsԑmu wᴐ mᴐfᴐlᴐgyi ne 

fᴐnᴐlᴐgyi kwan so, nso Akanfoᴐ afahyԑ ahoroᴐ no din deԑ, ԑrekame ayԑ sԑ obiara nnya 

mfaa n’adwene mmaa so ԑ. Yei nti, sԑ Akanni bi te afahyԑ bi din mpo a ᴐnte aseԑ.     

 

Megye di sԑ ԑho bԑhia sԑ yԑbԑyԑ nhwehwԑmu de apԑnsԑmpԑnsԑn afahyԑ ahodoᴐ no din mu, 

ne deԑ ԑmaa nnipakuo bi nyaa saa din yi maa wᴐn afahyԑ no. Yei bԑyԑ mfasodeԑ ama 

ᴐmanfoᴐ no, ԑfiri sԑ wᴐbԑhunu deԑ enti a ԑsԑ sԑ wᴐkora wᴐn afahyԑ a nananom de too hᴐ 

maa wᴐn sԑ agyapadeԑ maa wᴐn no yie, na wᴐahwԑ ama no atena hᴐ daa ama awoᴐ 

ntoatoasoᴐ nyinaa.  Sԑnea makyerԑ mu dada no, afahyԑ die wᴐ nsunsuansoᴐ bi wᴐ Akanfoᴐ 

so, ԑfa wᴐn gyidie ne sԑnea wᴐnya wᴐn din ho. Asantefoᴐ, Akyemfoᴐ, Kwawufoᴐ ne 

Akuapemfoᴐ no bi tumi de afahyԑ no din to wᴐn mma. Ebinon de ‘Dapaa’, ‘Adԑԑ’ anaa 

‘Odwira’. Afei nso, nnipakuo bi wᴐ hᴐ a berԑbiara a wᴐbԑbᴐ wᴐn afahyԑ din no, ԑtwe wᴐn 

adwene si kuayԑ so, ԑfiri sԑ wᴐdi afahyԑ bi wᴐ berԑ a wᴐdua adeԑ, na ebi nso wᴐ hᴐ a wᴐdi 

wᴐ twaberԑ mu. Sԑnea ԑbԑyԑ a yԑbԑnya nimdeԑ a ԑmu dᴐ wᴐ saa nsԑm yi ho nti, na mefa 

too me ho so yԑԑ nhwehwԑmu afa saa nsԑm yi ho, na ayԑ suahunu ama nnipa nyinaa, sԑnea 

ԑbԑyԑ a ԑbԑma wᴐahunu hia a ԑhia sԑ wᴐbԑbᴐ wᴐn afahyԑ ho ban ama atena hᴐ daa. 

 

1.2 Ɔhaw no adiyie 

Nhwehwԑmu pii na akᴐ so a ԑfa Akanfoᴐ din ahoroᴐ ho. Agyekum (2006) ayԑ nhwehwԑmu 

afa Akanfoᴐ din ho. Ɔyԑԑ mpԑnsԑmpԑnsԑmu faa Akanfoᴐ din mu wᴐ ‘sociolinguistics’ 

kwan so. Ɔhwԑԑ edin ahoroᴐ ne wᴐn abodin. 

 

Edem (2014) nso yԑԑ nhwehwԑmu bi faa Awonafoᴐ din ho. Ɔyԑԑ mpԑnsԑmpԑnsԑmu yi wᴐ 

‘sociolinguistics’ kwan so. Ɔhwԑԑ nsakraeԑ a aba wᴐ Anwonafoᴐ abadintoᴐ mu. Ne 

nhwehwԑmu no daa adi sԑ ԑnnԑ yi Anwonafoᴐ no dodoᴐ no ara na wᴐn din a wᴐde to wᴐn 

mma no nkyerԑ wᴐn amammerԑ ne wᴐn gyidie a wᴐwᴐ wᴐ nananom mu bio. Mmom, ԑnnԑ 

yi, wᴐto din de kyerԑ wᴐn gyidie a wᴐwᴐ wᴐ Kristo mu. Ebinom nso afa Aborᴐfo din aka 

wᴐn din no ho. 

 

 Owu-Ewie, (2014) yԑԑ adwuma faa Fante nkuro din ahoroᴐ ho. Ɔpԑnsԑmpԑnsԑnn saa nkuro 

ahoroᴐ yi din mu wᴐ mᴐfᴐlᴐgyi ne sentase kwan so. Ne nhwehwԑmu no daa no adi sԑ 

Mfante nkuro no din no bi yԑ ᴐkasamu bi a yԑakeka abobᴐ mu na yԑama no nsianim ama 

no ayԑ edin. Ne nhwehwԑmu yi ama yԑahunu sԑ Mfantse nkuro no bi din yԑ nsԑmfua ԑnna 

ebi nso din yԑ ᴐkasamu. Saa ara na Agyekum (2017) nso dii dwuma faa nkuro din no bi 

ho. Ɔhwehwԑԑ nkuro ahoroᴐ a ԑwowᴐ Asanteman mu mu. Ɔyԑԑ mpԑnsԑmpԑnsԑmu faa 

Asante nkuro ahoroᴐ yi din ho wᴐ mᴐfᴐlᴐgyi ne fᴐnᴐlᴐgyi kwan so. 

Adomako (2017) pԑnsԑnpԑnsԑnn ᴐkwan a Akanfoᴐ fa so nya abusuadin ma mmaa mu wᴐ 

mᴐfᴐ-fᴐnᴐlᴐgyi kwan so. Ɔkyerԑ sԑ yԑde mᴐᴐfim {–baa}, {-bea} anaa {–wa} si mmarima 

abusuadin akyi ma no yԑ mmaa din. Ɔkyerԑkyerԑ mu sԑ nsiakyire mᴐᴐfim {–baa} a yԑde si 

abusuadin bi akyiri ma no yԑ ᴐbaa din no, anom nnyegyeeԑ /b/ a ԑdi kan sesa fa ԑhwenem 

nnyegyeeԑ su, berԑ a ԑne ԑhwenem nnyegyeeԑ anya nkitahodie wᴐ edin no mu. Ɛba no saa 

a na mᴐᴐfim {–baa} no asesa ayԑ {-maa}. Ɛduru berԑ bi nso a na asesa ayԑ    {-a}. Ɔgyina 

so de pԑnsԑnpԑnsԑn deԑ enti a yԑnya abusuadin Frimpommaa, Akyeampommaa, na mmom 

ԑnyԑ Frimponbaa anaa Akyeamponbaa mu. 
 

 

Ԑwᴐ mu sԑ nhwehwԑmu a ԑtete sei akᴐ so deԑ, nanso Akanfoo afahyԑ din mu 

mpԑnsԑmpԑnsԑmu wᴐ mᴐfᴐlᴐgyi ne sentase kwan so deԑ nhwehwԑmu biara saa nkᴐᴐ so ԑ, 

Ɔhaw nso a ԑwᴐ hᴐ ne sԑ, Akanfoᴐ dodoᴐ no ara nte wᴐn afahyԑ a wᴐdie no din ase, ԑwᴐ 

mu sԑ wᴐwᴐ nimdeԑ fa wᴐn afahyԑ a wᴐdie no ho nsԑm bi ho deԑ, ԑne sԑ, wᴐtumi kyerԑkyerԑ 

berԑ a wᴐdi wᴐn afahyԑ ne amanneԑ ahoroᴐ a wᴐyeyԑ wᴐ afahyԑ no die mu, nanso afahyԑ 

no din abᴐseԑ pa ara a ԑbԑma wᴐate edin no ase deԑ, wᴐnnim. Yei nti, ԑmma wᴐn nimdeԑ a 

wᴐwᴐ fa wᴐn afahyԑ ho no nwie pԑ yԑ koraa. Nea ԑbԑboa ama Akanfoᴐ anya nimdeԑ afa 

afahyԑ ahoroᴐ no din nkyerԑaseԑ ho ne sԑ wᴐbԑhunu afahyԑ no din abᴐseԑ ne sԑnea edin no 

nhyehyԑeԑ si teԑ. Ԑno bԑboa ama wᴐanya nimdeԑ afa afahyԑ ahoroᴐ no din ho na wᴐn nso 

atumi akyerԑkyerԑ nkyirimma. Sԑnea ԑbԑyԑ na yei bԑba mu nti na meyԑԑ nhwehwԑmu a 

ԑgyina saa atifiasԑm yi so; Akanfoᴐ afahyԑ din ahoroᴐ: Mpԑnsԑmpԑnsԑmu wᴐ 

abakᴐsԑm, mᴐfᴐlᴐgyi ne sentase kwan so. 

1.3 Dwumadie yi botaeԑ 

Botaeԑ a mede sii m’ani so ԑfa nhwehwԑmu yi ho ne sԑ mԑhwehwԑ Akan afahyԑ ahoroᴐ mu 

ahunu ebiara ho abakᴐsԑm, na mayԑ afahyԑ din ahoroᴐ no mu mpԑnsԑmpԑnsԑmu wᴐ 

mᴐfᴐlᴐgyi ne sentase kwan so. Yei nti meyԑԑ m’adwene sԑ: 

1. Mԑhwehwԑ Akanfoᴐ afahyԑ ahoroᴐ no binom ho abakᴐsԑm.  

2. Mԑyԑ mpԑnsԑmpԑnsԑmu afa afahyԑ binom din nhyehyԑeԑ ho wᴐ mᴐfᴐlᴐgyi ne 

sentase kwan so. 

 

 

1.4 Nhwehwԑmu yi ho nsԑmmisa bi 

Nea ԑboaa me maa me nhwehwԑmu yi wiee pԑyԑ ne sԑ, megyinaa nsԑmmisa a ԑdidi soᴐ yi 

so dii dwuma no. 

1. Akanfoᴐ afahyԑ ahoroᴐ din no abᴐseԑ ne sԑn? 

2. Mᴐfᴐlᴐgyi ne sentase nhyehyԑeԑ bԑn na Akanfoᴐ afahyԑ no din wᴐ? 

 

1.5 Mfasoᴐ a nhwehwԑmu yi de bԑba 

Mewᴐ gyidie sԑ nhwehwԑmu a mayԑ yi so bԑba mfasoᴐ bebree. Nea ԑbԑma ԑso aba mfasoᴐ 

ne sԑ, mede nwoma no bi bԑkᴐ akᴐtoto akenkanbea ahoroᴐ bi mu wᴐ ᴐman yi mu ntoasoᴐ 

sukuu, suapᴐn ahoroᴐ bi te sԑ University of Education, Winneba a ԑwᴐ Simpa; University 

of Cape Coast a ԑwᴐ Oguaa, University of Ghana a ԑwᴐ Nkran ne Kwame Nkrumah 

University of Science and Technology a ԑwᴐ Kumase mu. Mede bi nso bԑkᴐ akenkanbea a 

ԑwowᴐ mansini biara mu mu; mede bi bԑkᴐ abԑԑfo intanԑte so; na mede bi nso akᴐ ahemfie 

ahoroᴐ bi mu. Yei bԑboa ama nnipa bebree anya bi akenkan. Nnipa dodoᴐ no ara fa saa 

akwan horoᴐ a makyerԑ yi so nya akwannya kenkan a ԑno na ԑbԑnam so de mfasoᴐ no aba. 

Ɛso bԑba mfasoᴐ ama m’ankasa, adesuafoᴐ, akyerԑkyerԑfoᴐ, Akanfoᴐ ne ᴐman Ghana 

nyinaa. Animdefoᴐ a wᴐyԑ nhwehwԑmu wᴐ Ghana amammerԑ ahoroᴐ mu nso bԑtumi anya 

mfasoᴐ afiri me nhwehwԑmu yi so. 

 

Nea ԑdi kan, me a mereyԑ saa nhwehwԑmu yi, mfasoᴐ a mԑnya ne sԑ, mԑnya nimdeԑ bebree. 

Nea ԑteԑ ne sԑ, afahyԑ bebree na Akanfoᴐ bi di wᴐ mmeaeԑ mmeaeԑ bi a mennim. Ɛsiane 

saa nhwehwԑmu yi nti, mԑhunu saa afahyԑ ahoroᴐ yi nyinaa din ne nkuro a wᴐdi afahyԑ 

ahoroᴐ no wᴐ so, ebiara ho abakᴐsԑm ne wᴐn din no nhyehyԑeԑ. Bio, esiane sԑ mekenkanee 

nwoma ahoroᴐ pii ne animdefoᴐ bi nhwehwԑmu a wᴐayeyԑ a ԑfa me deԑ yi ho nti, ԑbԑboa 

me ama manya nimdeԑ pii. Ɛbԑsan ayԑ nnyinasoᴐ ama matumi ayԑ nhwehwԑmu pii. 

 

Bio, nhwehwԑmu yi bԑma akyerԑkyerԑfoᴐ ne adesuafoᴐ a wᴐn ani gye Akan kasa no ne 

Akanfoᴐ amammerԑ no sua ho no anya nimdeԑ pii. Wᴐbԑnya nimdeԑ foforᴐ afa Akanfoᴐ 

afahyԑ din nhyehyԑeԑ ho. Ɛbԑboa ama akyerԑkyerԑfoᴐ atumi agyina nimdeԑ a wᴐbԑnya yi 

so akyerԑkyerԑ adesuafoᴐ ama wᴐahunu Akanfoᴐ afahyԑ ahoroᴐ no abᴐseԑ ne sԑnea afahyԑ 

biara din nhyehyԑeԑ teԑ. Adesuafoᴐ no nso nya saa nimdeԑ yi a ԑbԑma wᴐn nimdeԑ adᴐᴐso. 

Wᴐbԑtumi agyina so ayԑ wᴐn ankasa nhwehwԑmu ahoroᴐ biara, na ama wᴐn adwene mu 

abue. Wᴐde saa nimdeԑ a wᴐbԑnya no bԑbᴐ wᴐn bra. Afei nso, me nhwehwԑmu yi bԑbue 

kwan ama animdefoᴐ biara a wᴐwᴐ ᴐpԑ sԑ wᴐbԑyԑ nhwehwԑmu yi nsԑsoᴐ. Ɛbԑyԑ 

akwankyerԑ ama wᴐn, ԑfiri sԑ, berԑ a wᴐakenkan awie no, nhwehwԑmu yi fa bi a ԑde 

nhwehwԑmu foforᴐ bi ho akwankyerԑ to dwa no bԑyԑ akwankyerԑ ama wᴐn. Ɛba no saa a 

nnoᴐma mu bԑyԑ mmrԑ ama wᴐn wᴐ nhwehwԑmu biara a wᴐbԑyԑ ho. Mpo ԑbԑtumi aba sԑ 

animdefoᴐ yi kenkan m’adwuma yi a ԑbԑbue wᴐn ani ama wᴐahunu adeԑ ketewa bi a manni 

ho dwuma wᴐ me dwumadie yi mu, na ԑbԑyԑ akwankyerԑ ama wᴐde ayԑ wᴐn deԑ. 

Nhwehwԑmu yi so bԑba mfasoᴐ ama Akanfoᴐ pa ara. Nea ԑbԑma Akanfoᴐ anya 

nhwehwԑmu yi so mfasoᴐ ne sԑ, ԑbԑma wᴐahunu sԑnea wᴐn afahyԑ ahoroᴐ no di mu fa. 

Wᴐbԑhunu sԑ nananom adikanfoᴐ amfiti prԑko pԑ ampԑ edin biara kԑkԑ amma wᴐn afahyԑ 

ahoroᴐ no, mmom, wᴐnam nnoᴐma bi a wᴐfaa mu, ne suahunu a wᴐnya firii mu so na 

wᴐnyaa din ahoroᴐ yi. Ɛbԑma wᴐahunu sԑ ԑsԑ sԑ wᴐbᴐ wᴐn afahyԑ ahoroᴐ ne ԑmu amanneԑ 

ahoroᴐ no ho ban na atena hᴐ daa ama nkyirimma. 

 

Bio, ԑbԑma Akanfoᴐ ahunu ayᴐnkofa a ԑda wᴐne wᴐn afahyԑ ahoroᴐ a wᴐdi no ntam. 

Wᴐbԑhunu nea enti a wᴐn mu bi nya edin firi wᴐn afahyԑ no din mu; ԑne ᴐkwan a afahyԑ 

no din tumi boa wᴐn ma wᴐtumi hunu berԑ pᴐtee a wᴐwᴐ mu; sԑ ebia, ԑbԑtumi ayԑ berԑ a 

wᴐdua nnᴐbaeԑ anaasԑ berԑ a wᴐtwa wᴐn nnᴐbaeԑ. Yei nso bԑboa ama amammerԑ atena hᴐ 

daa, na atu mpᴐn nso. Obiara bԑte n’amammerԑ ase.  

 

Sԑnea medii kan kaa sԑ Akanfoᴐ bԑnya nhwehwԑmu yi so mfasoᴐ no, saa ara na Ghana ha 

nnipakuo ahoroᴐ a wᴐnnyԑ Akanfoᴐ nyinaa nso bԑnya saa mfasoᴐ yi bi. Ɛne sԑ, ԑbԑbue wᴐn 

ani ama wᴐahunu hia a ԑhia sԑ wᴐbԑbᴐ wᴐn afahyԑ ahoroᴐ ho ban, na berԑ biara a afahyԑdie 

berԑ bԑso no, wᴐbԑdi ama ayԑ fԑ. Nkuro ahoroᴐ bi a wᴐn din nnuruu akyire ԑ, nanso wᴐwᴐ 

afahyԑ sononko bi a wᴐdie no, nnipa bebree bԑnam me nhwehwԑmu yi so ate wᴐn nka.Yei 

bԑtwetwe nsrahwԑfoᴐ bebree afiri mmeaeԑ mmeaeԑ aba kuro no mu. Yei nti, sԑ afahyԑ duru 

so a saa nsrahwԑfoᴐ yi bԑkᴐ aseԑ bi akᴐhwԑ. Mmerԑ dodoᴐ a nsrahwԑfoᴐ rekᴐ nkuro so 

akᴐhwԑ afahyԑ no, na ԑretwetwe nnwumakuo bi nso adwene aba so sԑ wᴐbԑfa afahyԑ no 

mu nhyehyԑeԑ no ho ka, sԑnea Aborᴐfo frԑ no ‘sponsorship’ no, na wᴐanya akwannya de 

atontᴐn wᴐn nnoᴐma bi te sԑ nsa wᴐ aseԑ. Sԑ ԑba no saa a, afahyԑ no bԑtwetwe nnipa bebree 

aba kuro no mu. Yei bԑma edwadie akᴐ so wᴐ kuro no so ama emu nnipa no sikasԑm atu 

mpᴐn. Yei bԑbue kwan ama nnipa pii anya nnwuma ayԑ ama wᴐanya sika. Sԑnea yԑn nyinaa 

nim no, sԑ ᴐmanfoᴐ nya sika a ԑma wᴐtua wᴐn toᴐ ma aban no, na ԑboa aban no nso ma 

ᴐtumi yԑ mpuntunnwuma ahoroᴐ. 

 

1.6 Baabi a nhwehwԑmu yi ano kᴐpem 

Meyԑԑ nhwehwԑmu yi faa Akanfoᴐ afahyԑ ho. Ɛkyerԑ Akanfoᴐ afahyԑ ahoroᴐ no ho 

abakᴐsԑm, afahyԑ biara din mu mpԑnsԑmpԑnsԑmu wᴐ mᴐfᴐlᴐgyi ne sentase kwan so. Na 

anka ԑsԑ sԑ mema me nhwehwԑmu yi hwehwԑ Ghana afahyԑ ahoroᴐ nyinaa mu; kwan a 

nnipakuo biara fa so di wᴐn afahyԑ; ԑne amanneԑ biara a ԑkᴐ so wᴐ mu. Ɛno akyi no, na 

mede ebiara mu dwumadie atoto afoforᴐ deԑ ho, ahwԑ deԑ ԑsԑ ne deԑ ԑda nso firi afoforᴐ 

ho. Ɛwᴐ mu sԑ anka yei bԑboa ama nnipa anya nimdeԑ pii deԑ, nanso ԑnnyԑ adeԑ a me 

dwumadie yi bԑdi mu, ԑfiri sԑ, ԑbԑdᴐᴐso, na mԑpre sԑ mԑwie ntԑm, ԑnam sԑ mmerԑ da so 

nti.  

Yei nti, mede m’ani sii Akanfoᴐ afahyԑ nko ara so. Mmom, na ԑnyԑ adeԑ a mԑtumi anya 

Akanfoᴐ afahyԑ ahoroᴐ no nyinaa ho abakᴐsԑm. Ԑno nti, mede m’ani sii Akanfoᴐ afahyԑ 

bԑyԑ aduanan ho abakᴐsԑm so, na mepԑnsԑnpԑnsԑnn afahyԑ aduanan a menyaa ho abakᴐsԑm 

no nko ara din mu wᴐ mᴐfᴐlᴐgyi ne sentase kwan so. 

1.7 Ɔhaw a mehyiaa wᴐ nhwehwԑmu yi yԑ mu 

Ɛwᴐ mu sԑ matumi ayԑ nhwehwԑmu yi deԑ, nanso nnoᴐma anyԑ mmerԑ amma me saa wᴐ 

ne yԑ mu. Akwansideԑ pii na mehyiaa wᴐ mu, na ԑtwetwee dwumadie yi yԑ kᴐᴐ n’akyi. 

Nnoᴐma a ԑyԑԑ akwansideԑ no bi na ԑdidi soᴐ yi. 

 

Nea ԑdi kan ne nnipa bi nneyԑԑ bi a wᴐdaa no adi kyerԑԑ me. Ɛne sԑ, nkuro no bebree na na 

mennim so, ԑnna na mennim obiara nso wᴐ hᴐ, ԑno nti na meyԑ ᴐhᴐhoᴐ ne manfrani. Esiane 

sԑ na mennim obiara na obiara nso nnim me nti, nnipa bi a medii kan kᴐᴐ wᴐn hᴐ sԑ 

merekᴐbisabisa wᴐn nsԑm bi afa wᴐn afahyԑ a wᴐdie wᴐ wᴐn kuro no mu ho no, wᴐanhwԑ 

m’anim koraa. Na wᴐn adwene ne sԑ merebԑtwitwa wᴐn mfoni de akᴐtoto abԑԑfo intanԑte 

so.  

Ebinom wᴐ hᴐ a wᴐn deԑ, da a wᴐhyԑԑ me sԑ memmra na wᴐne me nkasa no duruiԑ a mekᴐᴐ 

hᴐ no, na wᴐnni hᴐ mpo. Nea saa nnipa yi yԑeԑ yi maa m’akwantuo a metuiԑ no yԑԑ kwa. 

Mesann m’akyi kᴐᴐ me kurom saa ara a mannya nea na merehwehwԑ no. Baabi nso deԑ 

nnipa a wᴐtuu wᴐn ho sii hᴐ maa me no nso, nsԑm a mebisaa wᴐn no dodoᴐ no ara na 

wᴐantumi amma me mmuaeԑ a ԑfata. Baabi mpo deԑ, nnipa a mekᴐsii wᴐn so no, na wᴐnni 

nimdeԑ biara fa wᴐn afahyԑ no ho. Ɛnam sԑ wᴐnnim nti, wᴐkyerԑԑ me nnipa bi a mԑtumi 

akᴐsi wᴐn so, nanso awerԑhosԑm ne sԑ, wᴐn nso wᴐantumi ammoa me. Mehyiaa saa ᴐhaw 

yi wᴐ nkuro pii so, na ԑmaa me werԑ hoeԑ pa ara, na ԑde abamubuo brԑԑ me. M’abam buiԑ 

deԑ, nanso mamma ԑno antwe me ansan. Mesan kᴐᴐ m’akyi no, metotoo me nnoᴐma yie. 

Nnipa a mankᴐto wᴐn no, me ne wᴐn dii nkᴐmmᴐ wᴐ ahomatorofoᴐ so, na yԑyԑԑ nhyehyԑeԑ 

maa wᴐn ankasa kyerԑԑ me da ne berԑ a ԑbԑboa wᴐn. Medii saa nhyehyԑeԑ yi so pԑpԑԑpԑ. 

Ɛne sԑ, da a wᴐhyԑԑ me no na mekᴐᴐ hᴐ. Mekᴐtoo wᴐn afei, na wᴐde ᴐseԑ yԑԑ ᴐyᴐ, na 

wᴐgyee me fԑ so yiyii me nsԑmmisa no ano, na ԑboaa me. Nnipa a wᴐnyaa ᴐpԑ sԑ wᴐbԑboa 

me, nanso wᴐantumi anyiyi me nsԑmmisa no ano yie no, mekyerԑkyerԑԑ wᴐn me nsԑmmisa 

no ase yei maa wᴐtee aseԑ. Ne saa nti, mmuaeԑ a ԑno akyi no wᴐmaa me no nyinaa yԑ, na 

ԑboaa me. Nnipa a wᴐn nso na wᴐnnim wᴐn afahyԑ ho nimdeԑ biara no, mansԑe mmerԑ wᴐ 

wᴐn ho koraa. Memaa wᴐkyerԑԑ me wᴐn ahemfie maa mekᴐpԑԑ nsԑm no bi wᴐ hᴐ. 

 

Bio, ansa na mԑkᴐ ahemfie ne mpanimfoᴐ bi nkyԑn akᴐpԑ nsԑm no, na ԑsԑ sԑ metotᴐ nsa bi 

de kᴐ, sԑnea ԑbԑyԑ a mensԑe amammerԑ; anaasԑ mepԑԑ sika bi kutaeԑ sԑ wᴐbisa me nsa a 

mede bԑma wᴐn sԑ wᴐmfa nkᴐtᴐ bi, ԑfiri sԑ, nhwehwԑmu a ԑte sei no, ԑnyԑ adeԑ a yԑnya 

ԑho nsԑm kwa a yԑntua hwee. Mehunuu no saa no, meyԑԑ ahommoa a ԑfata ansa na merekᴐ 

ahemfo ne mpanimfoᴐ yi anim. Saa ahommoa yi nso boaa me yie.    

Afei nso, na ԑho hiaa pa ara sԑ mԑnya mfidie bi a mede bԑkye nsԑm a nnipa bi bԑka afa 

abakᴐsԑm a ԑfa afahyԑ ahoroᴐ no ho, ԑfiri sԑ, sԑ meyԑԑ m’adwene sԑ mԑtwerԑ wᴐn nsԑm no 

na merenkye ngu afidie so a, na ԑnyԑ adeԑ a anka ԑbԑboa me. Nea enti a na ԑremmoa me ne 

sԑ, berԑ a mԑyԑ m’adwene sԑ meretwerԑ no, nsԑm a wᴐbԑka no fa kԑseԑ no ara na merente, 

nanso ԑho bԑhia wᴐ dwumadie yi mu. Yei nti, meyԑԑ ntԑm tᴐᴐ mfidie mmienu na mede 

kᴐeԑ. Afei nso, na ԑsԑ sԑ mehunu sԑ batele a ԑhyehyԑ mfidie yi mu no bԑtumi awu, na yei 

bԑtumi de ᴐhaw abrԑ me pa ara. Yei nti, mebᴐᴐ mmᴐden sԑ mԑkyaage batele a ԑhyԑ ebiara 

mu yie, sԑnea ԑbԑyԑ a ԑrenkᴐdi me huammᴐ wᴐ kwan mu. Saa ahommoa a meyԑeԑ yi nso  

boaa me pa ara wᴐ nhwehwԑmu yi yԑ mu.  

Ɔhaw baako nso a mehyiaa wᴐ nhwehwԑmu yi yԑ mu ne sԑ beaeԑ a meteԑ no, na wᴐtaa 

dumdum anyinam akanea. Yei nti, na ԑmma mentumi mfa me kᴐmputa no nyԑ adwuma no, 

nso na ԑyԑ ԑno na ԑboa me ma mekᴐ ntanԑte so kᴐpԑ nsԑm ahoroᴐ bi fa nhwehwԑmu yi ho. 

Ͻkwan a mefaa so brԑԑ ᴐhaw yi ase ne sԑ mebᴐᴐ mmᴐden sԑ berԑ biara mԑkyaagye me 

foonu ato hᴐ. Afei nso metᴐᴐ krԑditi pii guu so de tᴐᴐ deta bᴐndoro kԑseԑ. Ɛno nti berԑbiara 

a anyinam kanea bԑdum no, mesᴐ deta no wᴐ me foonu so na mahwehwԑ nimdeԑ a mehia 

no. Metwerԑtwerԑ ne nyinaa gu nkrataa so, na sԑ mewᴐ fie na anyinam kanea wᴐ hᴐ a 

matintim ne nyinaa wᴐ kᴐmputa no so. Meyԑԑ no sei nkakrankakra no, ԑboaa me maa 

metumi kᴐᴐ m’anim. 

 Akwantuo nso bԑyԑԑ ᴐhaw maa me pa ara wᴐ nhwehwԑmu yi yԑ mu. Ɛne sԑ, Akanfoᴐ 

afahyԑ dᴐᴐso, na ebiara wᴐ beaeԑ a wᴐdi. Ɛkyerԑ sԑ, Akanfoᴐ kuro biara soᴐ no, Akanfoᴐ 

a wᴐwᴐ hᴐ no na ԑkyerԑ afahyԑ ko a wᴐdi wᴐ saa kuro no so. Sԑ ebia, sԑ ԑba Mfanteman 

mu a, wᴐwᴐ afahyԑ ahoroᴐ sononko a wᴐdi; ԑba Asanteman mu a, wᴐwᴐ afahyԑ ahoroᴐ a 

wᴐdi wᴐ hᴐ; saa ara na sԑ ԑba Akuapem, Akyem, Kwahu anaasԑ Bonoman mu nso a ԑwᴐ 

afahyԑ ahoroᴐ a obiara di.  Yei nti, na ԑnyԑ adeԑ a mԑtumi atena faako ayԑ nhwehwԑmu yi 

na ayԑ yie. Nea na ԑbԑboa me ara ne sԑ mԑtutu akwan. Memiaa m’ani tutuu akwan yi kᴐpԑԑ 

nsԑm na ԑboaa me wᴐ nhwehwԑmu yi yԑ mu 

 

1.8 Dwumadie yi nhyehyԑeԑ 

M’akyekyԑ dwumadie yi mu afaafa nnum. Ɔfa a ԑdi kan no mu no, nnoᴐma bi a megyinaa 

so dii dwuma no ne sԑ, mehwԑԑ dwumadie yi nnyinasoᴐ, ᴐhaw no adiyie, dwumadie no 

botaeԑ ne nsԑmmisa bi a megyinaa so yԑԑ nhwehwԑmu yi. Dwumadie yi nnyinasoᴐ mu no, 

mekyerԑԑ hia a ԑhia sԑ meyԑ saa nhwehwԑmu yi; ᴐhaw no adiyie mu nso, mekyerԑԑ 

nhwehwԑmu ahoroᴐ bi a animdefoᴐ bi ayeyԑ a ԑne me deԑ yi sԑ, nanso wᴐannyԑ bi amfa 

me deԑ yi ho mu; botaeԑ no da m’anisoadehunu a megyinaa so de yԑԑ me nhwehwԑmu yi 

adi, na dwumadie yi mu nsԑmmisa no mu na mekyerԑԑ nsԑmmisa bi a megyinaa so de yԑԑ 

nhwehwԑmu no. 

Ɔfa a ԑdi kan yi ara mu no, mekyerԑԑ mfasoᴐ a nhwehwԑmu yi de bԑba. Medaa nnipakuo a 

nhwehwԑmu yi so bԑba mfasoᴐ ama wᴐn no, ԑne ᴐkwan a nhwehwԑmu yi bԑfa so de mfasoᴐ 

no abrԑ wᴐn no adi. Afei nso, mekyerԑԑ baabi a nhwehwԑmu yi kᴐpem. Medaa nnoᴐma bi 

a ԑyԑԑ akwansideԑ maa me adi, na mekyerԑkyerԑԑ akwan ahoroᴐ a mefaa so sii ᴐhaw no 

ano, na metumi kᴐᴐ so yԑԑ nhwehwԑmu yi nso. Ɛno akyi na mekyerԑԑ nhwehwԑmu ahoroᴐ 

no mu deԑ meyԑeԑ ne ԑkwan a mefaa so nyaa nsԑm yԑԑ me nhwehwԑmu no. 

 

Ɔfa a ԑtᴐ so mmienu mu no, mekyerԑkyerԑԑ animdefoᴐ bi adwenkyerԑ a wᴐakyerԑ afa me 

nhwehwԑmu yi ho. Megyinaa nsԑmpᴐ ahoroᴐ bi so na mede pԑnsԑnpԑnsԑnn animdefoᴐ yi 

adwenkyerԑ no mu. Nsԑmpᴐ titire a mehwehwԑԑ ho nsԑm ne Akanfoᴐ ne deԑ wᴐfiri, wᴐn 

amammerԑ, wᴐn afahyԑ ahoroᴐ ne mfasoᴐ a wᴐnya firi mu. Mesan nso hwԑԑ nsԑm bi faa 

mᴐfᴐlᴐgyi ne sentase adesua ho. Megyinaa animdefoᴐ yi adwenkyerԑ a wᴐakyerԑ yi so de 

me nso me deԑ too dwa, na mekyerԑԑ kwan a wᴐn adwenkyerԑ yi faa so boaa me wᴐ me 

nhwehwԑmu yi mu. Tiᴐri a megyinaa so dii dwuma yi nso, mekaa ho asԑm. 

 

Ͻfa a ԑtᴐ so mmiԑnsa no kyerԑ dwumadie yi ho akwankyerԑ. Nea ԑdi kan, mekyerԑkyerԑԑ 

nnipa dodoᴐ a mede wᴐn dii dwuma no, baabi a wᴐwᴐ, wᴐn mfeԑ ne wᴐn dibrԑ a wᴐwᴐ wᴐ 

kuro no mu. Mekyerԑԑ nhwehwԑmu no su sԑ ԑyԑ kwalitatif nhwehwԑmu, ԑno nti megyinaa 

nnipa no anomsԑm so na meyԑԑ mpԑnsԑmpԑnsԑmu no. Afei, mekyerԑkyerԑԑ nea enti a 

nhwehwԑmu yi gyina Akanfoᴐ afahyԑ so. Mekyerԑԑ sԑ na mebotaeԑ ne sԑ mԑhwehwԑ 

Akanfoᴐ afahyԑ ahoroᴐ no ho abakᴐsԑm, na magyina so ahunu afahyԑ no din ho nnyinasoᴐ, 

na mayԑ edin no mu mpԑnsԑmpԑnsԑmu wᴐ mᴐfᴐlᴐgyi ne sentase kwan so. Mekyerԑԑ nso sԑ 

mekokᴐᴐ nsrahwԑ, na me ne nnipa bi kᴐtwetwee nkᴐmmᴐ de nyaa nsԑm yԑԑ 

mpԑnsԑmpԑnsԑmu no. Wei nyinaa akyire no mekyerԑkyerԑԑ nwoma ahoroᴐ a menyaa 

nimdeԑ ahoroᴐ bi firii mu wᴐ nhwehwԑmu yi yԑ mu.  

 

Ͻfa a ԑtᴐ so nnan no kyerԑ mpԑnsԑmpԑnsԑmu a meyԑeԑ no. Afahyԑ no ahoroᴐ no ho 

abakᴐsԑm ho nsԑm a menyaeԑ no ne afahyԑ no din nhyehyԑeԑ na mepԑnsԑnpԑnsԑnn mu. 

Ɛno akyire na mede nea ԑpue firii mu nso too dwa.  

 Mede ᴐfa a ԑtᴐ so nnum no wiee dwumadie yi. Ԑhᴐ na mekyerԑԑ sԑ saa ᴐfa no kyerԑ 

nhwehwԑmu no awieeԑ. Mebᴐᴐ nsԑmpᴐ titire a ԑpue firii me mpԑnsԑmpԑnsԑmu no mu 

baeԑ no nyinaa tᴐfa. Megyinaa tᴐfabᴐ no so de sii gyinaeԑ bi. Afei, megyinaa agyinaeԑsie 

no so de kyerԑԑ m’adwene. Ɛno akyi na mede nhwehwԑmu foforᴐ ho akwankerԑ ahoroᴐ bi 

too dwa.  

 

1.9 Tᴐfabᴐ 

Ɔfa a ԑdi kan yi mu no, mekyerԑԑ nhwehwԑmu yi nnyinasoᴐ, ᴐhaw no adiyie, dwumadie 

yi botaeԑ ne nhwehwԑmu yi ho nsԑmmisa bi. Mekyerԑԑ mfasoᴐ a nhwehwԑmu yi de bԑba 

ne baabi a nhwehwԑmu yi ano kᴐpem. Medaa ᴐhaw a mehyiaa wᴐ nhwehwԑmu yi yԑ mu 

nso adi wᴐ saa ᴐfa yi mu. Ԑno akyire no, mekyerԑԑ sԑnea dwumadie yi nhyehyԑeԑ nyinaa 

nso teԑ.    

ƆFA A ƐTƆ SO MMIENU 

NEA ANIMDEFOƆ BI AKA AFA DWUMADIE YI HO 

2.0 Nnianimu 

Ɔfa yi mu dwumadie yi kyerԑ animdefoᴐ bi adwenkyerԑ a wᴐakyerԑ afa me nhwehwԑmu 

yi ho, ԑne kwan a yԑfa so pԑnsԑnpԑnsԑn edin mu. Bio, ԑkyerԑ tiᴐri a megyinaa so yԑԑ afahyԑ 

din no binom mu mpԑnsԑmpԑnsԑmu wᴐ sentase kwan so. Nnoᴐma a maka ho asԑm wᴐ ᴐfa 

yi mu na ԑdidi soᴐ yi. 

• Akanfoᴐ ne deԑ wᴐfiri 

• Akanfoᴐ amammerԑ 

• Akanfoᴐ afahyԑ 

•  Mfasoᴐ a afahyԑ de ba 

• Edintoᴐ 

• Mᴐfᴐlᴐgyi ho adesua 

• Sentase ho adesua 

• Nhwehwԑmu yi mu adwenemusԑm (Tiᴐri) 

• Tᴐfabᴐ 

 

2.1 Akanfoᴐ ne deԑ wᴐfiri 

Osei (2002) kyerԑ mu sԑ Akanfoᴐ nkyiri ankasa firi Mesopotamia na wᴐbaa Abibirem. 

Nkansa-Kyeremanteng (1996) toa so ka sԑ efiri afe1300 kᴐsi afe 1600 mu na akwantuo 

ahoroᴐ no maa wᴐbaa Abibirem Atᴐeԑ bԑtenaa kakra. Asuo bi a na wᴐfrԑ no Asudanee a 

ԑnnԑ yi ayԑ Sudan ho na wᴐtenaeԑ. Wᴐhyԑԑ aseԑ kyekyeree nkuro ahoroᴐ bebree. Wᴐboaeԑ 

maa Sudan ahemman (Sudanese Empire) no tuu mpᴐn. Ɛbaa sԑ wᴐn ase hyԑԑ aseԑ retrԑ no, 

wᴐn mu dodoᴐ no ara de wᴐn ani kyerԑԑ Gold Coast a ԑno ne Ghana ԑnnԑ yi. Wᴐfaa atifi 

Apueԑ mantam na wᴐde bԑpuee ha. Ɔkᴐ so ka sԑ Akanfoᴐ ka adikanfoᴐ a wᴐbԑtenaa Ghana 

ha no ho, na ԑnnԑ yi wᴐn aseԑ atrԑ wᴐ ᴐman yi mu yie. 

  

Oduro-Mensah (2007:49) nso de toa so sԑ berԑ a Akanfoᴐ refiri Mesopotamia aba Abibirem 

Atᴐeԑ mu, na wᴐretoa so aba Ghana no, wᴐn mu kyekyԑԑ akuoakuo bebree. Ɛno nti, 

wᴐduruu Ghana no, ekuo biara faa ne kwan kᴐtenaa baabi. Ɛno na ԑde mmusuakuo ne Akan 

kasa nkyekyԑmu (dialects) baeԑ no. 

 

Dolphyne (2006) kyerԑ sԑ Akan ka Kwa (Kwa Central) kasakuo a ԑwᴐ Niger-Congo abusua 

no mu no ho. Ghana ne Cote d’Ivoire fa baabi a ԑwᴐ Abibirem Atᴐeԑ mu na wᴐka saa kasa 

yi. Agyekum, (2006) kyerԑ sԑ Akan kasa gu ahoroᴐ, na ԑno ne Fante, Akyem, Agona, Assin, 

Denkyira, Twifo, Wassaw, Kwahu ne Bono. Akan Kasakuo ahoroᴐ yi mu no, Akuapem, 

Asante ne Fante na yԑde di dwuma wᴐ nwomasua mu. 

 

Animdefoᴐ yi nsԑm yi ma yԑhunu sԑ, Akanfoᴐ yԑ nnipakuo a wᴐn ase pa ara mfiri ᴐman 

Ghana ha, mmom, wᴐnam akwantuo so na wᴐbԑpuee ha. Wᴐyԑ nnipakuo a wᴐdᴐᴐso yie, 

na wᴐn mu a ԑkyekyԑeԑ no na ԑde Akan kasa no mu nkyekyԑmu no baeԑ no. Yei mpo da 

no adi sԑ, Akanfoᴐ no ankasa wᴐ abakᴐsԑm a ԑfa wᴐn ho sԑ nnipakuo, enti, wᴐn amammerԑ 

dodoᴐ no ara nso ho wᴐ abakᴐsԑm, a ԑno na ԑboa ma yԑte wᴐn ase yie. 

2.2 Akanfoᴐ amammerԑ  

Oduro-Mensah (2007) kyerԑ mu sԑ berԑ a Akanfoᴐ retutu akwan a ewiee aseԑ no, 

wᴐbԑtenaa Ghana no, amammerԑ bebree na epuepuee wᴐ wᴐn mu. Yei nti, edin a na wᴐde 

frԑ amammerԑ no ne ‘Akanfoᴐ amandeԑ’ a ԑkyerԑ sԑ ᴐman no adeԑ. Ɛno na ԑmaa wᴐdaa nso 

firii afoforᴐ a na wᴐnyԑ Akanfoᴐ ho wᴐ mmeaeԑ ahoroᴐ a wᴐtenatenaeԑ no. Wᴐhyehyԑԑ 

amammerԑ ahoroᴐ yi sԑnea ԑbԑyԑ a ԑbԑboa wᴐn na wᴐahunu nea ԑyԑ ne nea ԑnyԑ, na 

atenetene wᴐn abrabᴐ.  

 

Osei (2002) ne Raud (2016) kyerԑ amammerԑ ase sԑ ԑyԑ kwan a nnipakuo bi fa so da wᴐn 

adwinneԑ, wᴐn adwene ne wᴐn amanneԑ ahoroᴐ bi a wᴐyԑ adi. Yeinom da adi wᴐ saa 

nnipakuo yi amammuo, wᴐn nnwom, wᴐn afadeԑ, wᴐn mmara ne wᴐn nneyԑԑ ahoroᴐ bi 

mu. Raud (2016) toa so kyerԑ mu sԑ nnoᴐma a ԑkyerԑ nnipakuo yi amammerԑ yi bi wᴐ hᴐ 

a nnipakuo yi kyԑ mu nneyԑԑ, ԑbi nso wᴐ hᴐ a wᴐnkyԑ mu nneyԑԑ. Boahene (1999) ne 

Prempeh (2008) nso kyerԑ mu sԑ amammerԑ yԑ kwan a nnipakuo bi fa so tena ase bᴐ wᴐn 

bra na ewie pԑyԑ ma wᴐn. Osei-Kuffour (2009) nso ka sԑ amammerԑ yԑ ᴐkwan a nnipakuo 

bi agye atom na wᴐfa so tena ase, bᴐ wᴐn bra ma wᴐda nso firi afoforᴐ ho. Saa ara na 

Nakpodia (2010) nso kyerԑ mu sԑ amammerԑ yԑ adeԑ a emu dᴐ ԑsiane nimdeԑ, gyidie, 

amanneԑ ne adeԑ biara a yԑtumi nya sԑ nnipa a yԑyԑ ᴐman no ba nti. Ͻtoa so ka sԑ, ԑyԑ ᴐman 

no kwan a wᴐfa so bᴐ wᴐn bra, ԑnam nnoᴐma a atwa wᴐn ho ahyia no ne tebea a wᴐwᴐ mu 

nti. 

  

Bhabha (1990) ma yԑte aseԑ sԑ, amammerԑ sesa firi ᴐman baako so kᴐ foforᴐ so. Ͻtoa so 

ka sԑ ᴐman biara wᴐ n’amammerԑ. Mpo, ᴐman baako mu no, kuro bi mu foᴐ kwan a wᴐfa 

so bᴐ wᴐn bra no sesa firi afoforᴐ deԑ ho, ԑnam nnoᴐma a ԑwᴐ beaeԑ a wᴐteԑ hᴐ ne anibue 

bi a wᴐanya nti.  

 

Megyina nimdefoᴐ yi adwenkyerԑ a ԑfa amammerԑ ho yi so ka sԑ nnipakuo biara wᴐ wᴐn 

amammerԑ a wᴐyԑ. Wᴐn amammerԑ kyerԑ wᴐn gyidie, wᴐn adwene a wᴐwᴐ fa abrabᴐ ho. 

Ɛyԑ akwankyerԑ a ԑkyerԑkyerԑ sԑnea nnipakuo yi bԑsi abᴐ wᴐn bra. Ɛma yԑhunu baabi a 

wᴐfiri ne baabi a wᴐaduru. Afei nso, ԑyԑ amammerԑ no na ԑma nnipakuo bi da nso firi 

afoforᴐ ho. Megyina Raud (2016) adwenkyerԑ no so ka sԑ, amammerԑ bi te sԑ abadintoᴐ, 

ayiyᴐ afahyԑ ne nea ԑkeka ho no, sԑ ne yԑ bԑdi mu a, gye sԑ nnipakuo no ka wᴐn ho bᴐ mu, 

na obiara boa di emu dwuma no bi. Ɛnyԑ ᴐbaakofoᴐ na ᴐyԑ. Afei nso, Akanfoᴐ amammerԑ 

yi bi te sԑ wᴐn afahyԑ, ne wᴐn amoma tumi da wᴐn abakᴐsԑm adi. Ԑyԑ saa nnoᴐma yi nyinaa 

na ԑkeka bom ma nnipakuo biara abrabᴐ wie pԑ yԑ. 

  

2.2.1 Akanfoᴐ afahyԑ 

Falassi (1987) kyerԑ afahyԑ ase sԑ ԑyԑ berԑ bi a ԑyԑ kronkron, na yԑyԑ amanneԑ ahoroᴐ bi 

de kyerԑ dwumadie bi. Afahyԑ ma yԑde anigyeԑ di ԑda bi a ԑkyerԑ sԑnea nnipakuo bi teԑ ne 

kwan a wᴐfa so tena ase daa. Afei nso, ԑkyerԑ nnipakuo no adwene ne nnoᴐma a ԑsom bo 

ma wᴐn.  Ͻtoa so ka sԑ ᴐhunu afahyԑ no sԑ ԑyԑ kwan a nnipakuo no fa so kyerԑ nnoᴐma a 

ԑsom bo ma wᴐn ne wᴐn adwene, na wᴐnam so da wᴐn ho adi. Na wᴐyԑ yeinom de boa ma 

wᴐn amammerԑ kᴐ so daa. Stoelje (1992) kyerԑ afahyԑ mu sԑ ԑyԑ dwumadie bi a wᴐde 

amanneԑ ahoroᴐ bi ahyehyԑ no fԑfԑԑfԑ, na ᴐman no mu nnipa nyinaa ka wᴐn ho bᴐ mu die 

wᴐ berԑ pᴐtee bi mu. Wᴐdi saa dwuma yi de da wᴐn amanneԑ adi. Goldblatt ne Nelson 

(2001) ne Janiskee (1980) nso de ka ho sԑ ԑyԑ dwumadie bi a ԑda nnoᴐma bebree adi, na 

wᴐahyehyԑ ato hᴐ a wᴐdi de gye wᴐn ani.  

 

Long ne Robbinson (2004) nso de to dwa sԑ afahyԑ yԑ dwumadie bi a nnipakuo bi ahyehyԑ 

ato hᴐ a wᴐdie. Wᴐahyehyԑ nnoᴐma bi fԑfԑԑfԑ a wᴐda no adie. Saa nnoᴐma a wᴐahyehyԑ 

no fԑfԑԑfԑ yi na ԑyi wᴐn kyerԑ ma yԑhunu nnipakuo a wᴐyԑ. Animdefoᴐ yi kyerԑ sԑ saa 

nhyehyԑeԑ yi ma ahᴐhoᴐ bi akwannya, ma wᴐkᴐ saa dwumadie yi ase nsrahwԑ kᴐhwԑ 

amanneԑ fԑfԑԑfԑ yi, na wᴐne nnipakuo yi nyinaa ka bᴐ mu di saa da yi fԑfԑԑfԑ. Saa ara na 

Getz (2005) ka sԑ, sԑ yԑka afahyԑ a na yԑrekyerԑ ԑda bi a nnipakuo bi ahyehyԑ ato hᴐ yԑ 

dwumadie bi. Nnipakuo yi gyina asԑntitire bi so na ԑdi saa da yi. Ɛwᴐ hᴐ ma ᴐman no 

nyinaa, na nnipa a wᴐwᴐ ᴐman no mu nyinaa na wᴐka bᴐ mu di saa da yi. 

Gibson ne Stewart (2009) kyerԑkyerԑ mu sԑ, ansa na yԑbԑgye dwumadie bi atom sԑ ԑyԑ 

afahyԑ no, ԑsԑ sԑ edin ‘afahyԑ’ no ka saa dwumadie no din ho; ԑnyԑ dabiara adeԑ a wᴐyԑ, 

mmom wᴐyԑ no afe afe anaa mfeԑ mmienu biara ntam; nnipakuo a wᴐdi no nam so de da 

wᴐn amammerԑ adi na ayi wᴐn akyerԑ. 

 

Wood (2009) de toa so sԑ afahyԑ nyԑ ankorankorԑ dwumadie, mmom, ԑyԑ kuro no adeԑ a 

ԑmu nipa biara wᴐ dwumadie no mu kyԑfa a wᴐyԑ a ԑbԑma dwumadie no yԑ adi mu. Ɛsԑ 

sԑ afahyԑ no da temanmufoᴐ no adwene ne wᴐn gyidie bi a wᴐwᴐ wᴐ asetena mu no adi. 

Ne korakora no, Asimeng-Boahene ne Mensah (2018) nso ka sԑ yԑbԑtumi akyerԑ afahyԑ 

mu sԑ ԑyԑ ԑda anaa berԑ bi a yԑde asi hᴐ de hyԑ amammerԑ anaa ᴐsom bi ho fa. Wᴐkyerԑ 

mu sԑ afahyԑ no ayԑ awugyadeԑ bi a nnipakuo no nam so ma wᴐn amammerԑ nyini yie. 

Yei bԑtumi aba mu a na ԑgyina nkitahodie a saa nnipakuo yi nya wᴐ wᴐn ho wᴐn ho 

ntam, berԑ a wᴐkeka wᴐn ho bobom di dwuma bi. 

  

Akanfoᴐ afahyԑ yԑ afahyԑ a Akanfoᴐ na wᴐdi. Nhwehwԑmu da no adi sԑ nnipakuo bebree 

nam abakᴐsԑm so na wᴐnyaa din maa wᴐn afahyԑ ahoroᴐ no. Abakᴐsԑm ahoroᴐ no bi 

kyerԑ akwantuo, ԑkᴐm, aduane a ԑbuu soᴐ ne nsԑm bi a ԑtotoo nananom adikanfoᴐ no. 

Akyemfoᴐ di Ohum; Gomoafoᴐ di Akwambᴐ, Ɛdinafoᴐ nso di Bakatue. Bio, yԑwᴐ 

Adekyԑm a Bekyemfoᴐ na wᴐdie; Akuapemfoᴐ di Odwira. Afei, berԑ a Asantefoᴐ redi 

Akwasidԑԑ no, na Dwabenfoᴐ a wᴐwᴐ Koforidua nso redi Akwantukԑseԑ (Opoku, 1970). 

 
 

Megyina Falassi (1987), Long ne Robbinson (2004), Getz (2005) ne Wood (2009) adwene 

a wᴐakyerԑ afa afahyԑ ho yi so ka sԑ afahyԑ yԑ dwumadie sononko bi a nnipakuo bi nam 

wᴐn suahunu, wᴐn nyansa ne wᴐn gyidie so na ahyehyԑ de ato hᴐ. Wᴐayi mmerԑ pᴐtee bi 

na asi hᴐ sԑ ԑso a na wᴐdi saa dwuma yi. Wᴐnam saa dwumadie yi so da wᴐn abakᴐsԑm bi 

adi, na wᴐde kyerԑ wᴐn anisᴐ wᴐ mmoa a Onyankopᴐn ne nananom yԑԑ wᴐn ma wᴐtumi 

faa ᴐhaw bi a ԑtotoo wᴐn mu. Ɛnyԑ daadaa adeԑ, na mmom ԑyԑ mmerԑ sononko bi mu 

dwumadie a wᴐyԑ. Afei nso ankorԑankorԑ biara ntumi nni saa dwuma yi, na mmom ԑyԑ 

ᴐman no nyinaa dwumadie a ԑmu temanmufoᴐ no ka wᴐn ho bᴐ mu die.  

2.2.2 Mfasoᴐ a afahyԑ de ba 

Smith ne Jenne (1998) ma yԑhunu sԑ afahyԑ twetwe ahᴐhoᴐ bebree ba kuro no mu. Ɛfiri sԑ, 

ԑma nnipa dodoᴐ no ara kᴐn dᴐ sԑ wᴐbԑba afahyԑ no aseԑ bi abԑhwԑ emu amanneԑ fԑfԑԑfԑ 

no. Sԑ ԑba no saa a, ԑpagya kuro no din ma no hyeta mmeaeԑ bebree. Yei tumi boa ma saa 

kuro yi din ba maapo so, de kyerԑ sԑ ԑka nsrahwԑ mmeaeԑ ahoroᴐ no ho (Kottler, Haider 

ne Rein, 1993). Wᴐtoa so ka sԑ, mpԑn dodoᴐ a ahᴐhoᴐ nam afahyԑ so ba kuro bi mu no, na 

saa kuro no sikasԑm nso retu mpᴐn, ԑfiri sԑ, nnipa nya nnwuma yԑ, na edwadie nso kᴐ so 

pa ara. 

Felsenstein ne Fleischer (2003) nso ka sԑ, sԑ nnipakuo bi taa di afahyԑ wᴐ wᴐn mpᴐtam a 

ԑbᴐ kwan ma ahᴐhoᴐ ba kuro no mu pa ara. Ԑnam yei so ma wᴐn sikasԑm nso tu mpᴐn, na 

nnipakuo no nyinaa nya ԑso mfasoᴐ. Yei na Picard ne Robinson (2006) foa so ka sԑ 

nnipakuo bi de afahyԑ no ayԑ kwan a wᴐfa so pԑ sika ma wᴐn man no ne nnwumakuo anaa 

ankorԑankorԑ a wᴐnam wᴐn dwumadie ahoroᴐ bi so boa ma afahyԑ no die kᴐ so no. 

Wᴐkyerԑ sԑ, afahyԑ die yԑ berԑ a nnwumakuo bi nya akwannya kԑseԑ bi, wᴐde nnoᴐma a 

wᴐayԑ no bԑgu kuro no mu ma nnipa ba bԑtotᴐ bi. Saa berԑ no na nnipa nom nsa pa ara de 

kyerԑ anigyeԑ a wᴐwᴐ mu no. Adorᴐbafoᴐ nso nnwuma kᴐ so yie, ԑfiri sԑ, ԑyԑ berԑ a nnipa 

firi mmeaeԑ pii bԑhyԑ kuro no mu ma, na akᴐneaba a wᴐdi nyinaa no, ԑyԑ lᴐᴐre foro nko 

ara. Nnipa bebree nam saa kwan yi so nya sika pa ara na ebi nso ka kuro no ne ᴐman no 

nyinaa. 

 

Picard ne Robinson (2006) toa so kyerԑ mu sԑ nkuro ahoroᴐ a wᴐtaa di afahyԑ wᴐ so no taa 

tu mpᴐn yie, ԑnam mpuntunnwuma ahoroᴐ a ԑkᴐ so wᴐ hᴐ no nti. Deԑ ԑma no ba saa ne sԑ, 

ansa na afahyԑ no bԑduru soᴐ no, kuro no mu ahemfo ne emu mpanimfoᴐ hwԑ siesie kuro 

no mu, na lᴐᴐre akwan ahoroᴐ a ԑdeda mu no nso, wᴐyԑ ma no yԑ fԑ. Ɛsiane sԑ afahyԑ frԑfrԑ 

nnipa dᴐm ba kuro no mu nti, ԑbue kwan ma aban akrakyefoᴐ ma wᴐde aban no 

anisoadehunu ne n’atirimpᴐ to ᴐmanfoᴐ no anim. Clarke-Ekong (1997) foa yei so ka sԑ 

berԑ a aban mpanimfoᴐ de aban nhyehyԑeԑ reto dwa no, na wᴐrebue mpuntunnwuma foforᴐ 

bi a wᴐayԑ te sԑ sukuudan, ayaresabea ne lᴐᴐre kwan ano ama ᴐmanfoᴐ no atumi de adi 

dwuma a ԑbԑboa wᴐn.  

 

Moore (2012) kyerԑ sԑ, afahyԑ de ayᴐnkofa ba nnipakuo no ne ahᴐhoᴐ a wᴐba aseԑ bi no 

ntam. Wᴐnam so nya nkitahodie bebree, ԑnam ԑno so ma ahᴐhoᴐ yi tumi yԑ biribi de boa 

kuro no. Ɛsiane sԑ nnipakuo no nam wᴐn afahyԑ so da wᴐn nnwom, wᴐn adwinneԑ ne 

nsԑnkyerԑnneԑ bi adi nti, ԑno nso boa ma ᴐman no nya sika, ԑfiri sԑ sԑ akwannya ba sԑ 

ahᴐhoᴐ yi bԑnya bi atᴐ a, wᴐtᴐ pa ara. Yeinom nyinaa boa ma kuro no tu mpᴐn. Sԑ wᴐredi 

afahyԑ a wᴐnam so de aseda a ԑfata ma Onyankopᴐn ne nananom nyinaa de kyerԑ wᴐn ani 

a asᴐ nhyira ne banbᴐ a wᴐde ama wᴐn no. Afahyԑ no die so na wᴐnam yԑ amanneԑ ahoroᴐ 

bi. Wᴐdwera kuro no ne nananom nkonnwa nyinaa ho. Wᴐnam afahyԑ no die so na ԑbᴐ yԑn 

amammerԑ ahoroᴐ a adikanfoᴐ de agya yԑn no ho ban. (Opoku, 1970). Saa ara na Clarke-

Ekong (1997) si so dua sԑ afahyԑ biara gyina abosom ne nananom nsamanfoᴐ so. Ɛno nti 

na saa berԑ no duru a wᴐhoro wᴐn nkonnwa, na wᴐkum nnwan de bᴐ afᴐreԑ ma wᴐn no. 

Ͻkyerԑ sԑ afahyԑ yԑ berԑ bi a ԑno mu na nnipakuo no nya akwannya bi yԑ amanneԑ bi de 

pata nananom ne abosom, na wᴐde dwera kuro no, sԑnea ԑbԑyԑ a sԑ ԑba sԑ nnipa bi yԑԑ bᴐne 

bi tiaa wᴐn afe no mu a wᴐde bԑkyԑ wᴐn. Ɛnam saa mpata yi so de ayᴐnkofa bԑto ateasefoᴐ 

no ne wᴐn abosom no ntam. Afei nso, nnipakuo no gyina afᴐrebᴐ ne mpata yi so srԑ 

nyinikyԑ, asomdwoeԑ, nnepa ne banbᴐ firi abosom no nkyԑn. Wᴐsan de srԑ sԑ nananom 

bԑma wᴐn mmarima ho ayԑ den na wᴐn mmaa nso atumi awowo mma. Ͻtoa so ka sԑ 

nnipakuo no nya ara yԑ saa amanneԑ yi wie a ԑma wᴐn adwene mu da hᴐ fann, na ԑma 

wᴐnya gyidie sԑ nananom atie wᴐn mpaebᴐ. Yei boa ma wᴐnya anidasoᴐ sԑ nnoᴐma bԑyԑ 

yie ama wᴐn wᴐ afe foforᴐ a wᴐrebԑwura mu no mu.  

 

Gbadegbe ne Mensah (2013) nso de toa so sԑ afahyԑ yԑ berԑ a wᴐahyԑ ato hᴐ sԑ ԑbԑma 

nnipakuo no nyinaa ani agye. Saa berԑ no mu ara nso na nsԑnkyerԑnneԑ ahoroᴐ a ԑkasa 

nyinaa nso puepue. Yԑhunu adwinneԑ ahoroᴐ, nananom ahemfo afadeԑ te sԑ wᴐn ntoma a 

wᴐfira, wᴐn kyԑ, mpaboa, mpԑtea, akyeamepoma, akofena ne nea ԑkeka ho. Saa 

ahyԑnsodeԑ yi na ԑyi wᴐn kyerԑ sԑ Akanfoᴐ. Ahyԑnsodeԑ ahoroᴐ yi nyinaa yԑ 

nsԑnkyerԑnneԑ a ԑkasa. Ɛpuepue wᴐ afahyԑ no die mu firi ahyԑaseԑ kᴐsi awieeԑ. Ɛma yԑhunu 

wᴐn mmԑ ne wᴐn gyidie bi. Weinom nso de nimdeԑ foforᴐ brԑ obiara a ᴐba afahyԑ no aseԑ 

bi. 

Picard ne Robinson (2006) toa so ka sԑ afahyԑ berԑ mu no, nnipa a wᴐdi afahyԑ no di 

nkitaho pii. Wᴐnam anigyeԑ a wᴐnya no so sere kyerԑ wᴐn ho wᴐn ho, de animteԑ kyeakyea 

wᴐn ho na wᴐkeka nkuranhyԑsԑm kyerԑkyerԑ wᴐn ho wᴐn ho. Ebinom totᴐ nnoᴐma 

aboᴐden de kyԑ wᴐn adᴐfonom. Saa ara nso na ԑtumi mpo ba sԑ berԑ a ebinom retᴐ nnuane 

ne nsa ahoroᴐ ama wᴐn adᴐfonom no, na ebinom nso rekum mmoa de ayԑ nnuane ama wᴐn 

abusuafoᴐ. Ɛma mmusua bebree akwannya ma wᴐsiesie ntawantawa a aba abusuafoᴐ no 

ntam, ma wᴐka bom tena asomdwoeԑ mu bio.  Afei nso, nnipa bᴐ pee so wᴐ anigyeԑbea 

ahoroᴐ nyinaa gye wᴐn ani yie. Animdefoᴐ yi kyerԑ sԑ, saa anigyedeԑ a nnipakuo yi yԑ yi 

de nkabom kԑseԑ ba wᴐn ntam.  De-Vack, Brenda ne Skadi (2016) toa so ka sԑ berԑ a nnipa 

no nyinaa aka wᴐn ho abom redi afahyԑ no, anigyeԑ a ԑba wᴐn mu no ma obiara hunu sԑ 

ᴐka ᴐman no ho.  De-Vack, Brenda ne Skadi (2016) toa so kyerԑ sԑ, wᴐnam afahyԑ no so 

de ma onipa biara nya atenka bi sԑ yԑagye no atom sԑ ᴐyԑ kuro no ba, na ᴐde ahokeka de 

ne ho wura emu dwumadie nyiaa mu de kyerԑ sԑ ᴐno nso ka kuro no ho.  

 

Me ne Clarke-Ekong (1997), Picard ne Robinson (2006), ne Moore (2012) yԑ adwene wᴐ 

nsԑm a wᴐde ato dwa ԑfa afahyԑ so mfasoᴐ no ho. Megyina wᴐn nsԑm no so ka sԑ, afahyԑ 

berԑ mu na nnipakuo no da wᴐn gyidie ne wᴐn awerԑhyԑmu wᴐ Onyankopᴐn, nananom 

nsamanfoᴐ ne abosom no mu adi. Berԑ a wᴐgu so reyԑ amanneԑ a ԑfata ama wᴐn no, na 

ԑrehyԑ ayᴐnkofa a ԑda wᴐn ntam no mu den. Saa ara na ԑboa ma nnipakuo no ankasa ntam 

ayᴐnkofa nso mu yԑ den. Afei nso, nnipakuo no nam so de kyerԑ baabi a wᴐfiri, baabi a 

wᴐaduru ne baabi a wᴐrekᴐ.  

 

2.2.3 Edintoᴐ 

Rosenhouse (2002) kyerԑ sԑ, nnipakuo biara gyina wᴐn kasa a wᴐka so na wᴐde nya wᴐn 

din, ԑfiri sԑ, nkitahodie bi da wᴐne wᴐn kasa no ntam.  Yei nti, sԑnea Koul (1995) kyerԑ no, 

sԑ yԑbԑyԑ edin mu nhwehwԑmu a, ԑsԑ sԑ yԑte nnipakuo a yԑreyԑ wᴐn din ho nhwehwԑmu 

no amammerԑ ase na yԑahunu ᴐkwan a wᴐfa so de wᴐn kasa di dwuma. Ͻtoa so kyerԑ mu 

sԑ, nnipakuo biara gyina wᴐn kasa ne wᴐn amammerԑ so na wᴐto din. Yei na sԑ yԑyԑ edin 

ho nhwehwԑmu wᴐ lenguestese kwan so a ԑma no yԑ anika. 

 

Ogie (2002) ayԑ nhwehwԑmu afa Edofoᴐ din ahoroᴐ ho, na ᴐgyina so ka sԑ, wᴐn din no da 

wᴐn amammerԑ no fa bi adi. Ͻkyerԑ sԑ, wᴐn din no dodoᴐ no ara wᴐ hᴐ a yԑbԑtumi akyekyԑ 

mu wᴐ mᴐfᴐlᴐgyi kwan so, na emu nteaseԑ a yԑbԑnya no boa ma yԑhunu nkitahodie a ԑda 

wᴐn din no ne wᴐn amammerԑ no ntam. Ogie gyina Agyekum (2006) adwenkyerԑ a ᴐde to 

dwa sԑ nnipakuo biara amammerԑ di akotene wᴐ kwan a wᴐfa so de to din mu no de si ne 

nsԑm no so dua. 

 

Al-Zumor (2009) gyina Koul (1995), Ogie (2002), Rosenhouse (2002) ne Agyekum (2006) 

nimdeԑ a wᴐde to dwa no so ka sԑ nnipakuo biara din hyԑ wᴐn amammerԑ mu, na ԑyԑ edin 

no na ԑkyerԑ nnipakuo no abᴐseԑ ne wᴐn su. Bio, nnipakuo no kasa boa wᴐn ma wᴐto din. 

Yei nti, yԑntumi nnyina sԑnea yԑbԑte edin bi wᴐ yԑn asom so nkyerԑ sԑnea edin no yԑ dԑ fa, 

na mmom ԑyԑ edin no asekyerԑ no na ԑkyerԑ ne fԑ ne ne dԑ. Ɛnam sԑ nnipakuo no de wᴐn 

ankasa kasa na ԑto din nti, wᴐnam wᴐn kasa no so na ԑte wᴐn din no ase.  Ͻtoa so ka sԑ, 

yԑpԑ sԑ yԑhunu nnipakuo bi ho abakᴐsԑm a, ԑyԑ wᴐn din ahoroᴐ bi na yԑbԑgyina so, ԑfiri sԑ, 

edin no mu nkyerԑaseԑ no ka nsԑm bebree.  Ɛno nti, ԑba sԑ nnipakuo bi ma wᴐn ani gye 

aborᴐfo din ho pii a saa nnipakuo no amammerԑ bԑtumi ayera. 

 

Adwenkyerԑ ahoroᴐ a animdefoᴐ yi de ato dwa wᴐ soro hᴐ afa edintoᴐ ho no ma me nso 

meka sԑ, sԑ nnipakuo bi tumi nyaa edin maa wᴐn ho wᴐn ho, wᴐn nkuro, wᴐn afahyԑ anaa 

adeԑ biara a ԑwᴐ edin a, na ԑyԑ wᴐn kasa ne wᴐn amammerԑ na wᴐgyinaa so nyaa saa din 

no. Yei kyerԑ sԑ, ԑnyԑ adeԑ a nnipakuo biara bԑtumi akwati wᴐn amammerԑ ato din wᴐ 

kwan biara so. 

2.3 Mᴐfᴐlᴐgyi adesua 

 Thakur (1997) kyerԑ sԑ lenguestese mu no, mᴐfᴐlᴐgyi yԑ ᴐkasa no mu fa bi a ԑhwehwԑ 

mᴐᴐfim ahoroᴐ ne kwan a ԑfa so di dwuma wᴐ asԑmfua bi nhyehyԑeԑ mu. Ɔkyerԑ sԑ, 

mᴐfᴐlᴐgyi wᴐ afaafa mmienu. Mᴐfᴐlᴐgyi ne fa a ԑhwehwԑ mᴐᴐfim a ԑnsesa nsԑmfua bi mu 

nteaseԑ, mmom, ԑde saa nsԑmfua no kᴐ dodoᴐ, baako anaa daabi kabea mu. Ɛbi nso ma 

yԑhunu berԑ anaa yԑbea a asԑmfua no wᴐ mu. Wᴐfrԑ saa fa yi ‘inflectional morphology’ 

anaa mᴐfᴐlᴐgyi a ԑhwԑ sԑ mᴐᴐfem bi nsesa asԑfua bi nkyerԑaseԑ na mmom, ԑdanedane mu. 

Yei akyi no, yԑwᴐ mᴐfᴐlᴐgyi ne fa nso a ԑhwehwԑ mᴐᴐfim a ԑsesa nsԑmfua bi mu nteaseԑ. 

Ɛkyerԑ sԑ, ԑtumi sesa asԑmfua bi firi nsԑmfuakuo bi mu kᴐ nsԑmfuakuo foforᴐ mu. Wᴐfrԑ 

saa fa yi nnyafirimu mᴐfᴐlᴐgyi. Ɔgyina yei so ka sԑ mᴐᴐfim yԑ ᴐkasa nkyekyԑmu fa a ԑsua 

koraa wᴐ asԑmfua mu, a yԑntumi nkyԑ mu bio.  

 

Haspelmath M. ne Sims A. (2002) nso ka sԑ mᴐfᴐlᴐgyi yԑ nhwehwԑmu a ԑhwԑ sԑnea yԑkeka 

mᴐᴐfim ahoroᴐ bi bobᴐ mu ma no yԑ ᴐkasamu. Wᴐtoa so ka sԑ, asԑmfua biara wᴐ 

nhyehyԑeԑ, ԑne sԑ, nnyegyeeԑ ahoroᴐ bi a yԑde adidi soᴐ wᴐ nteaseԑ kwan so na ԑma yԑnya 

nsԑmfua. Wᴐka sԑ saa nhyehyԑeԑ yi gyina fᴐnᴐlᴐgyi nhyehyԑeԑ so. Yei kyerԑ sԑ, sԑ 

yԑkyekyԑ nsԑmfua bi mu na nkyekyԑmu biara wᴐ nteaseԑ a, ԑkyerԑ sԑ saa nkyekyԑmu no yԑ 

mᴐᴐfim.              

Katamba ne Stonham (2006) kyerԑ mᴐfᴐlᴐgyi aseԑ sԑ ԑyԑ ᴐkasa no nhyehyԑeԑ bi a ԑhwԑ 

nsԑmfua nhyehyԑeԑ. Wᴐkyerԑ sԑ, nsԑmfua bebree wᴐ hᴐ a yԑbԑtumi akyekyԑ mu. Sԑ ԑba 

no saa a afaafa a yԑbԑnya, na nteaseԑ wᴐ mu no mu biara yԑ mᴐᴐfim. 

Booji (2007) nso kyerԑkyerԑ mᴐfᴐlᴐgyi mu sԑ ԑyԑ nhwehwԑmu a yԑyԑ fa asԑmfua bi mu, 

berԑ a yԑrepaepae mu ahunu sԑnea emu afaafa no biara teԑ. Sԑ ebia;  

tᴐ - a-detᴐ-ni 
di - o-difo-ᴐ 
tᴐn - a-detᴐn-ni 

 
Ͻkyerԑ mu sԑ nsԑmfua a ԑwowᴐ benkum soᴐ no sesa wᴐ nifa so, ԑfiri sԑ yԑde mmataho bi 

asisi akyire ne anim. Yei nti, nsԑmfua a ԑwowᴐ benkum so no nyinaa yԑ adeyԑ deԑ, nanso 

mmataho no ama saa adeyԑ ahoroᴐ yi asesa abԑyԑ edin wᴐ nifa so hᴐ. Ͻtoa so ka sԑ, ԑyԑ 

fᴐnᴐlᴐgyi ne sentase nhyehyԑeԑ bi na ԑde nsakraeԑ yi aba nsԑmfua no nkyerԑaseԑ mu. Bio, 

mmataho no ama yԑanya edin afiri adeyԑ mu. Ne saa nti, edin ‘adetᴐni yԑ asԑmfua a ԑso 

sene adeyԑ ‘tᴐ’, ԑfiri sԑ yԑbԑtumi akyekyԑ edin ‘adetᴐni’ mu anya afaafa bi a nteaseԑ wᴐ 

mu. Saa afaafa no mu biara yԑ mᴐᴐfem; mmom, adeyԑ ‘tᴐ’ deԑ ԑnyԑ adeԑ a yԑbԑtumi akyԑ 

mu wᴐ kwan biara so, nanso ԑnam sԑ nteaseԑ wᴐ mu no nti, ԑno nso yԑ mᴐᴐfem.  

Thakur, (1997) kyerԑ mu sԑ, yԑwᴐ mmataho no bi wᴐ hᴐ a ԑnsesa asԑmfua no tebea ne ne 

nkyerԑaseԑ koraa, ԑbi ne mmataho a ԑkyerԑ dodoᴐ kabea, sԑ ebia,  

{n-} a ԑwᴐ  ‘n-nomaa’ mu 

{m-} a ԑwᴐ ‘m-bᴐfra’ mu 

{a-} a ԑwᴐ ‘a-kwan’ mu. 

Deԑ ԑkyerԑ daabi kabea; 

{n-} a ԑwᴐ ‘n-kᴐ’ mu 

{m-} a ԑwᴐ ‘m-pam’ mu 

Deԑ ekyerԑ ayԑasie kabea; 

{a-} a ԑwᴐ ‘a-da’, ‘a-di’, ‘a-sua’, ‘a-hu’ ne nea ԑkeka ho mu. 

Deԑ ԑkyerԑ twam kabea; 

{-eԑ} a ԑwᴐ ‘da-eԑ’ mu,  

{-iԑ} a ԑwᴐ ‘di-iԑ’ mu. 

Saa nhwԑsoᴐ ahoroᴐ a ԑwowᴐ soro hᴐ a Booji (2007) ne Thakur (1997) nkyerԑmu ԑfa 

mᴐᴐfem ho no nam so de aba yi ma yԑhunu sԑ mᴐᴐfem no bi sesa nsԑmfua bi tebea ne wᴐn 

nkyerԑaseԑ, nanso ԑbinom nte saa koraa, mmom, wᴐdanedane nsԑmfua no mu kᴐ kabea 

ahoroᴐ mu.  

 

Saa ara na Hayes (2009) nso foa so sԑ, mᴐfᴐlᴐgyi yԑ lenguestese ne fa a ԑhwԑ asԑmfua 

nhyehyԑeԑ. Ɔkyerԑ akwan horoᴐ mmienu bi a yԑfa so hwehwԑ nsԑmfua bi nhyehyԑeԑ mu. 

Nea ԑdi kan ne sԑ yԑbԑkyekyԑ asԑmfua bi mu na yԑahwԑ sԑnea afaafa no teԑ. Ɔkwan a ԑtᴐ 

so mmienu ne sԑ yԑbԑhwԑ kwan a yԑfaa so nyaa saa asԑmfua no.  

 

Beck (n.d) nso kyerԑ sԑ, mᴐfᴐlᴐgyi dwumadie boa ma yԑyԑ asԑmfua foforᴐ, anaasԑ ԑboa ma 

asԑmfua baako no ara tumi dane ne ho kᴐ asԑmfuakuo foforᴐ mu. Asԑmfua yԑ mu no, ԑtumi 

ba sԑ yԑkeka asԑnnua ahoroᴐ mmienu anaa mmiԑnsa bobᴐ mu. Sԑ ԑba no saa a yԑnya 

nsԑmfua nkabom. Ɔkyerԑkyerԑ nsԑmfua nkabom mu sԑ ԑyԑ ᴐkwan a yԑfa so keka nsԑmfua 

ahoroᴐ bi a wᴐtumi gyina wᴐn ho so bobᴐ mu ma yԑnya nsԑmfua foforᴐ, sԑ ebia, 

Asante + ᴐhene ma yԑnya Asantehene 

Abusua + ᴐpanin ma yԑn Abusuapanin  

Ɛtumi nso ba sԑ yԑde mmataho bi a ԑntumi nnyina ne ho so kᴐbata asԑnnua bi ho. Ɛba no 

saa a ԑtumi sesa saa asԑnnua yi firi asԑmfuakuo bi mu kᴐ asԑmfuakuo foforᴐ mu. Yei na 

yԑfrԑ no nyafirimu no. Akan mu no, yԑwᴐ nyafirimu mᴐᴐfem bi te sԑ {o-} ne {-ni}. Yei 

tumi sesa adeyᴐ ‘sua’ ma ԑbԑyԑ edin ‘osuani’ (o-sua-ni).  

Booji (2007) kyerԑ mu sԑ, asԑmfua yԑ mu no, yԑbԑtumi anya akwan ahoroᴐ mmienu: ᴐkwan 

baako ne sԑ, sԑ asԑmfua no resesa afiri asԑmfuakuo bi mu akᴐ asԑmfuakuo foforᴐ mu 

(derivation); ᴐkwan foforᴐ nso ne sԑ, sԑ nsԑmfua ahoroᴐ bi rekeka abobᴐ mu ama yԑanya 

asԑmfua nkabom (Compounding). Ͻtoa so ka sԑ, asԑmfua nkabom yԑ mu no, nsԑmfua 

ahoroᴐ a ԑkeka bom no nyinaa yԑ nea wᴐtumi gyina wᴐn ho so; nanso nyafirimu deԑ, sԑ 

yԑpaepae asԑmfua a yԑayԑ no mu a, afaafa no bi yԑ mmataho a ԑntumi nnyina hᴐ, sԑ ebia, 

borᴐfo kasa mu no, ‘income tax’ yԑ asԑmfua nkabom, ԑfiri sԑ ԑfa biara tumi gyina hᴐ. 

Mmom, ‘taxability’ deԑ ԑyԑ nyafirimu, ԑfiri sԑ mmataho te sԑ ‘-ity’ ntumi nnyina hᴐ sԑ 

asԑmfua. Akan mu no, yԑbԑtumi anya nhwԑsoᴐ ahoroᴐ yi; ‘sika kᴐkᴐᴐ’ ne ‘osikani’. ‘sika 

kᴐkᴐᴐ’ yԑ asԑmfua nkabom, ԑfiri sԑ, ԑfa biara tumi gyina hᴐ sԑ asԑmfua, sԑ ebia, ‘sika’ ne 

‘kᴐkᴐᴐ’. Sԑ yԑpaepae ‘osikani’ mu a ԑnyԑ adeԑ a {o-} ne {-ni} bԑtumi agyina hᴐ sԑ asԑmfua, 

berԑbiara ԑbata ‘sika’ ho. 

 

 Booji (2007) ma yԑte aseԑ bio sԑ mᴐfᴐlᴐgyi boa ma yԑyԑ nsԑmfua foforᴐ. Bio, ԑboa ma 

yԑhunu afaafa ahoroᴐ a asԑmfua biara wᴐ. Sԑ yԑyԑ nsԑmfua foforᴐ a ԑyԑ edin a ԑma yԑnya 

edin ma nnoᴐma bi, ԑfiri sԑ ԑntumi mma sԑ yԑde ᴐkasamufa anaa ᴐkasasini bԑgyina hᴐ sԑ 

edin ama biribi, berԑ a nsԑmfua ankorԑankorԑ no biara gyina ne ho so. Mmom, gye sԑ 

yԑkeka emu nsԑmfua ahoroᴐ no nyinaa bobᴐ mu, ansa na yԑanya edin ama saa adeԑ no. 

Appah (2009) nso kyerԑ sԑ, nsԑmfua nkabom yԑ kwan a yԑfa so keka asԑnnua ahoroᴐ 

mmienu anaa deԑ ԑboro saa bobᴐ mu ma yԑnya asԑmfua foforᴐ bi firi mu. Ͻka sԑ, wᴐ Akan 

mu no, ԑtumi ba sԑ nsԑmfua a ԑwᴐ ᴐkasamufa anaa ᴐkasasin bi mu no nyinaa na yԑkeka 

bobᴐ mu ma yԑnya asԑmfua baako. Ͻkwan foforᴐ so no, ԑtumi ba sԑ yԑyiyi nsԑmfua no firi 

ᴐkasamufa anaa ᴐkasasin no mu, na yԑagya deԑ aka no. Nsԑmfua a yԑbԑyiyi no, yԑkeka bᴐ 

mu nya asԑmfua foforᴐ. Ͻgyina Aikhenvald (2007) so de kyerԑ mu sԑ, yԑbԑtumi agyina 

mᴐfᴐlᴐgyi ne sentase kwan so anya asԑmfua nkabom no bi. Ɛne sԑ, nea ԑdi kan no, yԑtumi 

nya edin a ԑwᴐ nsiakyire te sԑ {-o}, {-ᴐ}, {-e} anaa {-ԑ}. Sԑ ԑba sԑ yԑde edin a ԑwᴐ nsiakyire 

ahoroᴐ a ԑwᴐ soro hᴐ yi bi di dwuma wᴐ ᴐkasamufa anaa ᴐkasasin bi mu, na sԑ ԑba sԑ 

yԑrekeka nsԑmfua a ԑwowᴐ mu no abobᴐ mu ayԑ no nsԑmfua nkabom a, nsiakyire a ԑwᴐ 

saa edin no mu no firi hᴐ. Nhwԑsoᴐ; 

ᴐkasasini    asԑmfua nkabom   
ayefor-ᴐ   + kunu    ayefokunu 
yare-ԑ      + mpa    yarempa 
ahᴐho-ᴐ   +  ԑdan     ahᴐhodan 
kᴐ            +   ayi-e    ayikᴐ 
atu-o        +  aduro    atuduro 

 

Ͻtoa so ka sԑ, ԑyԑ fᴐnᴐlᴐgyi mu nsakraeԑ bi na ԑde saa nsakraeԑ yi ba.  

Givon (2001) nso si so dua sԑ, mᴐᴐfim binom wᴐ hᴐ a ԑntumi nnyina ne ho so sԑ asԑmfua 

a nteaseԑ wᴐ mu, gye sԑ ԑkᴐbata asԑnnua bi ho. Ԑba no saa a ԑma saa asԑmfua no nkyerԑaseԑ 

sesa, ԑfiri sԑ, ԑma saa asԑnnua no sesa kᴐ asԑmfuakuo foforᴐ mu. Ɔtoa so ka sԑ, berԑ a 

mᴐᴐfim ahoroᴐ bi akeka abobom ama nsԑmfua bi asesa akᴐ nsԑmfuakuo foforᴐ bi mu no, 

ԑtumi ma yԑnya nsԑmfua nkabom bi. Nsԑmfua nkabom nso ba wᴐ berԑ a edin, adeyԑ anaa 

edin nkyerԑkyerԑmu bi abԑbata asԑmfua foforᴐ bi ho na asesa saa asԑmfua no mu nteaseԑ. 

Saa kwan yi ma yԑnya asԑmfua nkabom a ԑyԑ edin. Asԑmfua nkabom a ԑyԑ edin mu no, 

edin di akotene wᴐ mu pa ara. Yԑtumi nya edin ne edin asԑmfua nkabom, berԑ a edin 

mmienu agyina hᴐ sԑ asԑmfua na edin a ԑdi kan no rekyerԑkyerԑ edin a ԑtᴐ so mmienu no 

mu. Nhwԑsoᴐ; Gᴐᴐso borᴐdeԑ, Ɔboase ankaa, wuram nam.  

Bio, yԑtumi nya asԑmfua nkabom a ԑkura edin nkyerԑkyerԑmu ne edin, berԑ a edin 

nkyerԑkyerԑmu no rekyerԑkyerԑ edin no mu. Nhwԑsoᴐ; Ɔboᴐkorokorowa, Ɔmanfofor.  

2.3.1 Alomᴐᴐfo 

Sԑ yԑka alomᴐᴐfo a, Thakur (1997) kyerԑ sԑ ԑyԑ akwan horoᴐ bi a mᴐᴐfem bi tumi fa so da 

ne ho adi wᴐ berԑ a yԑrekasa mu. Ɔkyerԑ sԑ ԑnyԑ berԑ nyinaa na mᴐᴐfo baako bԑgyina hᴐ 

ama mᴐᴐfem bi. Mmom, mᴐᴐfo ahoroᴐ bi bԑtumi agyina hᴐ ama mᴐᴐfem korᴐ no ara. 

Ԑgyina nnyegyeeԑ ahoroᴐ bi a saa mᴐᴐfem no bԑhyia wᴐ asԑmfua no mu so. Ɔma nhwԑsoᴐ 

bi sԑ, Borᴐfo kasa mu no, mᴐᴐfem /s/ a ԑkyerԑ dodoᴐ kabea no tumi sesa yԑ /z/ wᴐ asԑmfua 

‘boys’ mu, nanso, mᴐᴐfem /s/ korᴐ yi ara tumi sesa yԑ /Iz/ wᴐ asԑmfua ‘buses’ mu, ԑnna 

ԑtumi nso yԑ /s/ no ara wᴐ asԑmfua ‘cats’ mu.  

Bio, sԑ yԑde adeyԑ bi rekᴐ twam kabea nso mu a, mᴐᴐfem a ԑdi adeyԑ akyire na ԑrekyerԑ 

twam kabea bԑyԑ /t/ wᴐ asԑmfua ‘stopped’ mu. Saa mᴐᴐfem korᴐ no ara sesa yԑ /d/ wᴐ 

‘bombed’ mu, nanso, ԑsan sesa yԑ /Id/ wᴐ a adeyԑ ‘wanted’ mu. Yei nti, /s/, /z/ ne Iz/ yԑ 

akwan horoᴐ mmiԑnsa a mᴐᴐfem a ԑkyerԑ dodoᴐ kabea no da ne ho adi. Wᴐn ne alomᴐᴐfo 

no. Saa ara na /t/, /d/ ne /Id/ nso yԑ akwan horoᴐ mmiԑnsa a mᴐᴐfem a ԑkyerԑ twam kabea 

nso da ne ho adi. Wᴐn nso yԑ alomᴐᴐfo. 

Yԑbԑtumi anya nhwԑsoᴐ a ԑdidi soᴐ yi wᴐ Akan mu nso. Nsԑmfua pam, si, twa ne kᴐ yԑ 

adeyԑ. Nsianim mᴐᴐfem a ԑma saa adeyԑ nsԑmfua yi kᴐ daabi kabea mu no, ԑbiara wᴐ sԑnea 

ԑbԑyԑ ne ho wᴐ adeyԑ no biara mu. Ԑne sԑ, 

{m-} bԑdi pam anim   

{n-} bԑdi si anim  

{ɲ-} bԑdi twa anim  

{ŋ-} bԑdi kᴐ anim 

Yei nti, {m-}, {n-}, {ɲ-} ne {ŋ-} yԑ alomᴐᴐfo. Wᴐgyina hᴐ ma mᴐᴐfem baako a ԑkyerԑ 

daabi kabea no. Bio, adeyԑ siiԑ ne kᴐeԑ wᴐ daabi kabea mu. {-iԑ} a ԑwᴐ siiԑ mu ԑnna               

{-eԑ} a ԑwᴐ kᴐeԑ mu no yԑ alomᴐᴐfo a ԑgyina hᴐ ma mᴐᴐfem baako. Ԑgyina hᴐ ma mᴐᴐfem 

a ԑkyerԑ twam kabea no. Afei nso, edin ᴐkraman, onipa, efie, ԑdan ne ataadeԑ mu no, 

nsianim {ᴐ-, o-, e-, ԑ- ne a-} yԑ alomᴐᴐfo ma mᴐᴐfem baako a ԑkyerԑ sԑ edin no yԑ baako 

kabea. 

 

Aronoff ne Fudeman (2011) kyerԑ sԑ, Borᴐfo kasa mu no, sԑ yԑde adeyԑ bi rekᴐ twam kabea 

mu a, kᴐnsonante a ԑtwa toᴐ wᴐ asԑnnua no mu no, beaԑ a yԑyԑ saa kᴐnsonante no, sԑ ԑmu 

pi anaasԑ ԑmu mpi na ԑbԑkyerԑ sԑnea mᴐᴐfo a ԑwᴐ sԑ ԑbԑdi n’akyi ma no de asԑmfua no kᴐ 

twam kabea mu no bԑ yԑ. Aronoff ne Fudeman (2011) asԑm yi yԑ adwuma wᴐ Akan mu 

nso. Ԑnam sԑ Akan mu deԑ mpԑn pii no, vawol na ԑtaa di adeyԑ akyi nti, tԑkyerԑma no yԑbea 

wᴐ saa vawol no yԑ mu na ԑkyerԑ sԑnea mᴐᴐfo a ԑbԑtoa so de akyerԑ twam kabea no bԑyԑ 

ne ho. Ԑne sԑ, sԑ vawol a ԑdi adeyԑ no akyi no yԑ ԑsoro vawol a, mᴐᴐfo bi bԑtoa so akyerԑ 

twam kabea, na nea saa mᴐᴐfo no bԑyԑ ne sԑ, ne fa a ԑbԑn vawol a ԑtwa adeyԑ no to pԑԑ no 

nso bԑyԑ ԑsoro vawol. Nhwԑsoᴐ; vawol a ԑtwa adeyԑ si toᴐ yԑ ԑsoro vawol /i/, ԑno nti, mᴐᴐfo 

{-iԑ} na yԑde si akyire ma adeyԑ no kᴐ twam kabea mu. Yei ma yԑnya asԑmfua siiԑ. Mmom, 

mᴐᴐfo korᴐ no ara fa a ԑbԑbԑn vawol a ԑtwa adeyԑ bi to pԑԑ no bԑyԑ fam vawol, berԑ a saa 

vawol a ԑtwa toᴐ wᴐ adeyԑ no mu no nso yԑ fam vawol. Nhwԑsoᴐ, vawol a ԑtwa toᴐ wᴐ 

adeyԑ sua mu no yԑ ԑfam /a/, ԑno nti, mᴐᴐfo {-ɪԑ} na yԑde si akyire ma adeyԑ no kᴐ twam 

kabea mu. Yei nso ma yԑnya asԑmfua /suaɪԑ/ anaa suaeԑ. 

  

Animdefoᴐ yi nkyerԑmu a wᴐakyerԑ afa mᴐfᴐlᴐgyi ho wᴐ soro hᴐ yi da no adi sԑ, nsԑmfua 

dodoᴐ no ara wᴐ afaafa bi a nteaseԑ wᴐ mu, berԑ a yԑakyekyԑ saa asԑmfua no mu. Saa 

afaafa yi ne mᴐᴐfem no. Ԑbԑtumi ayԑ nsianim, asԑnnua anaa nsiakyire. Yei ma mehunu sԑ, 

sԑ yԑpԑnsԑnpԑnsԑn Akan afahyԑ biara din mu a, yԑbԑtumi ahunu sԑ edin no dodoᴐ no ara 

wᴐ mᴐᴐfim ahoroᴐ bi.  

 

2.4 Sentase 

Carnie (2013) da no adi sԑ ᴐkasa nhyehyԑeԑ mu no, adeԑ a ԑdi mᴐfᴐlᴐgyi akyi ne sentase. 

Sԑ yԑresua sentase a na ԑkyerԑ sԑ ԑyԑ ᴐkasamu nhyehyԑeԑ na yԑresua. Ԑne sԑ wobԑtumi 

ahunu sԑnea yԑhyehyԑ nsԑmfua ama woatumi anya ᴐkasamufa a ԑtᴐ asom. Thakur (2011) 

kyerԑ sentase mu sԑ ԑyԑ ᴐkasa nkorabata bi a ԑhwԑ sԑnea yԑhyehyԑ nsԑmfua bi ma no didi 

so yie, na atumi ayԑ ᴐkasamu a ԑtᴐ asom. Ɔkyerԑ sԑ, sԑ yԑresua sentase a, ԑsԑ sԑ yԑsua sԑnea 

yԑbԑtumi de ᴐkasasin ahoroᴐ a ԑfata adi dwuma wᴐ ᴐkasamufa anaa ᴐkasamu a yԑpԑ sԑ yԑyԑ 

no mu, sԑnea ԑbԑma saa ᴐkasamufa anaa ᴐkasamu no atᴐ asom. Ɔkasasin a yԑreka ho asԑm 

no bԑtumi ayԑ edin kasasin, adeyԑ kasasin anaa ᴐkyerԑfoᴐ kasasin. Berԑ a yԑahunu ᴐkasasin 

ahoroᴐ a yԑbԑtumi de adi dwuma wᴐ ᴐkasamufa anaa ᴐkasamu bi mu no, ԑsԑ sԑ yԑtumi 

hunu dwuma pᴐtee a ԑmu biara bԑdi wᴐ ᴐkasamufa anaa ᴐkasamu a yԑpԑ sԑ yԑyԑ no mu. 

Ԑne sԑ, ԑsԑ sԑ yԑhunu sԑ ᴐkasasin bi bԑdi dwuma sԑ ᴐyԑfoᴐ anaa ԑbԑdi dwuma sԑ ayᴐdeԑ, na 

aboa ama yԑatumi ahunu baabi pᴐtee a ԑbԑdi wᴐ ᴐkasamufa anaa ᴐkasamu a yԑpԑ sԑ yԑyԑ 

no mu. Ɔtoa so ka sԑ, sԑ yԑhunu saa nnoᴐma mmienu yi na yԑtumi de di dwuma yie a ԑndeԑ 

ԑnkᴐba sԑ yԑrekeka nsԑmfua abobom kԑkԑ, mmom yԑrehyehyԑ no sԑnea ԑbԑyԑ a yԑbԑnya 

ᴐkasamufa anaa ᴐkasamu a ԑtᴐ asom. Yԑbԑtumi agyina Thakur (2011) adwenkyerԑ yi so 

ayԑ nhwԑsoᴐ wᴐ Akan mu. Sԑ ebia, ‘Kwabena kᴐᴐ Nkran’. Saa ᴐkasamu yi mu no, 

‘Kwabena’ yԑ edin kasasin a ԑredi dwuma sԑ ᴐyԑfoᴐ; ‘kᴐᴐ’ yԑ adeyԑ kasasin a ԑrekyerԑ deԑ 

ᴐyԑfoᴐ no yԑeԑ; ‘Nkran’ nso yԑ edin kasasin a ԑredi dwuma sԑ ᴐkyerԑfoᴐ. Ԑyԑ dwuma a 

ᴐkasasin yi mu biara redi na ԑkyerԑ baabi a ԑmu biara di wᴐ saa ᴐkasamu no mu. Yei ama 

saa ᴐkasamu no nhyehyԑeԑ adi mu, ԑfiri sԑ, atumi de adwene bi ato dwa. Yei kyerԑ sԑ, ԑnyԑ 

adeԑ a yԑbԑtumi anya ᴐkasamu nhyehyԑeԑ biara a ԑte sԑ; *Kᴐᴐ Nkran Kwabena, ԑfiri sԑ, 

ᴐkasasin a ԑwowᴐ mu no anni baabi a ԑwᴐ sԑ ԑdi. Yei nti, nteaseԑ biara nni mu.  

Agyekum (2010) kyerԑ ᴐkasamu ase sԑ ԑyԑ asԑm anaa nsԑmfua bi a yԑakeka abom na ԑda 

adwene mu bi adi. Ɔkyerԑ sԑ, yԑwᴐ ᴐkasamu a ԑyԑ tiawa anaa tenten. Ɔkasamu tiawa yԑ 

ᴐkasamu a ԑde adwene baako pԑ to dwa. Sԑ ebia,  

• Yԑasua Twi kasa pԑn. 

• Gyae saa yԑ. 

• Wobԑkᴐ bi? 

• Bra ntԑm! 

Boahene (1999) toa so ka sԑ, yԑwᴐ ᴐkasamu tiawa a ԑdi dwuma sԑ asԑnka; yԑwᴐ deԑ ԑdi 

dwuma sԑ ᴐhyԑ ԑnna yԑwᴐ deԑ ԑdi dwuma sԑ asԑmmisa. Nhwԑsoᴐ; 

Ɔkasamu tiawa a ԑdi dwuma sԑ asԑnka 

• Adesua yԑ den. 

• Yareԑ yԑ ya. 

• Yesu adi nkunim. 

Ɔkasamu tiawa a ԑdi dwuma sԑ asԑmmisa 

• Moasi mo hene no? 

• Yԑbԑma kwan nnԑ? 

• Woyare? 

Ɔkasamu tiawa a ԑdi dwuma sԑ ᴐhyԑ 

• Yԑ komm! 

• Gyae saa! 

• Bra ma yԑnkᴐ. 

Boahene (1999) ne Agyekum (2010) toa so kyerԑkyerԑ mu sԑ, sԑ ᴐkasamu no de adwene 

mmienu anaa deԑ ԑboro saa to dwa a ԑyԑ ᴐkasamu tenten. Wᴐtoa so ka sԑ yԑbԑtuni akyԑ 

ᴐkasamu tenten mu ama yԑanya mmᴐho ne tenten bio. Ԑne sԑ, sԑ yԑnya ᴐkasamu tiawa 

ahoroᴐ bi, na yԑde nkabomdeԑ bi te sԑ na, ԑnna, anaa, anaasԑ anaa nanso keka saa ᴐkasamu 

tiawa ahoroᴐ yi bom a, ԑma yԑnya ᴐkasamu mmᴐho. Yei kyerԑ sԑ, ᴐkasamu mmᴐho biara 

wᴐ afaafa a ebiara tumi gyina ne ho so. Nhwԑsoᴐ na ԑdidi soᴐ yi; 

• Ahoma no teeԑ ԑnna yԑtoaa so. 

• Ɔyare anaasԑ sika na ᴐnni? 

• Mepԑ sԑ mekᴐ Mampᴐn nanso menni sika. 

Sԑ yԑpaepae ᴐkasamu a ԑwowᴐ soro hᴐ no mu a, yԑbԑhunu sԑ, afaafa a ԑwowᴐ ԑbiara mu 

no tumi gyina ne ho so sԑ ᴐkasamu tiawa.  

Boahene (1999) ne Agyekum (2010) ma yԑte aseԑ sԑ, ᴐkasamu tenten nso yԑ ᴐkasamu bi a 

ԑde adwene mmienu anaa nea ԑboro saa to dwa. Saa ᴐkasamu no mu no, ԑfa bi tumi gyina 

ne ho so, na ԑfa bi nso ntumi nnyina ne ho. Yei nti, ԑma ne nhyehyԑeԑ yԑ kuntann.Yԑde 

nkabomdeԑ a ԑdidi soᴐ yi na ԑdi dwuma wᴐ saa ᴐkasamu yi yԑ mu; ԑfiri sԑ, sԑ…a, berԑ…..a, 

ԑsiane sԑ, ԑnam sԑ. Nhwԑsoᴐ na ԑdidi soᴐ yi; 

• Sԑ menya sika a, mԑyԑ adᴐeԑ. 

• Ԑsiane sԑ mewᴐ sika nti, metumi yԑ adᴐeԑ pa ara. 

• Wankᴐ bi ԑfiri sԑ, wante nkra no. 

Sԑ yԑpaepae ᴐkasamu a ԑwowᴐ soro hᴐ no mu a, Sԑ menya sika a, Ԑsiane sԑ mewᴐ sika nti, 

ne ԑfiri sԑ, wante nkra no yԑ afaafa bi a ԑntumi nnyina hᴐ sԑ ᴐkasamu tiawa. Berԑbiara gye 

sԑ yԑde ԑmu biara bata deԑ ԑtumi gyina ne ho so ansa na ayԑ yie. Mmom, afaafa a aka a ԑyԑ; 

mԑyԑ adᴐeԑ, metumi yԑ adᴐeԑ ne Wankᴐ bi yԑ deԑ ԑtumi gyina ne ho so. Yei ma yԑhunu sԑ, 

sԑ yԑde ᴐkasamu mmᴐho toto ᴐkasamu tenten a ԑyԑ kuntann no ho a, yԑhunu sԑ, afaafa a 

ԑwowᴐ ᴐkasamu mmᴐho mu no biara tumi gyina sԑ ᴐkasamu tiawa, nanso, ᴐkasamu tenten 

a ԑyԑ kuntann no deԑ, ԑyԑ ԑfa bi na ԑtumi gyina ne so, ԑfa bi deԑ, ԑntumi nnyina ne ho so. 

 

Boahene (1999), Agyekum (2010) ne Thakur (2011) nkyerԑmu yi ma mehunu sԑ, ᴐkasa 

biara wᴐ nyehyԑeԑ.  Ansa na yԑbԑtumi ahyehyԑ ᴐkasasin ahoroᴐ bi de ayԑ ᴐkasamufa anaa 

ᴐkasamu bi no, gye sԑ yԑhwԑ ᴐkasasin no mu biara dwumadie a ԑbԑdi wᴐ ᴐkasamu a yԑpԑ 

sԑ yԑyԑ no mu, na yԑagyina so de ԑmu biara agyina baabi a ԑfata.  Sԑ yԑdi saa nhyehyԑeԑ yi 

so a, ԑbԑboa ama yԑatumi ayԑ ᴐkasamufa anaa ᴐkasamu a nteaseԑ wᴐ mu yie. Saa adesua 

yi boaa me ma metumi hunuu afahyԑ din a ԑyԑ ᴐkasamu, ԑfiri sԑ, sԑnea wᴐahyehyԑ nsԑmfua 

anaa ᴐkasasin a ԑwowom no maa mehuu sԑ ԑde adwene bi to dwa. 

 

2.5 Nhwehwԑmu yi mu adwenemusԑm: X -baa Tiᴐri 

Adwenemusԑm anaa tiᴐri a megyinaa so yԑԑ afahyԑ din binom mu mpԑnsԑmpԑnsԑmu wᴐ 

sentase kwan so ne X-baa tiᴐri. Shlonsky (2010) ne Carnie (2013) kyerԑ sԑ, Chomsky 

(1970) na ᴐde saa X-baa tiᴐri yi baeԑ. Ԑyԑ tiᴐri a ԑkyerԑ sԑnea yԑbԑtumi ayԑ ᴐkasasin anaa 

ᴐkasamu bi mu mpԑnsԑmpԑnsԑmu. 

Kornai ne Pullum (1990) kyerԑ sԑ, lenguestese mu no, X-baa tiᴐri yԑ tiᴐri a ԑhwԑ ᴐkwan a 

yԑfa so de sentase di dwuma ma ԑdi mu. Wᴐtoa so ka sԑ, saa tiᴐri yi botaeԑ pa ara ne sԑ 

ԑbԑhwԑ sԑdeԑ yԑnam nsԑmfua so nwene ᴐkasasini, ᴐkasamufa anaa ᴐkasamu ahodoᴐ. 

Wᴐkyerԑ sԑ, yԑbԑtumi de X no agyina hᴐ ama asԑmfuakuo biara, sԑ ebia, edin, adeyԑ, edin 

nkyerԑkyerԑmu anaa ᴐkyerԑfoᴐ. Yei bԑgyina asԑm pᴐtee a yԑpԑ sԑ yԑyԑ mu 

mpԑnsԑmpԑnsԑmu no so. Yei kyerԑ sԑ, asԑm pᴐtee a yԑreyԑ ԑmu mpԑnsԑmpԑnsԑmu no 

bԑtumi ama X no ayԑ ED a ԑgyina hᴐ ma edin, X korᴐ no ara bԑtumi ayԑ AD a ԑgyina hᴐ 

ma adeyԑ, anaa NKY a ԑgyina hᴐ ma nkyerԑkyerԑmu. Bio, yԑbԑtumi de ADKS a ԑkyerԑ 

adeyԑ kasasin agyina sԑ X''; na EDKS a ԑyԑ edin kasasin nso agyina hᴐ ama X'' korᴐ no ara. 

Yei nyinaa gyina asԑm pᴐtee a yԑreyԑ ԑmu mpԑnsԑmpԑnsԑmu no so. Kornai ne Pullum 

(1990) gyina yei so de saa nhwԑsoᴐ yi di dwuma sԑ, sԑ yԑnya edin a ԑyԑ asԑmfua abaayewa 

a, yԑbԑtumi de nkyerԑkyerԑmu bi aka ho ama ayԑ abaayewa fԑfԑԑfԑ. Yԑbԑtumi nso de 

oyikyerԑ bi nso abata ho ama yԑanya abaayewa fԑfԑԑfԑ no. Wᴐkyerԑ mu sԑ,  

Abaayewa yԑ asԑmfua baako, na sԑ nsԑmfua bi te sԑ fԑfԑԑfԑ no bԑbata ho a ԑma yԑnya edin 

kasasin abaayewa fԑfԑԑfԑ no. Wᴐkyerԑ sԑ, Chomsky (1970) ka sԑ, saa edin kasasin yi, 

yԑbԑtumi atwa no sini EDKS de agyina hᴐ sԑ X a abaa bi da so, na ԑno ne X-baa no. Kornai 

ne Pullun (1990) kyerԑ sԑ, ԑnam sԑ ԑyԑ den sԑ yԑde abaa bԑto X no apampam nti, yԑbԑtumi 

de X' agyina hᴐ ama saa X a abaa da n’apampam  de akyerԑ X-baa no. Mmom, deԑ ԑgyina 

hᴐ ma asԑmfua baako pԑ deԑ, yԑmfa abaa biara nto so. Yԑbԑhunu saa nhyehyԑeԑ yi wᴐ dua 

a ԑwᴐ aseԑ ha yi so. Ԑrepԑnsԑnpԑnsԑn edin kasasin ‘abaayewa fԑfԑԑfԑ no’ mu. 

EDKS'' gyina hᴐ ma X'' a ԑyԑ edin kasasin no nyinaa. 

EDKS' gyina hᴐ ma X' a ԑyԑ edin ne ne nkyerԑkyerԑmu a oyikyerԑ no nka ho 

ED gyina hᴐ ma X a ԑyԑ edin a ԑyԑ asԑmfua baako pԑ 

EDKS'' 

  

           EDKS'  Oyikyerԑ 

 

         ED       NKY    

 

       Abaayewa         fԑfԑԑfԑ   no 

 

Yԑbԑtumi de adeyԑ kasasin nso ahyԑ saa nhyehyԑeԑ koroᴐ no ara mu. Sԑ yԑnya adeyԑ 

kasasin ‘Bᴐ mpaeԑ’ a, yԑbԑnya nhyehyԑeԑ a ԑdidi soᴐ yi; 

ADKS' gyina hᴐ ma X' a ԑyԑ adeyԑ kasasin no nyinaa. 

AD gyina hᴐ ma X a ԑyԑ adeyԑ 

ED gyina hᴐ ma edin.  

ADKS' 

 

         AD             ED 

      

        Bᴐ        mpaeԑ 

 

Kornai ne Pullun (1990) ka bio sԑ, yԑbԑtumi agyina X-baa tiᴐri yi ara so ayԑ ᴐkasamu mu 

mpԑnsԑmpԑnsԑmu nso. Wᴐkyerԑ sԑ, ᴐkasamu biara wᴐ adeyԑ kasasin ne edin kasasin, na 

saa ᴐkasasin no bԑtumi adi dwuma sԑ ᴐyԑfoᴐ. Ԑno akyi no, yԑbԑtumi anya kabea ahoroᴐ bi 

nso te sԑ daabi kabea, ayԑasie kabea, twam kabea ne adeԑ. Sԑ yԑnya ᴐkasamu tiawa bi te sԑ 

‘Abᴐfra no yare’ a sei na mpԑnsԑmpԑnsԑmu no bԑyԑ;   

ƆKST yԑ ᴐkasamu tiawa 

EDKS' yԑ edin kasasin 

AD yԑ adeyԑ 

OY yԑ oyikyerԑ 

Yei nti, yԑbԑnya nkyekyԑmu sei wᴐ tiᴐri no mu; 

 

             ƆKST 

     

       EDKS'    AD 

 

    E      OY 

 

          Abᴐfra          no      yare 

Carnie (2013) de X-Baa tiᴐri yi adi dwuma yie wᴐ sentase nhyehyԑeԑ mu pa ara. 

Ɔkyerԑkyerԑ mu sԑ, sԑ yԑde ᴐkasamu mu mpԑnsԑmpԑnsԑmu wura saa tiᴐri yi mu, na yԑyԑ 

no yie a, ԑboa ma yԑtumi hunu nsԑmfua anaa ᴐkasasin ahoroᴐ a ԑwowᴐ mu no. Bio, ԑma 

yԑhunu ayᴐnkofa a ԑdeda saa nsԑmfua anaa ᴐkasasin ahoroᴐ no mu na yԑahunu ԑbiara 

dwumadie. Ɔtoa so kyerԑ sԑ, saa tiᴐri yi boa ma obi tumi te sentase ase na watumi de adi 

dwuma yie. Saa kwan yi boa ma sԑ yԑhunu ᴐkasamu bi a yԑtumi kyerԑ mu yie. 

Deԑ enti a mede X-baa tiᴐri yi dii dwuma wᴐ me dwumadie yi mu ne sԑ, ԑboaa me maa 

metumi de dua mfoni no pԑnsԑnpԑnsԑnn Akanfoᴐ afahyԑ din ahoroᴐ no mu. Sԑnea ada adi 

wᴐ nhwԑsoᴐ a ԑwowᴐ soro hᴐ no mu no, yԑhunu sԑ animdefoᴐ no nkyerԑmu ԑfa tiᴐri no ho 

no aboa ama ᴐkasasin ne ᴐkasamu bi mu mpԑnsԑmpԑnsԑmu adi mu, ԑfiri sԑ, wᴐnam dua 

mfoni no so ama nsԑmfuakuo a ԑwowᴐ ᴐkasasin ne ᴐkasamu tiawa no mu nyinaa ada adi. 

Saa ara na ԑboaeԑ maa nsԑmfua ahoroᴐ bi a na ahinta wᴐ afahyԑ din ahoroᴐ no mu no daa 

adi. Yei de afahyԑ din ahoroᴐ no mu nteaseԑ too dwa. 

 

2.6 Tᴐfabᴐ 

Ɔfa a ԑtᴐ so mmienu wᴐ nhwehwԑmu yi mu hwԑԑ nnoᴐma mmienu. Nea ԑdi kan no, ԑhwԑԑ 

animdefoᴐ bi adwene a wᴐakyerԑ afa nsԑm bi a ԑfa nhwehwԑmu yi ho ho. Deԑ ԑtᴐ so 

mmienu no, ԑhwԑԑ tiᴐri a megyinaa so yԑԑ me mpԑnsԑmpԑnsԑmu wᴐ Akanfoᴐ afahyԑ din 

binom mu wᴐ sentase kwan so. Wᴐ nea animdefoᴐ bi aka afa nsԑm a ԑfa me nhwehwԑmu 

yi ho no, mehwԑԑ biribi faa Akanfoᴐ ne Akan kasa no ho. Nhwehwԑmu yi ada no adi sԑ, 

Akan kasa no ka Kwa kasa ahoroᴐ no ho, na yԑbԑtumi ahunu nnipakuo a wᴐyԑ Akanfoᴐ yi 

wᴐ Ghana amantam dodoᴐ no ara mu. Animdefoᴐ bi adwene a wᴐakyerԑ afa amammerԑ, 

afahyԑ ne ԑho mfasoᴐ ho nso puee wᴐ ᴐfa yi mu. Ԑno akyi no, mᴐfᴐlᴐgyi ne sentase ho 

nsԑm nso daa adi.  

Bio, yԑhunu X-baa tiᴐri ho asԑm nso wᴐ ᴐfa yi mu. Ԑno ne tiᴐri a megyinaa so yԑԑ Akanfoᴐ 

afahyԑ din ahoroᴐ bi mu mpԑnsԑmpԑnsԑmu wᴐ sentase kwan so. Yei nti, ᴐfa yi ada 

animdefoᴐ bi adwene a wᴐakyerԑ afa saa tiᴐri yi ho, ne sԑnea yԑsi gyina so yԑ ᴐkasasin ne 

ᴐkasamu bi mu mpԑnsԑmpԑnsԑmu adi. 

ƆFA A ƐTƆ SO MMIƐNSA 

DWUMADIE YI HO AKWANKYERԐ 

3.0 Nnianimu 

Ɔfa yi yԑ nhwehwԑmu yi nkyekyԑmu a ԑkyerԑ kwan a mefaa so yԑԑ nhwehwԑmu yi. Ɛhwԑ 

nhwehwԑmu yi su, beaeԑ a meyԑԑ nhwehwԑmu no, nnipa dodoᴐ a mede wᴐn dii dwuma no 

ne deԑ enti a nhwehwԑmu no fa Akanfoᴐ afahyԑ ho. Bio, ᴐfa yi san kyerԑ ᴐkwan a mefaa 

so nyaa nsԑm yԑԑ nhwehwԑmu yi. Ԑsan kyerԑ nsԑm a maka wᴐ ᴐfa yi mu nyinaa tᴐfabᴐ. 

 

3.1 Nhwehwԑmu yi su 

Nhwehwԑmu yi yԑ kwalitatifu nhwehwԑmu, a ne su yԑ ԑtinografi. Sԑ yԑka ԑtnografi a na 

yԑrekyerԑ kwalitetifu nhwehwԑmu a ԑhwehwԑ nnipakuo bi gyidie, wᴐn suban ne sԑnea 

wᴐne wᴐn ho wᴐn ho nya nkitahodie. Saa ԑtnografi nhwehwԑmu yi wie pԑyԑ wᴐ berԑ a yԑde 

yԑn ho hyԑ saa nnipakuo yi dwumadie bi a wᴐyԑ mu, na yԑrehwԑ wᴐn wᴐ saa berԑ korᴐ no 

ara mu wᴐ berԑ pᴐtee bi mu, na yԑagyina so apԑ nsԑm ayԑ mpԑnsԑmpԑnsԑmu (Berry, 1991; 

Reeves, Kuper & Hodges 2008; Denzin & Lincoln, 2011). Deԑ enti a meyԑԑ kwalitetifu 

nhwehwԑmu a ԑyԑ ԑtnografi ne sԑ, ԑyԑ amammerԑ ho nsԑm na nhwehwԑmu yi rehwԑ. Afei 

nso mamfa nkontabudeԑ anni dwuma wᴐ nhwehwԑmu yi mu, mmom, megyinaa nnipakuo 

a mede wᴐn dii dwuma no nsԑm so na ԑyԑԑ mpԑnsԑmpԑnsԑmu no. Osuala (2005) ne Goode 

& Hatt (2006) kyerԑ sԑ kwalitetifu nhwehwԑmu yԑ kwan a yԑfa so hwԑ, sua, kyerԑkyerԑ 

nsԑm mu nya nhunumu fann a efi biara nni ho. Yei kyerԑ sԑ ԑbue kwan ma wotumi trԑtrԑ 

adwenesu ne nkyerԑkyerԑmu ahodoᴐ biara a wobԑnya afa nsԑm bi ho. Na mewᴐ gyidie sԑ 

ԑyԑ kwalitatifu no nti, na ԑbԑboa me ama manya nsԑm biara a mԑhia ama nhwehwԑmu yi 

adi mu. Na nnipa a me ne wᴐn redi dwuma no bԑma me nsԑm sԑnea ԑteԑ pԑpԑԑpԑ.  

University of Education, Winneba http://ir.uew.edu.gh



  

44 
 

 

Bio, menyaa awerԑhyԑmu bi sԑ ԑyԑ kwalitatifu no nti, nnipa dodoᴐ a mede wᴐn dii dwuma 

no, na mԑhunu wᴐn adwene a wᴐwᴐ fa wᴐn afahyԑ ho ne sԑnea wᴐte wᴐn afahyԑ din ase 

fa. Ɛsiane sԑ ԑfa wᴐn ankasa amammerԑ ho nti, nsԑm a na wᴐbԑma me no dodoᴐ no ara bԑyԑ 

nokorԑ; nea na ԑrenyԑ nokorԑ no bԑyԑ kakraa bi, ԑfiri sԑ nea wᴐte, nea wᴐhunu ne nea wᴐyԑ 

wᴐ wᴐn afahyԑ ho na na wᴐbԑka akyerԑ me. Ne saa nti, menyaa gyidie sԑ nsԑm a na wᴐbԑka 

no dodoᴐ no ara mu bԑda hᴐ ama me na matumi de ayԑ mpԑnsԑmpԑnsԑmu a ԑbԑdi mu na 

ԑso aba mfasoᴐ.   

 

3.2 Beaeԑ a meyԑԑ nhwehwԑmu no 

Meyԑԑ nhwehwԑmu yi wᴐ nkuro ahoroᴐ pii so. Nkuro bi a ԑwowᴐ amantam ahoroᴐ bi te sԑ 

Apueԑ Mantam, Atᴐeԑ Mantam, Asante Mantam ne Mfinimfini Mantam na menyaa nsԑm 

faa nhwehwԑmu yi ho firiiԑ. Anso hᴐ ara, amantam binom te sԑ Ahafo ne Bono Apueԑ nso 

mepԑԑ nsԑm firii hᴐ. Ne korakora no, mesan pԑԑ afahyԑ bi ho nsԑm firii Atᴐeԑ Atifi Mantam 

nso de kaa me nsԑm a menyaeԑ no ho. Deԑ enti a ԑbaa no saa ne sԑ, kuro biara ne afahyԑ a 

wᴐdi wᴐ hᴐ. Yei nti, Apueԑ nkuro bi te sԑ Akurᴐpᴐn, Kukuruantumi ne Kyebi; Mfinimfini 

Mantam nkuro bi te sԑ Adwumako, Adwumako Takyiman, Oguaa, Elmina, Saltpond, 

Anomabo, Asebu, Moree ne adeԑ. Sԑ ԑba Asante Mantam a, meyԑԑ nhwehwԑmu no bi wᴐ 

Kumase, Bonwire, Kokofu, Ɔfinso ne Kumawu;  Ahafo Mantam nso, nkuro bi te sԑ Gᴐᴐso 

ne Akyerensua; Bono Apueԑ nkuro bi te sԑ Nkoransa, Takyiman, Atebubu ne Kwame 

Danso.  Atᴐeԑ Atifi Mantam nso, mepԑԑ afahyԑ ho nsԑm firii Asankragua ne Sefwi. Deԑ 

enti a meyԑԑ nhwehwԑmu yi wᴐ mmeaeԑ bebree ne sԑ, Akanfoᴐ dᴐᴐso, na wᴐn nkuro nso 

dᴐᴐso. Afei nso, ԑrekame ayԑ sԑ kuro biara nso wᴐ afahyԑ a ԑmu foᴐ die. Nea ԑbaeԑ ne sԑ, 

ԑnyԑ nkuro a mabobᴐ din no nyinaa na metuu kwan kᴐᴐ so. Mmom, mepԑԑ nnipa bi a wᴐfiri 

nkuro no so, nanso wᴐtete Kumase ne Ɔfinso a me nso mete hᴐ bi. Saa nnipa yi bi yԑ nnipa 

a wᴐn ani afi na wᴐnim wᴐn nkuro so amammerԑ yie. Ebinom koraa mpo yԑ akyeame ne 

ahemfo nketewa wowᴐ wᴐn nkuro so, nanso adwuma nti, wᴐtete Ɔfinso ne Kumase. Me 

ne saa nnipa yi twetwee nkᴐmmᴐ maa wᴐkyerԑԑ me nnoᴐma pii faa wᴐn afahyԑ ahoroᴐ bi 

ho.  

 

3.3 Nnipa dodoᴐ ne nnipa nyiyimu a mede wᴐn dii dwuma no    

Megyinaa kwalitatifu nhwehwԑmu no so na ԑyԑԑ me nhwehwԑmu yi. Sԑnea Gray (1987) 

kyerԑ no, saa kwan yi da sԑdeԑ wobԑboaboa nnyinasosԑm ahoroᴐ a wo nsa bԑka de ayԑ wo 

mpԑnsԑmpԑnsԑmu no adi, na woabua nsԑmmisa a ԑda pono so anaa woredi ho dwuma seesei 

no ano. Saa adesua yi kyerԑ sԑdeԑ nnoᴐma bi si teԑ. Nhwehwԑmu kwan yi boaa me maa 

metumi nyaa nnipa dodoᴐ pᴐtee bi a wᴐdaa wᴐn nimdeԑ a wᴐwᴐ fa afahyԑ ahoroᴐ ho no 

adi kyerԑԑ me maa mede yԑԑ me nhwehwԑmu no.  

 

Best ne Kahn (2006) kyerԑ wᴐ Owu-Ewie (2012) mu sԑ yԑka nnipa dodoᴐ a na ԑyԑ 

ankorԑankorԑ bi a wᴐaka wᴐn ho abᴐ mu wᴐ faako a wᴐn nneyԑԑ ne wᴐn dwumadie nyinaa 

yԑ pԑ anaa ԑsԑ na ԑsᴐ ani. Ary, Jacobs ne Razavieh (2002) nso kyerԑ nnipa dodoᴐ mu sԑ ԑyԑ 

nnipakuo bi a yԑreyԑ nhwehwԑmu afa wᴐn ho. Animdefoᴐ yi nkyerԑaseԑ a wᴐama afa nnipa 

dodoᴐ ho yi ma mehunu sԑ nhwehwԑmu biara ntumi nni mu wᴐ berԑ a nnipa bi nka ho. 

Ɛsiane sԑ ԑyԑ deԑn ara a mԑhia nnipa bi na mene wᴐn adi dwuma no nti, medii kan pԑԑ nnipa 

ᴐha ne aduonu (120) a na anka mede wᴐn bԑdi dwuma no, nanso mehunuu sԑ ԑbԑhia sԑ 

meyiyi nnipa no bi firi mu ma wᴐka aduowᴐtwe (80).  

Tuckman (1999) kyerԑ mu sԑ sԑ yԑreyi nnipa mu no yԑ ᴐkwan a yԑfa so yiyi nnipa bi firi 

nnipakuo bi mu na wode wᴐn agyina hᴐ ama nnipakuo no. Owu-Ewie (2012) nso ka sԑ 

nnipa mu nyiyimu yԑ nnipa dodoᴐ no mu kumaa bi a wᴐasᴐne wᴐn so ayiyi wᴐn de wᴐn 

ayԑ nhwehwԑmu. Yei nti, mefaa deԑ Aborᴐfo frԑ no ‘purposive’ nyiyimu kwan so yiyii 

mpanimfoᴐ bi a wᴐn mfeԑ yԑ aduonum ԑrekᴐ no de wᴐn dii dwuma wᴐ me nhwehwԑmu yi 

mu. Botaeԑ a ԑmaa mefaa saa kwan yi so ne sԑ, Cohen, Manion ne Morrison (2007) ne 

Owu-Ewie (2012) kyerԑ sԑ ‘purposive sampling’ yԑ ᴐkwan a yԑfa so hyԑ da yiyi nnipa a 

wogye di sԑ wᴐwᴐ nimdeԑ bi na ԑbԑboa wo ama woatumi de ayԑ nhwehwԑmu adwuma no. 

Yei nti, meyiyii nnipa a wᴐwᴐ nimdeԑ a ԑfata de wᴐn dii dwuma no, ԑfiri sԑ mpanin se, 

“etire wᴐ hᴐ a kotodwe nhyԑ kyԑ.” Megyinaa nsԑm yi so de yiyii Nananom ahemfo bi, 

ahemmaa, akyeame ne mpanimfoᴐ a wᴐn mfeԑ kᴐ anim na wᴐwᴐ nimdeԑ wᴐ wᴐn nkuro ne 

wᴐn amanneԑ ho na me ne wᴐn dii dwuma no.  

 

Nnipa aduowᴐtwe (80) no, mmaa yԑ aduanan mmiԑnsa ԑnna mmarima nso yԑ aduasa nson. 

Deԑ enti a mede nnipa aduowᴐtwe (80) dii dwuma wᴐ nhwehwԑmu yi mu ne sԑ, na mepԑ 

sԑ abakᴐsԑm a wᴐbԑma me no yԑ nokorԑ turodoo. Yei nti, nea meyԑeԑ ne sԑ, metiee nnipa 

bԑyԑ mmienu ne mmiԑnsa anom nsԑm faa afahyԑ biara ho abakᴐsԑm ho, na mede ebinom 

deԑ totoo ᴐfoforᴐ deԑ ho hunuu sԑ ԑyԑ nokorԑ ansa na mede redi me dwuma yi. 

 Ԑpono 1: Mmaa ne Mmarima dodoᴐ a mede wᴐn dii dwuma no. 

Nnipa Dodoᴐ Ͻha nkyԑmu (%) 

Mmaa 

Mmarima 

43 

37 

53.75 

46.25 

Dodoᴐ 80 100 

 

Ɛpono a ԑdi kan wᴐ soro hᴐ yi kyerԑ nnipa dodoᴐ a mede wᴐn dii dwuma no. Yԑtumi hunu 

wᴐ ԑpono no so sԑ, mmaa yԑ aduanan mmiԑnsa (43) a ԑgyina ma nnipa dodoᴐ no mu ᴐha 

nkyԑmu aduonum mmiԑnsa ne akyire pᴐ aduᴐson nnum (53.75), ԑnna mmarima nso yԑ 

aduasa nson (37) a ԑyԑ nnipa dodoᴐ no mu ᴐha nkyԑmu aduanan nsia ne akyire pᴐ aduonu 

nnum (46. 25). Yei kyerԑ sԑ mmaa a mede wᴐn dii dwuma no dᴐᴐso kakraa bi sene 

mmarima. Deԑ enti a ԑte saa ne sԑ, na mmaa no dodoᴐ no ara na na wᴐayԑ krado sԑ wᴐbԑma 

me nsԑm a mehia no. Afei nso, wᴐamfa sikasԑm biara anha me, na mmom, wᴐkyerԑԑ me 

sԑ wᴐwie dwumadie no a, nea mewᴐ biara a mede bԑda wᴐn ase no, wᴐbԑsᴐ mu. Yei na 

ԑhyԑԑ me nkurane maa memaa mmaa no dᴐᴐso sene mmarima no.  

Ɛpono 2: Nnipa a me ne wᴐn dii dwuma no mfeԑ 

Mfeԑ Mmaa Mmarima Dodoᴐ Ͻha nkyԑmu 

(%) 

50-59 

60-69 

70-79 

 

8 

25 

10 

 

9 

17 

11 

 

17 

42 

21 

 

21.25 

52.5 

26.25 

 

Dodoᴐ 43 37 80 100 

 

Nnipa a mede wᴐn dii dwuma a wᴐmaa me afahyԑ ho nsԑm de yԑԑ me nhwehwԑmu no yԑ 

nnipa a wᴐn ani afi. Ɛpono a ԑtᴐ so mmienu a ԑwᴐ soro hᴐ no kyerԑ nnipakuo no mfeԑ.  

Wᴐyԑ nnipa a wᴐadi firi mfeԑ aduonum kᴐsi aduᴐson nkron. Yԑhunu wᴐ ԑpono no so sԑ 

wᴐn a wᴐn mfeԑ no firi aduonum (50) kᴐsi aduonum nkron (59) no dodoᴐ so dunson (17) 

a ԑgyina hᴐ ma nnipa dodoᴐ no mu ᴐha nkyԑmu aduonu baako ne akyire pᴐ aduonu nnum 

(21.25%); dodoᴐ a wᴐadi firi mfeԑ aduosia (60) kᴐsi aduosia nkron (69) no nso yԑ aduanan 

mmienu (42) a ԑgyina hᴐ ma nnipa dodoᴐ no mu ᴐha nkyԑmu aduonum mmienu ne akyire 

pᴐ nnum (52.5%); ԑnna wᴐn a wᴐn mfeԑ no hyԑ aduᴐson (70) kᴐsi aduᴐson nkron (79) no 

nso so aduonu baako (21) a ԑno nso gyina hᴐ ma nnipa dodoᴐ no mu ᴐha nkyԑmu aduonu 

nsia ne akyire pᴐ aduonu nnum (26.25%). Nea enti a meyiyii saa nnipa yi ne sԑ ԑnam sԑ 

wᴐn ani afi nti, wᴐnim abakᴐsԑm pii. Yei nti, wᴐtumi kyerԑԑ me afahyԑ ahoroᴐ no ho 

abakᴐsԑm pii. Afahyԑ ahoroᴐ no din nso, wᴐtumi kyerԑԑ me aseԑ, na ԑboaa me maa metumi 

hunuu edin no asekyerԑ de yԑԑ mpԑnsԑmpԑnsԑmu no.   

Ɛpono 3: Nnipa a mede wᴐn dii dwuma no dibrԑ wᴐ wᴐn nkuro so 

Dibrԑ Dodoᴐ Ͻha nkyԑmu (%) 

Ahemfo  

Akyeame 

Ahemmaa 

Mpanimfoᴐ a wᴐaka 

5 

29 

30 

16 

6.25 

36.25 

37.5 

20 

Dodoᴐ 80 100 

 

Ɛpono a ԑtᴐ so mmiԑnsa a ԑwᴐ soro hᴐ no nso kyerԑ nnipa a mede wᴐn dii dwuma no dibrԑ 

pᴐtee a wᴐwᴐ wᴐ wᴐn nkuro no so. Yԑhunu sԑ ebinom yԑ ahemfo a wᴐn dodoᴐ yԑ nnum 

(5) a ԑyԑ nnipa dodoᴐ no mu ᴐha nkyԑmu nsia ne akyire pᴐ aduonu nnum (6.25%); akyeame 

a wᴐka ho dodoᴐ nso yԑ aduonu nkron (29) a ԑyԑ nnipa dodoᴐ no mu ᴐha nkyԑmu aduasa 

nsia ne akyire pᴐ aduonu nnum (36.25%); ԑnna ahemmaa nso yԑ aduasa (30) a ԑgyina hᴐ 

ma nnipa dodoᴐ no mu ᴐha nkyԑmu aduasa nson ne akyire pᴐ nnum (37.5%). Menyaa nnipa 

a wᴐn deԑ na wᴐnhyԑda nni debrԑ biara, nso ԑnam sԑ wᴐn ani afi nti na wᴐnim wᴐn nkuro 

no mu nsԑm. Yei nti, wᴐtumi kyerԑԑ me afahyԑ ho nsԑm pii. Saa nnipa yi nso dodoᴐ yԑ 

dunsia (16), a ԑyԑ nnipa dodoᴐ no mu ᴐha nkyԑmu aduonu (20%).  Nea enti a meyiyii 

ahemfo, akyeame, ᴐhemmaa na mede mpanimfoᴐ bi a wᴐn ani afi kaa wᴐn ho ne sԑ, wᴐyԑ 

nnipa a wᴐwᴐ ahemfie. Sԑnea yԑnim no, afahyԑ biara die gyina ᴐhene ne ne mpanimfoᴐ so, 

ԑfiri ahyԑaseԑ kᴐpem sԑ wᴐbԑwie. Wᴐn na wᴐboa ma wᴐyԑ emu amanneԑ nyinaa. Yei nti, 

wᴐnim wᴐn afahyԑ ho nsԑm nyinaa. Wᴐnam saa nimdeԑ yi so boaa me pa ara. 

3.4 Nsԑm a megyinaa so yԑԑ nhwehwԑmu yi  

Meyԑԑ nhwehwԑmu yi faa Akanfoᴐ afahyԑ ahoroᴐ ho. Deԑ enti a meyԑԑ no saa ne sԑ, na 

mepԑ sԑ mehwԑ afahyԑ no biara ho abakᴐsԑm na mehunu afahyԑ biara abᴐseԑ: nsԑm a ԑtotoo 

yԑn nananom adikanfoᴐ, na ԑnam so ma wᴐde afahyԑ no baeԑ. Afei nso, na mepԑ sԑ megyina 

abakᴐsԑm a menyaeԑ no so de kyerԑ afahyԑ biara nnyinasoᴐ, sԑ ebia, nea ԑgyina akwantuo 

so, nea ԑgyina ᴐsom anaa nnipakuo no gyidie so ԑne nea anam ako so baeԑ. Ɛno akyiri no, 

na mepԑ sԑ meyԑ afahyԑ biara din mu mpԑnsԑmpԑnsԑmu wᴐ mᴐfᴐlᴐgyi ne sentase kwan so 

na mehunu nsԑmfua ahoroᴐ bi a ԑkeka bom yԑ afahyԑ no din. Mede yei sii m’ani so, ԑfiri 

sԑ, afahyԑ bebree wᴐ hᴐ a Akanfoᴐ binom di, nanso nnipa bebree ntee din no ne ԑho asԑm 

mpo da. Nea obiara nim sԑ ԑwᴐ hᴐ no mpo, dodoᴐ no ara nnim n’abᴐseԑ ne edin no asekyerԑ 

ne ne nhyehyԑeԑ. Menyaa awerԑhyԑmu bi sԑ sԑ meda nnoᴐma sei adi a, ԑbԑbue nnipa bebree 

ani ama wᴐanya suahunu pii afa afahyԑ ho, na wᴐahunu sԑnea afahyԑ biara di mu ne sԑnea 

wᴐbԑbᴐ ho ban. 

 

3.4.1 Nsrahwԑ 

Afe 2018 mu no, bosome ahoroᴐ bi te sԑ Kᴐtᴐnimma, Ͻsannaa, Ɛbᴐ ne Obubuo mu no, 

mebᴐᴐ aporᴐ kᴐᴐ mmeaeԑ bi te sԑ Kyebi, Anomabo, Ɔfinso ne Gᴐᴐso. Mekokᴐᴐ saa nkuro 

yi so wᴐ berԑ a na wᴐredi wᴐn afahyԑ wᴐ hᴐ. Mekᴐpԑԑ nnipa a na mԑhia wᴐn de wᴐn adi 

dwuma no. Ԑno nti, metutuu mpasa kᴐᴐ hᴐ hwԑԑ sԑ mԑtumi anya nnipa bi anaa. Ɛwᴐ mu sԑ 

nnipa no nya no anyԑ mmerԑ amma me saa deԑ, nanso mede animia bᴐᴐ mmᴐden sԑ mԑtumi 

anya bi. Ɛno so na menam de nyaa akyeame ne ahemfo bi kaa mpanimfoᴐ bi ho no. Mene 

wᴐn yԑԑ nhyehyԑeԑ de hunuu ԑda ne mmerԑ pᴐtee a mԑtumi ne wᴐn akᴐtwetwe nkᴐmmᴐ 

no.  

Bio, mekokᴐᴐ afahyԑ no bi ase wᴐ ԑda a ahemfo no de wᴐn anodisԑm reto dwa, na menam 

ԑno so nso nyaa abakᴐsԑm a ԑfa afahyԑ no ho.   

 

3.4.2 Nkᴐmmᴐtwetwe 

Ͻkwan foforᴐ a mefaa so nyaa nsԑm yԑԑ me nhwehwԑmu no ne nkᴐmmᴐtwetwe. Amantam 

dodoᴐ a meyԑԑ nhwehwԑmu no wᴐ mu no, mepԑԑ nnipa bi firii nkuro a wᴐdi afahyԑ wᴐ hᴐ. 

Metutuu akwan kᴐᴐ mmeaeԑ bi ne nnipa no bi kᴐtwetwee nkᴐmmᴐ faa wᴐn afahyԑ no ho. 

Me ne wᴐn twetwee nkᴐmmᴐ faa afahyԑ ho abakᴐsԑm, afahyԑ no din no nhyehyԑeԑ ne 

ayᴐnkofa a ԑda wᴐne wᴐn afahyԑ no ntam ho. Wᴐma menyaa nsԑm bebree de yԑԑ me 

nhwehwԑmu yi. Nsԑm a ԑfirii nkᴐmmᴐtwetwe yi mu baeԑ no mu mpԑnsԑmpԑnsԑmu wᴐ ᴐfa 

a ԑto so nnan no mu. 

Nneԑma titire a mebisaa wᴐn nsԑm faa ho no bi ne; 

• Afahyԑ a wᴐdi wᴐ wᴐn nkuro so. 

• Afahyԑ no ho abakᴐsԑm 

• Ayᴐnkofa a ԑda nnipakuo no ne wᴐn afahyԑ no ntam. 

• Afahyԑ no din asekyerԑ. 

Nsԑmmisa akwankyerԑ no ankasa wᴐ nkekaho 1 wᴐ nwoma yi akyi hᴐ. Metwerԑԑ nyiano a 

wᴐde maa me no nyinaa na meboaa ano. Ɛsiane sԑ nhwehwԑmu no yԑ kwalitatifu nti, nyiano 

a nnipa no de maa me nyinaa no, mepԑnsԑnpԑnsԑnn mu na mesaa mu yiyii nsԑm a ԑbԑboa 

me no. Mede Asante Twi kasa na ԑne wᴐn dii nkitaho berԑ nyinaa mu. Nnipa aduowᴐtwe 

no nyinaa na wᴐyiyii nsԑmmisa no ano.  

3.5 Ɛkwan a mefaa so yԑԑ mpԑnsԑmpԑnsԑmu no 

Menyaa Akanfoᴐ afahyԑ aduosia baako, nanso ԑmu aduanan na mede dii dwuma, ԑfiri sԑ, 

saa dodoᴐ no na menyaa ԑho nsԑm. Dodoᴐ a mamfa anni dwuma no nyinaa ne nea mede 

dii dwuma no nyinaa wᴐ nkekaho a ԑtᴐ so mmiԑnsa no mu. 

Sԑnea ԑbԑyԑ na mpԑnsԑmpԑnsԑmu no bԑdi mu nti, nea meyԑeԑ ne sԑ, meboaboaa nsԑm a 

menyaeԑ no nyinaa ano akuoakuo. Nea ԑteԑ ne sԑ, mehwԑԑ afahyԑ ahoroᴐ no ho abakᴐsԑm 

de hunuu nsԑm a ԑsisiiԑ a ԑmaa nananom adikanfoᴐ nyaa afahyԑ ahoroᴐ no din. Ԑno akyi 

no, meboaboaa afahyԑ din a menyaa ԑho abakᴐsԑm no akuo mmiԑnsa: nea ԑnam akwantuo 

so baeԑ, nea ԑnam ako so baeԑ, ne nea ԑnam nnipakuo no gyidie so baeԑ. Afei, megyinaa 

afahyԑ din no mu nteaseԑ so pԑnsԑnpԑnsԑnn edin no nhyehyԑeԑ mu wᴐ mᴐfᴐlᴐgyi ne sentase 

kwan so. Sԑ meboaboaa nsԑm no ano akuoakuo, na medii ekuo biara ho dwuma no na yԑfrԑ 

no ‘coding’ ne ‘categorization’ wᴐ Borᴐfo kasa mu no. 

Bogdon ne Bikken (2003) ne Maxwell ne Miller (2008) kyerԑ ‘coding’ aseԑ sԑ ԑyԑ sԑ 

yԑreboaboa nsԑm a ԑsesԑ ano, na yԑde saa kuo no hyԑ edin pᴐtee bi ase. Ɛno akyire no, ekuo 

biara a yԑbԑnya no, ԑsԑ sԑ yԑde ebiara toto foforᴐ ho. Saa nimdeԑ yi na megyinaa so de yԑԑ 

mpԑnsԑmpԑnsԑmu no.  

 

3.6 Akwansrԑ 

Ԑnam sԑ me ne nnipa atitire bi na ԑdii dwuma yi nti, mebᴐᴐ mmᴐden sԑ meremfom onipa 

biara wᴐ kwan biara so. Nea meyԑeԑ ne sԑ, mamfiti prԑko pԑ ankᴐpue onipa biara so sԑ me 

ne no rekᴐtwetwe nkᴐmmᴐ, berԑ a na saa nipa no nhwԑ kwan sԑ mereba ne hᴐ. Mmom, 

ansa na merebԑkᴐ obi nkyԑn akᴐdi nkᴐmmᴐ no, medii kan ne saa nipa no yԑԑ nhyehyԑeԑ 

maa ᴐno ara kyerԑԑ me ԑda ne berԑ korᴐ a ԑbԑboa no, na memaa saa berԑ no soeԑ ansa na 

merekᴐ.  Bio, mede nnipakuo no anodisԑm reto dwa no, na mԑhia sԑ mede wᴐn din ne wᴐn 

mfeԑ nso to dwa nanso mamfa me ara me pԑ anyԑ saa. Mede too wᴐn anim maa ԑbinom tee 

aseԑ ansa na mereyԑ saa. Wᴐn a wᴐampԑ sԑ mede wᴐn din ne wᴐn mfeԑ to dwa no deԑ, 

mammᴐ wᴐn din koraa wᴐ nwoma yi mu, wᴐn nsԑm a wᴐmaa me no nko ara na mede dii 

dwuma. 

 

3.7 Tᴐfabᴐ 

Ͻfa yi akyerԑ kwan a mefaa so yԑԑ nhwehwԑmu yi. Nea ԑdi kan no, mekyerԑԑ nhwehwԑmu 

yi su sԑ ԑyԑ kwalitetifu nhwehwԑmu a ԑsan yԑ ԑtinografi. Ɛfiri sԑ ԑrehwԑ amammerԑ ho 

nsԑm. Afei nso, ԑsiane sԑ ԑyԑ kwalitetifu nti, yԑamfa nkontaabudeԑ biara anni dwuma, 

mmom ԑyԑ nnipa a me ne wᴐn dii dwuma no adwenkyerԑ na mede yԑԑ mpԑnsԑmpԑnsԑmu 

no. Mekyerԑԑ beaeԑ a meyԑԑ nhwehwԑmu no mu sԑ ԑyԑ Akanfoᴐ nkuro ahoroᴐ bi a ԑwowᴐ 

amantam ahoroᴐ bi so na mekokᴐeԑ kᴐpԑԑ nsԑm yԑԑ mpԑnsԑmpԑnsԑmu no.  Nnipa dodoᴐ a 

mede wᴐn dii dwuma no ho nsԑm nso puee wᴐ ᴐfa yi mu. Ɛdaa adi sԑ ԑyԑ nnipa aduowᴐtwe 

na mede wᴐn dii dwuma yi. Mmaa yԑ aduanan mmiԑnsa, ԑnna mmarima nso yԑ aduasa 

nson. Yԑhunuu sԑ nnipa yi yԑ wᴐn a wᴐn ani afi. Wᴐn mfeԑ no firi aduonum kᴐpem aduᴐson 

nkron. Saa nnipa yi bi yԑ ahemfo, akyeame ne ahemmaa. 

Ͻfa yi mu no, mesan kyerԑԑ sԑ menam nsrahwԑ ne nkᴐmmᴐtwetweԑ so na menyaa nsԑm 

yԑԑ nhwehwԑmu yi. Mekyerԑԑ ᴐkwan a mefaa so yԑԑ nhwehwԑmu yi mu mpԑnsԑmpԑnsԑmu 

no. Ɛpuee wᴐ ᴐfa yi mu sԑ megyinaa ‘coding’ ne ‘categorization’ so na ԑyԑԑ 

mpԑnsԑmpԑnsԑmu no. Nea ԑtwa toᴐ a medaa no adi wᴐ ᴐfa yi mu ne akwansrԑ a mesrԑeԑ. 

Ԑne sԑ, mamfiti prԑko ankᴐpue obiara a me ne no dii dwuma no so, na mmom ansa na 

merebԑkᴐ obi nkyԑn no, na madi kan asrԑ kwan ama wagye atom.  

ϽFA A ƐTϽ SO NNAN 

NHWEHWƐMU YI MU MPƐNSƐMPƐNSƐMU 

4.0 Nnianimu 

Ͻfa yi da nkitahodie a me ne nnipakuo aduowᴐtwe no nyaeԑ faa Akanfoᴐ afahyԑ ahoroᴐ ho 

no adi. Nsԑm a ԑpuee wᴐ nkᴐmmᴐtwetwe no mu no, mapԑnsԑnpԑnsԑn mu wᴐ ᴐfa yi mu. 

Ɛsiane sԑ megyinaa nsԑmmisa bi so na ԑyԑԑ saa nhwehwԑmu yi nti, megyinaa saa nsԑmmisa 

no ara so na meyԑԑ mpԑnsԑmpԑnsԑmu no. Ɔfa yi di kan kyerԑ afahyԑ ho abakᴐsԑm a ԑpuee 

wᴐ nkᴐmmᴐtwetwe no mu, ne afahyԑ ahoroᴐ a maboaboa ano akuo mmiԑnsa. Yԑhunu sԑ, 

ekuo bi yԑ afahyԑ a ԑnam akwantuo so baeԑ; ebi yԑ afahyԑ a ԑnam ako a nananom adikanfoᴐ 

no diiԑ so baeԑ; ԑnna ebi nso yԑ nea nananom adikanfoᴐ nam wᴐn gyidie ne wᴐn som so de 

baeԑ. Ɔfa yi san kyerԑ afahyԑ no binom din nyehyԑeԑ mu mpԑnsԑmpԑnsԑmu wᴐ mᴐfᴐlᴐgyi 

ne sentase kwan so.  

 

4.1 Abakᴐsԑm a ԑmaa Akanfoᴐ nyaa wᴐn afahyԑ din 

Ͻpaning Tenkorang (Mfeԑ 66): Sԑ yԑka ‘afahyԑ’ a na yԑrekyerԑ asԑm a yԑka no sԑ 

“yԑrekᴐhyԑ fa”. Abakᴐsԑm kyerԑ sԑ, tete no, sԑ wᴐyԑ afuo na nnuane bebree ba a wᴐnni ne 

nyinaa, ne titire ne bayerԑ. Nea na wᴐyԑ ne sԑ wᴐkyԑ mu na wᴐde ԑfa akᴐsie. Sԑ ԑduru berԑ 

a ԑsԑ sԑ wᴐyԑ mfuo no a na wᴐakᴐyiyi nea wᴐde sieiԑ a ayԑ sԑ putuo no, na wᴐaduadua. 

Nnuane no fa a wᴐde kᴐsie no, na wᴐka no sԑ “Momfa ԑfa no nkᴐhyԑ putuo mu”. Wᴐnam 

yei so na wᴐnyaa asԑm ‘ԑfahyԑ’, kyerԑ sԑ ‘nnᴐbaeԑ no mu fa a yԑde ahyԑ putuo mu’. Ɛno 

na yԑaka ama ayԑ ‘afahyԑ’ no.  

i. Aboakyer  

Agya Ackom (mfeԑ 60) ne Ɔbaapanin Afia Ataa (mfeԑ 69): Aboakyer aseԑ ne sԑ 

“Yԑrekyer aboa”.  Ԑyԑ afahyԑ a nnipakuo a wᴐwᴐ Efutu a ԑwᴐ Simpa, Mfimfini Mantam 

na wᴐdie. Kᴐtᴐnimma bosome mu nnawᴐtwe a ԑdi kan na wᴐdi saa afahyԑ yi. Wᴐdi de pata 

wᴐn bosom Penkyi Otu sԑ ebia, afe no mu nyinaa no wᴐayԑ bᴐne bi de agu kuro no ho fi, 

na wᴐnam so de gyegye n’ani nso. Afei nso, wᴐnam afahyԑ yi so de ma no biribi di.  

Abakᴐsԑm kyerԑ sԑ, nananom tuu kwan firii kuro bi a ԑbԑn Oguaa, a wᴐfrԑ hᴐ Timbuktu. 

Wᴐfaa mpoano mpoano na wᴐbԑpuee baabi a ԑnnԑ wᴐteԑ yi. Nnipa a wᴐdii ԑdᴐm yi anim 

wᴐ wᴐn akwantuo yi mu ne Otumpan ne ne nuabarima Guampa. Ͻbosom pa ara a na ᴐhwԑ 

abusua yi so ne Penkyi Otu. Sԑnea abakᴐsԑm kyerԑ no, berԑ a na wᴐgu wᴐn akwantuo no 

so no, wᴐhyiaa ᴐhaw pii. Ebi ne yareԑ, owuo, ԑkᴐm ne adeԑ, nanso wᴐnyaa gyidie bi sԑ 

wᴐn abosom Apa Sekum ne Penkyi Otu bᴐᴐ wᴐn ho ban kᴐsii sԑ wᴐduruu Simpa a wᴐteԑ 

ԑnnԑ yi. 

 

Wᴐduruu Simpa no, mpanimfoᴐ a wᴐda Otuano adehyeԑ abusua no ano no hwԑ maa wᴐyԑԑ 

amanneԑ biara a ԑfata maa Penkyi Otu, na wᴐnam so de daa no ase sԑ ᴐhwԑԑ wᴐn so wᴐ 

wᴐn akwantuo no mu na ᴐde wᴐn bԑduruu simpa asomdwoeԑ mu. Amanneԑ no yԑ mu no, 

Penkyi Otu hyԑԑ wᴐn sԑ wᴐmfa onipa mogya na ԑmmᴐ afᴐreԑ mma no. Ɛwᴐ mu sԑ wᴐyԑԑ 

saa adeԑ yi maa Penkyi Otu deԑ, nanso mmerԑ kᴐᴐ anim kakra no, wᴐhunuu sԑ mmara mma 

ho kwan sԑ wᴐbԑkum nipa, yei nti, mpanimfoᴐ no ne abosom no dii nkitaho de srԑԑ sԑ anka 

Penkyi Otu nsesa nnoᴐma mu, na ᴐmma wᴐmfa aboa nyԑ amanneԑ no mma no. Penkyi Otu 

gyee adesrԑdeԑ yi too mu deԑ, nanso ᴐkyerԑԑ sԑ wᴐnkye ᴐsebᴐ a ᴐnwuiԑ mmᴐ afᴐreԑ mma 

no. Ͻsebᴐ no kyere no yԑ adeԑ a na ԑnna fam, na nnipa a wᴐnam saa kwan no so wuiԑ 

dᴐᴐso, ԑmaa wᴐhunuu sԑ kane a na wᴐde onipa baako pԑ na ԑyԑ amanneԑ no mpo yԑ sene 

sԑ wᴐbԑkyere ᴐsebᴐ na nnipa bebree afa ho awuwu. Yei nti, mpanimfoᴐ yi san kᴐᴐ Penkyi 

Otu nan so bio, ne no kᴐdii nkitaho bio, na wᴐnam so srԑԑ sԑ ᴐnsan nsesa nnoᴐma mu mma 

wᴐn bio. Penkyi Otu gyee nnipa no adesrԑ no too mu, na ᴐmaa kwan sԑ wᴐmfa wansane a 

ᴐnwuiԑ na ԑnyԑ saa amanneԑ yi mma no, mmom wᴐmfa wᴐn nsa na ԑnkyere saa aboa yi. 

Yei na ԑde afahyԑ Aboakyer baeԑ no. Sԑ wᴐrekyere aboa a ᴐnwuiԑ de ama Penkyi Otu biribi 

adi no na ԑmaa wᴐtoo wᴐn afahyԑ no din Aboakyer no.  

  

ii. Akomase 

Agya Ackom (mfeԑ 60) ne Ɔbaapanin Afia Ataa (mfeԑ 69): Akomase yԑ asԑmfua a ԑfiri 

ᴐkasamu tiawa “Ɛkᴐm asa” mu. Ɛno na kasa nnanemu nti, asesa ayԑ ‘Akomase’. Akomase 

yԑ afahyԑ a ԑno nso nnipakuo a wᴐwᴐ Simpa na wᴐdie. Bosome Ͻsannaa mu, nnawᴐtwe a 

ԑdi kan anaa nea ԑtᴐ so mmienu mu na wᴐdi saa afahyԑ yi. Ɛrekame ayԑ sԑ ԑnnԑ yi deԑ 

nnipakuo no fa ketewaa bi na wᴐdi. “Yԑn mu dodow n’ara ndzi, na mmom, ᴐyԑ wᴐn a 

wᴐtete mpoano no na afe no so a wodzi” Abakᴐsԑm kyerԑ sԑ, berԑ a Efutufoᴐ no firi 

Timbuktu reba Simpa no, wᴐhunuu ᴐhaw pii. Ͻkᴐm dee wᴐn wᴐ kwan so yie, na ԑde yareԑ, 

owuo ne ahohia kԑseԑ baa wᴐn so, kᴐsii sԑ wᴐbԑduruu Simpa. Wᴐduruu Simpa no, wᴐnyaa 

nnnuane bebree diiԑ. Ɛno na wᴐgyinaa so kaa sԑ “Ɛkᴐm asa”. Yei nti, wᴐhyehyԑԑ amanneԑ 

bi sԑ wᴐbԑyԑ de ada Penkyi Otu ase sԑ ᴐde wᴐn tuu saa kwan yi, na wᴐnam so nso de kae 

wᴐn nuanom a wᴐwuwuiԑ, ԑnam ԑkᴐm a ԑdee wᴐn no nti. Yei nti, ԑda a wᴐredi saa afahyԑ 

yi no, wᴐsᴐre ahemadakye de esu kyini kuro no mu de kae nananom nsamanfoᴐ a wᴐnam 

saa kwan no so wuwuiԑ, nanso wᴐtaa wᴐn akyi maa wᴐn banbᴐ kᴐsii sԑ wᴐbԑduruu Simpa. 

Ɛno akyi no, wᴐkunkum nnwan de yԑ bayerԑ nnuane maa Penkyi Otu ne abosom a wᴐaka 

no. Nnipakuo no nso di nnuane yi bi de kyerԑ sԑ ԑkᴐm a ԑdee wᴐn wᴐ akwantuo mu no asa. 

Ɛno ne “Ɛkᴐm asa” a ԑmu dane bԑyԑԑ ‘Akomase’ no.  

 

iii. Odambea  

Papa Baidoo (Mfeԑ 52) ne Ante Ekua Esaaba (mfeԑ 59): Odambea yԑ afahyԑ a nnipakuo 

a wᴐwᴐ Nkusukum Nkonwa asaase a ԑwᴐ Mfinimfini Mantam die. Wᴐn ahenkuro ne 

Saltpond. Nkuro nketewa a ԑkeka ho a wᴐn nyinaa bom di saa afahyԑ yi ne Duadze, Opem, 

Abonko, Anokyi, Ankafor ne nea ԑkeka ho. Bosome Ɔsannaa mu afe biara na wᴐdi saa 

afahyԑ yi. Afahyԑ no din ‘Odambea’ firi ᴐkasamu “Wᴐdeda mbea” mu. Abakᴐsԑm kyerԑ 

sԑ, Borbor Mfantsefo no nyinaa bᴐᴐ mu tuu kwan firii Takyiman a ԑwᴐ kane Bono Ahafo 

Mantam a ԑnnԑ yi ԑyԑ Bono Apueԑ Mantam, na wᴐde wᴐn ani kyerԑԑ mpoano. Na wᴐyԑ 

nnipakuo mmiԑnsa na wᴐkekaa wᴐn ho bobᴐᴐ mu. Saa nnipakuo mmiԑnsa yi ne Aborafo, 

Ekumfifo ne Nkusukumfo. Akwantuo no mu no, Aborafo no te faa benkum so; Ekumfifo 

no te faa nifa so; ԑnna Nkusukumfo nso kaa mfinimfini. Ԑno na Nkusukumfo no kaa sԑԑ 

wᴐyԑ nnipakuo baako na wᴐhyԑԑ wᴐn akwantuo no ase, nanso wᴐn mu akyekyԑ ama obiara 

deda mmeaeԑ mmeaeԑ. Wᴐampԑ sԑ wᴐne wᴐn nkurofoᴐ no mu bԑtete koraa, ԑno nti, 

Nkusukumfoᴐ yi yԑԑ ԑtwene bi de totoo wᴐne Aborafo no ntam wᴐ nifa so, na wᴐde bi nso 

totoo wᴐne Ekumfifo no ntam wᴐ benkum so. Wᴐyԑԑ saa adeԑ yi sԑnea ԑbԑyԑ a ԑtwene yi 

bԑkeka wᴐn abobom na wᴐn ntam ntete koraa. Afei nso, wᴐn akwantuo no mu no, ᴐkᴐreԑ 

na ԑdii wᴐn anim kᴐsii sԑ wᴐkᴐduruu beaeԑ a wᴐteԑ ԑnnԑ yi. Sԑnea abakᴐsԑm no kyerԑ no, 

ᴐkᴐreԑ no de wᴐn kᴐduruu beaeԑ hᴐ pԑ na ᴐyeraeԑ, na ԑmaa wᴐhunuu sԑ saa beaeԑ no ne 

baabi a ԑwᴐ sԑ wᴐtena. Ԑhᴐ ne beaeԑ a wᴐatena de bԑsi saa berԑ yi.  

Yei nti na yԑhunu ᴐkᴐreԑ mfoni ne nnua bi a ԑgyina hᴐ ma ԑtwene a ԑkekaa wᴐne Aborafo 

ne Ekumfifo no bobᴐᴐ mu no wᴐ wᴐn ahyԑnsodeԑ no mu no. Nnipakuo yi mu kyekyԑeԑ wᴐ 

wᴐn akwantuo yi mu maa Aborafo ne faa benkum so, na Ekumfifo faa nifa so, ԑnna 

Nkusukumfo nso kaa mfimfini nti na ԑmaa Nkusukumfo no kaa sԑ “Yԑn mu akyekyԑ ma 

obiara deda mbea mbea” no. Saa asԑm yi na ԑmaa wᴐnyaa afahyԑ yi din ‘Ɔdambea’ no, 

ԑkyerԑ sԑ ‘wᴐdeda mmeaeԑ’. Wᴐdi afahyԑ yi de kae saa akwantuo yi. 

 

iv. Fetu Afahyԑ 

Egya Arthur (58) ne Egya Koomson (mfeԑ 62): Yei yԑ afahyԑ a nnipakuo a wᴐwᴐ Oguaa 

a ԑwᴐ Mfinimfini Mantam die. Bosome Ɛbᴐ mu na wᴐdi afahyԑ yi. Abakᴐsԑm a ԑwᴐ afahyԑ 

yi die ho ne sԑ, tete no, yare kԑseԑ bi baa Oguaafoᴐ yi so, na nnipa bebree nam so wuwuiԑ. 

Ɛnam yareԑ no ano den nti, nnipa no hunuu sԑ wᴐde efi bi aka kuro no, ԑno nti abosom no 

na ԑretwe wᴐn aso. Yei nti, wᴐyԑԑ amanneԑ bi de pataa nananom nsamanfoᴐ ne abosom 

sԑnea ԑbԑyԑ a wᴐbԑyi yareԑ no afiri wᴐn so. Mpanimfoᴐ no pataa nananom nsamanfoᴐ ne 

abosom no wieiԑ no, yareԑ no gyaeԑ. Yei maa wᴐnyaa gyidie bi sԑ ԑnam efi a wᴐde kaa 

kuro no na ԑmaa yareԑ no baa wᴐn so. Ɛno nti sԑ nananom ayi yareԑ no afiri wᴐn so deԑ a 

na ԑkyerԑ sԑ efi no na wᴐayi afiri wᴐn so.  

Ɛnam yareԑ a nananom nsamanfoᴐ ne abosom yi firii Oguafoᴐ no so nti, wᴐhyehyԑԑ 

amanneԑ bi a afe biara mu na wᴐde kae nea nananom nsamanfoᴐ yԑ maa wᴐn no, na wᴐafa 

saa kwan no so de ada wᴐn ase. Amanneԑ no bi ne sԑ, wᴐsiesie kuro no mu yiyi efi biara 

firi hᴐ, na wᴐyԑ amanneԑ biara a ԑfata de ma nananom. Ɛno na sԑ wᴐreyԑ a wᴐka sԑ “Yԑretu 

efi ase”. Ɛnam so maa wᴐbԑnyaa ‘Efi tu’, na kasa nnanemu na ama no abԑyԑ ‘Fetu’.  

Aka nna kakraa bi na afahyԑ no aduru soᴐ no, wᴐde ᴐhene no sie dan mu nnawᴐtwe. Saa 

berԑ no nyinaa na ᴐne abosom ne nananom nsamanfoᴐ redi nkitaho. Ͻnam so srԑ nyansa 

ne ahoᴐden a ᴐde bԑbu ne man yie. Afei nso, ᴐsrԑ banbᴐ ne nnepa ma ne manfoᴐ. Yei nti, 

saa berԑ no mu no, nnipa no nni ho kwan sԑ wᴐbԑyԑ dede biara wᴐ kuro no mu de atuatua 

nananom nsamanfoᴐ ne abosom aso. Ɛpo no so mpo, wᴐnni ho kwan sԑ wᴐbԑkᴐ akᴐyi nam 

biara, kᴐsi sԑ Ͻmanhene ne nananom nsamanfoᴐ ne abosom no bԑwie wᴐn nkitahodie no. 

Sԑ wᴐwie nkitahodie no na wᴐyԑ amanneԑ biara a ԑfata wie a na ԑkyerԑ sԑ ᴐmanfoᴐ bԑtumi 

akᴐ ԑpo no so bio akᴐyԑ wᴐn nnwuma. 

  

v. Okyir 

Nana Edukumah V (Mfeԑ 54) ne Maame Esi Kwaah (mfeԑ 66): Okyir yԑ afahyԑ a 

nnipakuo a wᴐwᴐ Anomabo, Kormantse, Egyaa ne Apafra wᴐ Mfinimfini Mantam die. 

Bosome Ahinime mu na nnipakuo yi di saa afahyԑ yi. Nkuro a mabobᴐ din yi mu biara wᴐ 

nnawᴐtwe pᴐtee a wᴐdi saa afahyԑ yi. “Okyir ne sԑ, yԑrepa mmusuo ne nea yekyir nyinaa 

afiri hԑn do”. Ɛne sԑ, nananom tenaa ase hunuu sԑ afe mu no nyinaa mu no, nnipa tumi yԑ 

mmusudeԑ pii. Ebi ne korᴐnobᴐ, awudisԑm, anaa mpo sԑ obi afa obi yere. Na nananom wᴐ 

gyidie sԑ saa nnoᴐma yi pii kᴐᴐ so wᴐ kuro no mu a ebinom mpo wᴐ hᴐ a obiara anhunu, 

nanso ԑyԑ efideԑ ne mmusudeԑ a nnipa bi ayԑ de aka kuro no. Yei nti Ͻhene ne ne 

mpanimfoᴐ yԑԑ sԑ wᴐbԑfa kwan bi so apopa saa mmusuo no afiri nnipa no so, afe biara mu.  

Nea wᴐhyehyԑeԑ ne sԑ, sԑ afe no so a nnipakuo no nyinaa kᴐ ԑpo no ano. Ɛhᴐ no, obiara a 

wonim no sԑ ᴐbᴐᴐ korᴐno bi; ᴐtwaa ntorᴐ bi too wo so; ᴐdidii wo atԑm anaa mpo ᴐfaa wo 

yere no, wowᴐ kwan saa da no sԑ, wo ne no bԑko ara akᴐsi sԑ mobԑbrԑ. Saa berԑ a moreko 

no, obiara nni ho kwan sԑ ᴐbԑpata saa ntᴐkwa no, ԑfiri sԑ saa berԑ no na wᴐkyerԑ wᴐn 

mmarimasԑm.  Sԑ wᴐko na wᴐbrԑ a na wᴐatoto wᴐn ho agugu ԑpo no mu adware. Berԑ a 

wᴐatoto wᴐn ho agugu ԑpo no mu redware no, wᴐwᴐ gyidie sԑ wᴐreyi adeԑ a wᴐkyiri afiri 

hᴐ. Ɛnyԑ bᴐne a obi yԑeԑ nko ara na wᴐreyi agu ԑpo no mu. Yareԑ anaa mmusuo biara anaa 

adeԑ biara a ԑnyԑ ade papa biara wᴐ kuro no mu hᴐ nso yԑ adeԑ a onipa biara mpԑ. Yei nti, 

berԑ a wᴐredware wᴐ ԑpo no mu no, wᴐgye di sԑ wᴐrehohoro ne nyinaa agu ԑpo no mu. 

Wᴐgyinaa ԑpo no mu adwareԑ no so ka sԑ, “Nea yԑkyir yi na yԑayi agu no, enti, yԑrebԑfa 

bra fofor na yԑabᴐ wᴐ afe fofor no mu.”  Yei so na ԑnam a ԑnnԑ yi edin no abԑyԑ ‘Okyir’ 

no.                           

                                                                                                                                                                                

vi. Akwantutenten 

Maame Foriwaa (Mfeԑ 54) ne Nana Afua Odamea (mfeԑ 69): Yei yԑ afahyԑ a nnipakuo 

a wᴐwᴐ Worawora a ԑwᴐ Firaw Mantam na wᴐdie. Wᴐdi saa afahyԑ yi wᴐ bosome Ɛbᴐ 

anaa Ahinime mu. Abakᴐsԑm kyerԑ sԑ saa nnipakuo yi yԑ Asantefoᴐ a wᴐn ase firi 

Kuntenease a ԑwᴐ Asanteman mu. Ɛnam tetefoᴐ ntᴐkwasԑm nti, afe 1774 mu no, nnipakuo 

yi tuu kwan firii Kuntenease de wᴐn ani kyerԑԑ Firaw Mantam. Wᴐduruu Firaw mantam 

no, beaeԑ a wᴐkᴐsoԑeԑ ne faako a wᴐfrԑ hᴐ Worawora ԑnnԑ yi. Ɛsiane sԑ Asanteman mu ne 

Firawman mu ntam ware, na nnipakuo yi de nanteԑ na ԑtuu saa kwan yi, na wᴐhunuu 

amaneԑ bebree nti, wᴐyԑԑ wᴐn adwene sԑ afe biara mu no wᴐbԑhyԑ fa bi de akae saa 

akwantuo yi a wᴐtuiԑ yi, ne nnipa a wᴐwuwuu wᴐ saa akwantuo yi mu no. Yei nti, wᴐtoo 

afahyԑ yi din Akwantutenten. 

Ɛwᴐ mu sԑ saa nnipakuo yi wᴐ Firaw manatam deԑ, nanso ԑsiane sԑ wᴐn ase firi Asanteman 

mu nti, sԑ berԑ so na wᴐredi saa afahyԑ yi a wᴐnam so ka wᴐne wᴐn nuanom a wᴐwᴐ 

Asanteman mu no bom.  

vii. Nyeyi 

Agya Maxwell (mfeԑ 60) ne Maame Nyarkoa (mfeԑ 59): Yei yԑ afahyԑ a Komendafoᴐ 

a wᴐwᴐ mfimfini mantam na wᴐdie. Abakᴐsԑm kyerԑ sԑ, nnipakuo no hyehyԑԑ sԑ afe so a, 

wᴐbԑtena ase, na wᴐayԑ amanneԑ bi de akae wᴐn abusuafoᴐ ne wᴐn adᴐfoᴐ a wᴐawuwu 

no nyinaa. Sԑ ԑduru hᴐ a wᴐfirafira ayie ntoma bi te sԑ kᴐbene ne birisi, na wᴐsu de kae 

wᴐn. Wᴐnoanoa nnuane bi mpo de sisi hᴐ ma wᴐn. Wᴐwᴐ gyidie bi sԑ dasuo mu no, 

nsamanfoᴐ yi bԑba fie abԑdidi. Saa amanneԑ yi na sԑ wᴐreyԑ a wᴐkyerԑ sԑ wᴐreyԑ ayie.    

                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                              

viii. Ahobaa 

Nana Adwoa Eduwaa II (mfeԑ 69) ne Ɔpanin Kwabena Eyiah (mfeԑ 77): “Ahobaa ase 

nye dԑԑ yԑrebᴐ Agya Ahor n’abaa do. Yԑn Fantsefo dodow n’ara na yԑdzi” Ebinom ne 

Gomoa Adwumako, Adwumako, Abeadze ne adeԑ. Bosome Kitawonsa mu na wᴐdi saa 

afahyԑ yi. Abakᴐsԑm kyerԑ sԑ, berԑ a Mfantefo tuu kwan firii Takyiman a ԑwᴐ Bono Apueԑ 

Mantam ԑnnԑ yi na yԑreba mpoano no, yareԑ bi te sii nnipa no so a na ano yԑ den yie. 

Ɛkunkumm nnipa bebree, na ԑmaa ehu baa nnipakuo yi so. Wᴐn abosom yi kyerԑԑ wᴐn sԑ, 

sԑ yareԑ no bԑfiri wᴐn so akᴐ a gye sԑ wᴐde onipa bi ti yԑ mpatadeԑ ma abosom no. Na 

obiara suro sԑ ᴐbԑyԑ saa adeԑ yi, nanso onipa bi a na wᴐfrԑ no Agya Ahor tuu ne ho sii hᴐ 

sԑ wᴐmfa no mmᴐ saa afᴐreԑ yi.Wᴐkyerԑ sԑ. Ampa ara wᴐde no bᴐᴐ afᴐreԑ no pataa 

nananom pԑ na yareԑ no gyaeeԑ. Obiara anyare bio kᴐsii sԑ wᴐbԑduruu mmeaeԑ a wᴐteԑ 

yi.Yei nti, mpanimfoᴐ yԑԑ wᴐn adwene sԑ wᴐbԑyi berԑ bi asi hᴐ wᴐ afe biara mu de ayԑ 

amanneԑ bi a wᴐbԑfa so akae Agya Ahor yi, de ahyԑ no animuonyam wᴐ deԑ ᴐyԑeԑ no ho. 

Saa amanneԑ yi na sԑ wᴐreyԑ a wᴐse: “Yԑrebᴐ Agya Ahor n’aba do”. Ɛbԑyԑԑ nsԑnkaeԑ bi 

wᴐ Fanteman mu sԑ ‘Ahor n’abaa’, ‘Ahor n’abaa’. Ɛnam yei so na afahyԑ no din bԑyԑԑ 

‘Ahobaa’, kyerԑ sԑ Ahor abasa so. Wᴐdi afahyԑ no de bᴐ Agya Ahor a ᴐde ne ho bᴐᴐ afᴐreԑ 

no aba so. 

“Yԑwᴐ Ahobaa ketewa ne Ahobaa Kԑseԑ. Ahobaa Ketewa no na yԑdi no Kitawonsa no, na 

yedi Ahobaa Kԑse no wᴐ Ɔsanaa, Ahinime anaa Ԑbᴐ mu. Kuro biara wᴐ bosome a wᴐdi. 

Saa berԑ no yԑ berԑ a bayerԑ aba”. Wᴐde bayerԑ yԑ nnuane ma nananom nsamanfoᴐ ne 

abosom no, de da wᴐn ase sԑ wᴐama aduane aba.  

 

ix. Edina Buronya  

Egya Annan (mfeԑ 57) ne Ɔbaapanin Agyeiwaa (68): Edin ‘Buronya’ abᴐseԑ pa ara firi 

asԑm ‘borᴐ’ mu. Ԑgyina hᴐ ma ԑpo akyirikyiri ne fa bi a ayԑ sԑ ԑne ewiem abom no. Ԑnam 

sԑ Aborᴐfo de ԑhyԑn faa ԑpo no so na wᴐbaeԑ nti na Akanfoᴐ frԑԑ wᴐn ‘Aborᴐfo’ no.  Yei 

nti ԑnam sԑ saa Aborᴐfo yi na wᴐde saa Akiristofoᴐ afahyԑ yi baeԑ nti, ԑmaa Akanfoᴐ no 

kaa sԑ ‘Aborᴐfo anya’. Yei na ԑdanee ‘Buronya’ no. Edina Buronya yԑ afahyԑ a Edinafoᴐ 

(Elminafo) na wᴐdie. Wᴐdi no Yawoᴐda a ԑdi kan pa ara wᴐ afe foforᴐ no mu, ne bosome 

a ԑdi kan no mu. Abakᴐsԑm kyerԑ sԑ, Aborᴐfo Portuguese bԑtenaa Ghana wᴐ Fanteman mu 

no, wᴐde Buronya baeԑ a wᴐdi de kae Yesu awoᴐ, wᴐ bosome a ԑtwa toᴐ wᴐ afe no mu, a 

ԑyԑ Ͻpԑnimma mu. Yei nti, Mfantefoᴐ no hyehyԑԑ sԑ, wᴐn nso wᴐbԑyԑ amanneԑ bi a wᴐde 

bԑkae nananom. Wᴐyԑ saa amanneԑ yi de te kuro no, ma abosom no biribi di, na wᴐkae 

wᴐn awufoᴐ nso. Ɛnam sԑ wᴐyԑ saa amanneԑ yi wᴐ bosome a ԑdi kan wᴐ afe no mu, berԑ a 

wᴐdii Buronya nkyԑreeԑ no nti na wᴐtoo afahyԑ no din ‘Edina Buronya’ no.  

x. Adԑԑ 

Agya Appiah (54) ne Ɔbaapanin Abena Kyerewaa (79): Ɛyԑ afahyԑ a Akanfoᴐ bebree 

na wᴐdie, ne titire ne Asantefoᴐ. Nnawᴐtwe nsia biara mu a ԑyԑ adaduanan no na wᴐyԑ saa 

amanneԑ yi. Wᴐyԑ de kae Ahemfo a wᴐawuwu korᴐ no, de hyԑ wᴐn animuonyam. Ɛnam sԑ 

ԑsi adaduanan nti wᴐdi no mpԑn nkron wᴐ afe biara mu. Akanfoᴐ wᴐ gyidie sԑ, sԑ onipa 

wu a ԑkyerԑ sԑ ne kra a ԑyԑ Onyankopᴐn dea no afiri ne mu kᴐ ne wura nkyԑn akᴐda afebᴐᴐ. 

Nananom ahemfo a wᴐadi kan no bԑkoo ᴐko kԑseԑ de gyee yԑn nkuro ne yԑn nsase too hᴐ 

maa nkyirimma. Yei nti wᴐfaa ᴐbrԑ ne amaneԑ bebree mu, na ԑno so na ebinom nam 

wuwuiԑ. Gyidie a Akanfoᴐ wᴐ ne sԑ, ᴐhene biara wu a ne sunsum ka n’akonnwa a ᴐtenaa 

so sԑ ᴐhene no mu. Yei nti, wᴐde saa akonnwa yi kᴐhyԑ nkonnwadan mu. Wᴐkyerԑ sԑ, saa 

nkonnwadan no mu na ᴐhene a wawuo no da. Ne saa nti, nkonnwa no ne saa dan no mu yԑ 

beaeԑ a saa ahemfo no deda.  

 

Wᴐgyinaa saa gyidie yi so hyehyԑԑ sԑ, adaduanan biara mu no, wᴐbԑkᴐ saa nkonnwadan 

no mu akᴐyԑ amanneԑ bi wᴐ hᴐ de ahyԑ Nananom animuonyam. Yei nti, sԑ berԑ so na 

wᴐrekᴐ nkonnwadan no mu a, wᴐse wᴐrekᴐ ‘baabi a Nananom deda’.  ‘Baabi a Nananom 

deda’ na kasa ntwifasoᴐ nti, ayԑ ‘Adԑԑ’. Wᴐwᴐ Akwasidԑԑ a ԑsi Kwasiada, ԑne Awukudԑԑ 

a ԑsi Wukuada. Deԑ wᴐyԑ ne sԑ, sԑ adaduanan no si Kwasiada a ԑyԑ Akwasidaeԑ. Ɛno akyiri 

no, ԑfiri saa da no, wᴐkae nna no firi hᴐ kᴐsi adaduanan bio. Ɛba no saa a saa adaduanan 

no bԑsi Wukuada, na Wᴐanya Awukudԑԑ. 

xi. Yaa Asantewaa Afahyԑ 

Agya Appiah (mfeԑ 54) ne Ɔbaapanin Adwoa Serwaa (mfeԑ 71): Ɛyԑ afahyԑ a 

Edwisofoᴐ na wᴐdie de kae Yaa Asantewaa. Wᴐde kae n’akokoᴐduro a ᴐdaa no adie, na 

ᴐde gyee Sikadwa no sii hᴐ maa Asanteman, berԑ a Aborᴐfo pԑԑ sԑ wᴐbԑgye kᴐ no. 

Abakᴐsԑm kyerԑ sԑ afe 1896 mu no, ԑkᴐbaa sԑ wᴐde Nana Kwaku Dua a ᴐyԑ Nana 

Prԑmpԑ I kᴐᴐ Seychelles Island no, na Edweso manhene a ᴐno ne Nana Afrane Okese ka 

ne ho. Saa berԑ no mu no, ԑyԑԑ Aborᴐfo no sԑ ᴐhene no kᴐ no nti, akwannya wᴐ hᴐ sԑ 

wᴐbԑtumi abԑfa Sikadwa no. Ampa ara wᴐbaeԑ sԑ wᴐrebԑgye akᴐ. Wᴐmaa Asantefoᴐ no 

bᴐᴐ dwa maa wᴐn kannifoᴐ a na wᴐfrԑ no Freddy Cobson ne Asantefo no kasaeԑ bebree. 

Wᴐde too Asantefoᴐ no anim sԑ wᴐregye Sikadwa Kofi akᴐma ‘The Monarchy’ a ᴐwᴐ 

Englesi aburokyiman mu. Saa berԑ no, na Yaa Asantewaa ne Edweso hemmaa a ᴐte soᴐ, 

na wᴐkyerԑ sԑ ᴐno ara na ᴐsan yԑ ᴐhene, ԑnam sԑ na Aborᴐfo no de Nana Prԑmpԑ I akᴐdi 

Seychelles nti. Yaa Asantewaa na ᴐyԑԑ Nana Prԑmpԑ nsiananmu saa berԑ no. Berԑ a Yaa 

Asantewaa tee saa asԑm yi no, ᴐsᴐreeԑ, na ᴐde akokoᴐduro ka kyerԑԑ Aborᴐfo no sԑ ԑnyԑ 

adeԑ a ԑbԑba so. Ͻdii Asantefoᴐ no anim maa wᴐne Aborᴐfo no dii ako pamoo wᴐn. Ɛfiri 

sԑ Sikadwa no yԑ adeԑ a ԑsom bo ma Asantefoᴐ yie pa ara. Na Ͻkᴐmfo Anokye ahyԑ wᴐn 

sԑ ԑno mu na wᴐn sunsum hyԑ. Yei nti Yaa Asantewaa anyԑ komm anhwԑ sԑ Aborᴐfo no 

de bԑkᴐ saa. 

 

Ͻsᴐre teateaa wᴐn sԑ, sԑ wᴐpԑ Sikadwa no deԑ a gye sԑ wᴐkᴐfa Nana Prԑmpԑ firi Seychelles 

san ba, na ᴐbԑkyerԑ wᴐn baabi a Sikadwa no wᴐ, ԑfiri sԑ, ᴐno nko ara na ᴐnim baabi a 

Sikadwa no wᴐ. Ɛhᴐ na Yaa Asantewaa kaa asԑm bi sԑ: “Ɛnnԑ, nsamanfoᴐ a wᴐyԑ akunafoᴐ 

nyinaa bԑnya kununom aware, ԑfiri sԑ, ᴐne wᴐn bԑko akosi sԑ ebinom bԑwuwu akᴐ 

asamando, na wᴐakᴐ akᴐware nsamanfoᴐ no”. Ɛnam yei so maa ᴐboaboaa ԑdᴐm ano maa 

ᴐdii saa dᴐm no anim ne Aborᴐfo no koo nna bebree kᴐsii sԑ wᴐdii wᴐn so nkunim.  

 

Adeԑ a Yaa Asantewaa yᴐeԑ no yԑԑ adeԑ a ԑyԑ nwanwa, ԑfiri sԑ, sԑ anka yԑka ako a mmarima 

na ԑkᴐ. Yei nti sԑ ᴐbaa atumi ayԑ sei a na ᴐfata sԑ wᴐyԑ biribi de hyԑ no animuonyam. Ɛno 

nti na wᴐhyehyԑԑ saa afahyԑ yi. Ɛnam sԑ Yaa Asantewaa yԑ ᴐbaa nti, afe biara wᴐdi saa 

afahyԑ yi de hyԑ mmaa nyinaa animuonyam, na wᴐnam so hyԑ wᴐn nkuran sԑnea ԑbԑyԑ a 

wᴐbԑyԑ wᴐn afam deԑ de aboa Asanteman.  

 

xii. Efienefie 

Agya Appiah (Mfeԑ 54) ne Agya Koranteng (56): Ɛyԑ afahyԑ a ԑnyinniԑ koraa. Ɛbԑyԑ 

mfeԑ mmienu mu ara ni na nnipakuo a wᴐwᴐ Afigya Kwaberԑ a ԑbԑn Kumase hyehyԑeԑ.  

Nkuro a ԑhyehyԑ Afigya Kwabere ase ne Kodie, Ahenkuro, Mampᴐnten, Ntonso, Heman, 

ne adeԑ. Wᴐkyerԑ sԑ, ‘DCE’ a wᴐfrԑ no Oppong Kyekyeku na ᴐne Nananom ahemfo tenaa 

ase hyehyԑԑ saa afahyԑ yi. Wᴐkyerԑ sԑ ehia sԑ nkuro a ԑwowᴐ Afigya hᴐ no nyinaa nya 

mpuntuo, na nea ԑbԑyԑ a wᴐbԑtumi ayԑ saa ne sԑ wᴐbԑdi dwuma bi a ԑbԑtwetwe kuromma 

a wᴐwᴐ akwantuo mu nyinaa aba fie, na wᴐagyina so apԑ sika bi de ayԑ mpuntudwuma bi 

wᴐ kuro no mu. Yei nti, afe biara mu no, sԑ wᴐrebԑdi saa afahyԑ yi a wᴐde botaeԑ bi si wᴐn 

ani so, sԑ ebia wᴐbԑsi sukuudan, na edwabᴐ ase no wᴐayiyi ntoboa de ayԑ.  

xiii. Akwantukԑseԑ  

Maame Akyeaa (Mfeԑ 64) Maame Afua Dompreh (75): Yei yԑ afahyԑ a Dwabenfoᴐ a 

wᴐwᴐ Koforidua na wᴐdie. Abakᴐsԑm kyerԑ sԑ, tete no, na Denkyerafoᴐ na wᴐdi 

Asantefoᴐ so, na Ntim Gyakari a na ᴐyԑ Denkyera hene no hyԑԑ Asantefoᴐ aniԑyaa pii. 

Yei maa Asantefoᴐ yi kekaa wᴐn ho bobᴐᴐ mu ne Denkyerafoᴐ yi de sii ani koeԑ, kᴐsii sԑ 

Asantefoᴐ no dii wᴐn so nkunim. Ɛbaa sԑ Asantefoᴐ no dii Denkyirafoᴐ so nkunim no, 

wᴐfaa wᴐn agyapadeԑ bi te sԑ sikakᴐkᴐᴐ ne akodeԑ pii.                                                                                           

Nhyehyԑeԑ a na ԑda hᴐ ma Asantefoᴐ ne sԑ, sԑ Asantekuo biara kᴐ ako kᴐdi nkunim a, 

agyapadeԑ biara a wᴐbԑnya no, ԑsԑ sԑ wᴐde brԑ Asantehene. Nanso, Dwabenfoᴐ no dii 

Denkyerafoᴐ so no, wᴐamfa agyapadeԑ a wᴐnyaeԑ no ankᴐma Asantehene, mmom, wᴐde 

dwane firii Asanteman mu. Asantefoᴐ no nso hunuu wᴐn saa no, wᴐde anibrԑ tii wᴐn pԑԑ 

sԑ wᴐkᴐgye agyapadeԑ no. Ɛnam yei so maa Dwabenfoᴐ no de wᴐn ani kyerԑԑ Ɔkyeman 

mu, na wᴐde kᴐpuee Koforidua kᴐbᴐᴐ wᴐn ho adwaa wᴐ hᴐ. Sԑnea abakᴐsԑm kyerԑ no, 

akwantuo a Dwabenfoᴐ no tuiԑ no yԑ akwantuo a na ԑnna fam koraa. Ͻhaw, yareԑ, owuo, 

ԑkᴐm, ᴐbrԑ ne amaneԑ a wᴐhyiaa wᴐ saa akwantuo yi mu no na ԑmaa wᴐhyehyԑԑ afahyԑ 

bi sԑ wᴐbԑdi de akae saa akwantuo yi, na wᴐagyina so ada nananom ase. Ɛno na ԑmaa 

wᴐtoo saa afahyԑ no din ‘Akwantukԑseԑ’ no. 

xiv. Papa Nantwie 

Agya Appiah (Mfeԑ 54) ne Maame Yaa Gyamera (mfeԑ 58): Yei nso yԑ afahyԑ a 

Asantefoᴐ a wᴐwᴐ Kumawu na wᴐdie. Abakᴐsԑm kyerԑ sԑ ansa na Asante bԑyԑ Asante no, 

na Denkyerafoᴐ na wᴐdi Asantefoᴐ so, na wᴐhyԑԑ wᴐn aniԑyaa pii. Berԑ bi baeԑ a na 

Asantefoᴐ ne Denkyerafoᴐ rekᴐ ako, sԑdeԑ ԑbԑyԑ a wᴐbԑtumi ade wᴐn ho afiri Denkyerafoᴐ 

no nsam. Yei nti Ͻkᴐmfo Anᴐkye hyԑԑ Asantefoᴐ no sԑ, sԑ wᴐbԑtumi ako adi Denkyerafoᴐ 

no so a, gye sԑ wᴐyԑ amanneԑ bi. Amanneԑ no ne sԑ, ԑsԑ sԑ ahemfo bi de wᴐn ho bᴐ afᴐreԑ 

ma Asanteman. Ͻhene baako a ne din de Nana Tweneboa Kodua de ne ho bᴐᴐ afᴐreԑ sԑ 

wᴐnkum no mma Asanteman nni nkunim. Ɛyԑ saa afᴐreԑ a Nana Tweneboa Kodua de ne 

ho bᴐeԑ no na ԑmaa Asantefoᴐ dii Denkyerafoᴐ so nkunim maa wᴐdee wᴐn ho firii wᴐn 

nsam. 

Nsԑm yi akyire no, ᴐhene a ᴐsii Tweneboa Kodua anan mu no hyԑԑ sԑ wᴐbԑhyԑ fa bi de ayԑ 

nkaedum bi ahyԑ Nana Tweneboa Kodua animuonyam. Ɛno ne Papa Nantwie twa no. 

Wᴐkum nantwie de no to beaeԑ bi a wᴐasiesie. Afei, nnipakuo no de ahopepre ne ahoᴐden 

twitwa nam no bi. Wᴐyԑ amanneԑ pii wᴐ saa afahyԑ yi ase. Ebi ne sԑ wᴐhoro ahemfo 

nkonnwa wᴐ asuo bi mu; wᴐhyehye egya; wᴐyi apaeԑ ne adeԑ. 

 

xv. Ɔpemsoᴐ 

Nana Adu-Brempᴐn Kagya II –Kokofu Benkumhene (mfeԑ 68) ne Ɔpanin Adom 

(mfeԑ 69): Ɔpemsoᴐ yԑ abodin a wᴐde maa Asantehene a ᴐdi kan wᴐ Asanteman mu, 

Otumfoᴐ Osei Tutu I. Asԑm a ԑwᴐ edin yi mu ne “Wopem so” a ԑkyerԑ sԑ “W’akyi obiara 

nni hᴐ”. Nnipakuo a wᴐwᴐ Kokofu a ԑwᴐ Asanteman mu na wᴐdi saa afahyԑ yi. Bosome 

Ԑbᴐ mu na wᴐdi saa afahyԑ yi. Wᴐde kae Ɔhempᴐn a ᴐdi kan yi awoᴐ ne akokoᴐduro a ne 

maame daa no adie wᴐ berԑ a ᴐrewo ᴐhempᴐn yi. Wᴐsan nso de kae abᴐfoᴐ baasa bi a wᴐn 

nso nam wᴐn nimdeԑ so boaa ᴐwofoᴐ yi maa ᴐtumi woo ᴐhempᴐn yi.  

Abakᴐsԑm kyerԑ sԑ, na Nana Osei Tutu I ne papa ne ᴐhene na ᴐdi Abrankese Nyameani 

nkuro yi so, na ne maame nso din de Nana Gyamfua Manu Kutuse. Nana Gyamfua brԑeԑ, 

ansa na ᴐrenyinsԑn Nana Osei Tutu I. Berԑ a na nyinsԑn yi mma no, Nana Gyamfua srԑԑ 

Tutu bosom a ᴐwᴐ Awukugua wᴐ Akuapemman mu sԑ ᴐmma no ԑba. Akyire a nyinsԑn no 

baeԑ no, Nana Gyamfua bᴐᴐ mmᴐden hwԑԑ ne ho so yie, sԑnea ԑbԑyԑ a nyinsԑn no nsԑe. 

Ɔwuraa bosome nkron mu no, Abrankԑse Nyameani hene hyԑԑ Nana Gyamfua sԑ ᴐnkᴐ ne 

maame ne ne papa hᴐ wᴐ Kokofu nkᴐwo, sԑnea ԑbԑyԑ a ᴐnya haw biara wᴐ ᴐne abᴐfra no 

hwԑ mu. Ɔpemfoᴐ yi nam kwan so a ᴐreyԑ aduru Kokofu no, awoᴐ kaa no. Saa berԑ no, na 

wabԑn asuo bi a wᴐfrԑ no Kakaawere. Ԑnam sԑ Akanfoᴐ wᴐ gyidie sԑ ahohom te asuo ne 

abᴐdeԑ biara mu nti, Nana Gyamfua srԑԑ asuo Kakaawere sԑ ᴐmmoa no mma no nkᴐduru 

fie ansa na wawo, na ᴐhyԑԑ asuo Kakaawere bᴐ sԑ, sԑ ᴐboa no wᴐ saa kwan no so a ᴐbԑma 

no akokᴐ asԑnsԑ ne senaapo. Ɔde saa adesrԑdeԑ yi too Asuo Kakaawere anim pԑ na awoᴐ 

no te kᴐeԑ na ᴐtoaa n’akwantuo no so. Ɔkᴐᴐ n’anim kakra kᴐduruu onyina kԑseԑ bi ase, a 

ԑnnԑ yi wᴐfrԑ hᴐ Anyinam. Ɔduruu saa onyina no ase pԑ na awokoᴐ no mu san yԑԑ den. 

Ɔhunuu ahoma tenten bi sԑ ԑsԑn onyina no so. Ɔsᴐᴐ saa ahoma no mu na ᴐwoeԑ. Saa berԑ 

korᴐ no ara mu no, na Asuo Kakaawerԑ ne ᴐbᴐfoᴐ bi akasa sԑ ᴐmmԑhwԑ Nana Gyamfua, 

enti saa ᴐbᴐfoᴐ yi na ᴐbԑpuee ᴐwofoᴐ yi so. Na saa ᴐbᴐfoᴐ yi din de Adu. Adu kᴐhunuu 

ᴐwofoᴐ yi no, ᴐteaa mu frԑԑ ᴐbᴐfoᴐ foforᴐ bi a wᴐfrԑ no Ampofo ma ᴐbԑkaa ne ho. Ankyԑ 

na ᴐbᴐfoᴐ foforᴐ bi a ᴐde Antwi nso bԑkaa wᴐn ho. Yei maa Nana Gyamfua nyaa aboafoᴐ 

Adu, Ampᴐfo, Antwi. 

Nea Adu, Ampofo ne Antwi yԑeԑ ne sԑ, wᴐtuu mmirika kᴐᴐ akuraa bi ase kᴐbᴐᴐ abrewa bi 

amanneԑ maa ᴐbԑfaa ᴐwofoᴐ yi kᴐᴐ ne nkyԑn kᴐhwԑԑ ᴐne ne ba no. Saa akuraa no na ԑnnԑ 

yi wᴐfrԑ hᴐ Anyinam Henease no. Saa abrewa yi din de Afranewaa Gyasi. Sԑnea abakᴐsԑm 

kyerԑ no, onyina a Nana Gyamfua woo Nana Osei Tutu I wᴐ aseԑ no, saa onyina no ase 

mfuu da bԑsi nnԑ. Nana Afranewaa Gyasi bᴐᴐ mmᴐden hwԑԑ ᴐbaatan ne ne ba yi wᴐ 

biribiara mu kᴐsii sԑ ne maame tee asԑm yi na ᴐbaeԑ. Ԑyԑ saa abᴐfoᴐ baasa yi na wᴐkᴐbᴐᴐ 

Abrankese Nyameanihene amaneԑ sԑ ne yere awo, na ԑnam so maa ᴐwofoᴐ yi maame teeԑ 

maa ᴐbԑfaa ᴐne abᴐfra no kᴐᴐ ne nkyԑn. Ɔbaatan ne ne ba yi dii adaduanan wᴐ Abrewa 

Afranewaa akuraa ansa na ne maame rebԑfa wᴐn akᴐ. 

Saa nsԑm a ԑsisii wᴐ Nana Osei Tutu I awoᴐ ho yi nti, nananom yԑe wᴐn adwene sԑ afe 

biara wᴐbԑyԑ amanneԑ bi wᴐ beaeԑ a Nana Gyamfua woo Nana Osei Tutu I de ada asuo 

Kakaawere ne ahohom no ase. Wᴐfa saa kwan yi so de kae Abrewa Afranewaa ne abᴐfoᴐ 

mmiԑnsa yi wᴐ mmoa a wᴐde boaeԑ amma biribi bᴐne biara anto ᴐwofoᴐ no. Saa abakᴐsԑm 

yi na ԑmaa wᴐde Asantehene abodin ‘Ɔpemsoᴐ’ too saa afahyԑ yi soᴐ no. 

Afe biara a Kokofufoᴐ bԑdi saa afahyԑ yi no, Asantehene ne ne dᴐm kᴐyԑ amanneԑ wᴐ 

onyina no ase hᴐ.  Aka bԑyԑ anamᴐn aduonu na wᴐaduru saa beaeԑ hᴐ no, wᴐworᴐworᴐ 

wᴐn mpaboa, wᴐde adeԑ sԑ fam hᴐ ma wᴐtiatia so kᴐsi sԑ wᴐbԑduru onyina no ase ma 

wᴐkᴐyԑ amanneԑ yi.      

 

Xvi. Kente 

Owura Sarpong (51) ne Ɔpanin Brefo (60): Kente Afahyԑ yԑ afahyԑ a Asantefoᴐ a wᴐwᴐ 

Bonwire na wᴐdie. Bosome Ɔpԑnimma mu na wᴐdi saa afahyԑ yi. Afahyԑ no ba a ԑbaeԑ no 

gyina kente no ankasa ho abakᴐsԑm so. Abakᴐsԑm kyerԑ sԑ, anuanom baanu bi a wᴐyԑ 

abᴐfoᴐ kᴐᴐ ahayᴐ. Na baako din de Kurogu ԑnna baako no nso din de Ameyaw. Da koro 

bi, Kurogu ne Ameyaw kᴐᴐ ahayᴐ. Nwuram hᴐ no, wᴐhunuu ananse bi a ᴐwᴐ ahosuo 

bebree wᴐ ne ho. Na saa ananse yi renwene ntentan. Ԑnam sԑ saa adeԑ no a na ananse no 

renwene no yԑ fԑ nti, anuanom yi gyaa wᴐn ahayᴐ no too hᴐ, na wᴐgyinaa ananse no ho 

hwԑԑ deԑ na ᴐreyԑ no nyinaa. Wᴐsuaa adeԑ a ananse no yԑeԑ no nyinaa, na wᴐbᴐᴐ mmᴐden 

de too wᴐn tirim. Wᴐduruu fie no, wᴐtoatoaa mmaa duku, na wᴐde hyehyԑԑ wᴐn nan ntam 

de bᴐᴐ wᴐn asen mu. Wᴐnam saa kwan yi so nwenee ntoma bi a wᴐtoo ne din ‘Ayaase’. 

 

Anuanom yi hunuu sԑ wᴐatumi ayԑ biribi a ԑte saa no, wᴐyԑԑ wᴐn adwene sԑ wᴐbԑtᴐ akᴐ 

so ayԑ deԑ ԑsene saa. Yei nti, wᴐbobᴐᴐ ntaaboo, de nnadewa sisii mu. Wᴐnam saa kwan yi 

nso so nwenee ntoma a ne kԑseԑ sene ‘Ayaase’ no. Wᴐtoo saa ntoma no din ‘Asaase’. Ԑno 

akyi na wᴐyԑԑ baako bi nso a wᴐtoo ne din ‘Akroma Fufuo’, ԑfiri sԑ, na ahosuo no yԑ fufuo 

ne tuntum. Wᴐfaa kwan foforᴐ bi so a ԑboaa wᴐn maa wᴐnyaa ntoma a n’ahosuo no bԑyԑԑ 

kᴐkᴐᴐ, akokᴐsradeԑ ne adeԑ, na wᴐtoo ne din ‘Ɔyokoman’. Ɔyokoᴐ no akyire no, wᴐyԑԑ 

baako bi a wᴐse na ԑsԑ kԑntԑn. Yei nti wᴐkaa sԑ “Ntoma yi sԑ kԑntԑn”. Saa asԑm yi na abԑyԑ 

‘kente’ ԑnnԑ yi. 

 

Kente yi a saa anuanom mmienu yi de baeԑ na Ghanafoᴐ nyinaa gye too mu, ԑnam ne fԑ 

nti no, Bonwirefoᴐ yԑԑ wᴐn adwene sԑ wᴐbԑhyԑ ho fa afe biara de akyerԑ wiase nyinaa sԑ 

wᴐn ne nnipakuo a wᴐdii kan yԑԑ kente ntoma no. Yei na ama Kente afahyԑ yi atena hᴐ 

bԑsi ԑnnԑ. 

xvi. Ohum 

Ɔpanin Tenkorang (Mfeԑ 66) Nana Yaa Marfowaa (59): Yei nso yԑ afahyԑ a Akyem 

Abuakwafoᴐ na wᴐdie. Bosome Ayԑwohomumᴐ mu na wᴐdi saa afahyԑ yi. Ohum no aseԑ 

kyerԑ sԑ “Yԑrehu mu” abᴐseԑ pa ara firi Akyem Tafo. Abakᴐsԑm kyerԑ sԑ, na ᴐbosom bi 

wᴐ Akyem Tafo hᴐ a wᴐfrԑ no Ͻgyemprԑmo. Yei nti, na wᴐfrԑ no Ͻgyemprԑmo Kofi. Saa 

din yi kyerԑ sԑ ᴐyԑ bosom a na wᴐde no di ako, ԑfiri sԑ, na ᴐyԑ den yie. Ɛsiane sԑ na wᴐde 

no di ako nti, afe biara na wᴐma no bayerԑ di. Nhyehyԑeԑ a na ԑwᴐ hᴐ ne sԑ, sԑ afe so na 

Ͻbosom Ͻgyemprԑmo nnya nnii bayerԑ a obiara nni ho kwan sԑ ᴐdi bayerԑ wᴐ Akyem Tafo 

hᴐ. Sԑ mpo, obi yԑ asoᴐden na ᴐdi bayerԑ no wᴐ berԑ a Ͻgyemprԑmo nnya nnii bi a, yareԑ 

bᴐ saa nipa no. Ɛba saa a gye sԑ wᴐde saa nipa no kᴐ ahemfie ma wᴐyԑ amanneԑ bi ma no 

ansana ne ho atᴐ no.  

 

Ͻkᴐmfoᴐ bi a na ne din ne Ͻkᴐmfoᴐ Asare na na ᴐkᴐm Ͻbosom Ͻgyemprԑmo Kofi no. 

Enti sԑ afe so a na ԑsԑ sԑ nnipakuo no kᴐsi Ͻkᴐmfoᴐ Asare so ma ᴐhwehwԑ mu hunu nea 

afe no wᴐ ma ᴐmanfoᴐ no. Yei nti wᴐkᴐ ᴐbosom no hᴐ kᴐyԑ saa nhwehwԑmu yi. Saa 

nhwehwԑmu yi na wᴐfrԑ no sԑ ‘Ohum’ no, kyerԑ sԑ “Yԑrehu mu”. Yei aseԑ ne sԑ wᴐpԑ sԑ 

wᴐhunu adeԑ pᴐtee a afe no wᴐ ma wᴐn. Ne saa nti, nea na Ͻkᴐmfoᴐ Asare yԑ ne sԑ, ᴐkᴐ 

asuo Birem mu kᴐwura aseԑ. Ɛtumi ba sԑ ᴐbԑpue afiri nsuo no ase no na ᴐkura dᴐte kᴐkᴐᴐ 

ԑne atidie (apatrԑ) wᴐ ne nsa nifa mu. Sԑ ᴐpue na sԑ ᴐkuta atidie no na ᴐde kyerԑ a ԑkyerԑ 

sԑ afe a ԑbԑba no, aduane bԑbu pa ara. Na sԑ ᴐpue na ᴐde dᴐte kᴐkᴐᴐ na ԑkyerԑ a, na ԑkyerԑ 

sԑ afe a ԑbԑba no renyԑ afe pa. Saa amanneԑ a ԑkᴐ so no na ԑkyerԑ sԑ wᴐrehu mu no. Ɛno na 

wᴐkeka abobᴐ mu ama ayԑ ‘Ohum’ no. 

xvii. Odwira 

Ɔpanin Tenkorang (mfeԑ 66) Nana Yirenkyiwaa I (72): Odwira yԑ afahyԑ a Akuropᴐng 

Akuapemfoᴐ na wᴐdie. ‘Odwira’ kyerԑ sԑ “Yԑredwira” a ԑkyerԑ sԑ “Yԑrete ᴐman no ho”. 

Wᴐdi saa afahyԑ yi wᴐ bosome Ɛbᴐ anaa Ahinime mu, Awukudaeԑ a ԑtᴐ so nkron no mu. 

Wᴐdi Odwira no de kae wᴐn nananom nsamanfoᴐ, ԑne sԑnea ԑyԑeԑ a wᴐbԑpuee beaeԑ a 

wᴐte hᴐ yi. Wᴐhyԑԑ saa afahyԑ yi ase die wᴐ afe 1826 mu.  

 

Abakᴐsԑm kyerԑ sԑ berԑ bi baeԑ a Asantehene Ͻsԑe Kwadwo pagyaa ᴐko de toaa 

Akwamufoᴐ ne Nkranfoᴐ wᴐ ԑpo ano. Wᴐkoo ᴐko yi de faa Firawman mu de kᴐpuee 

Nkran, na ԑno mu na Akuapemfoᴐ kᴐboaa Nkranfoᴐ maa wᴐdii Ͻsԑe Kwadwo so ԑwᴐ 

Doodowa. Na ԑpᴐ bi wᴐ Doodowa hᴐ a yԑfrԑ hᴐ Akatamanso, yei nti, ԑmaa yԑfrԑԑ saa ᴐko 

yi Akatamanso ko a emu na Asantefoᴐ dii nkoguo. Saa berԑ no mu no, na Asantefoᴐ na 

wᴐdi Odwira. Ɛbaa sԑ na wᴐrekᴐ ᴐko no, na wᴐso Odwira no a ayԑ sԑ nyankomadeԑ bi, na 

berԑ a Akuapemfoᴐ no dii wᴐn so no, Akuapemfoᴐ no faa Odwira no de kᴐᴐ Akuropᴐn. 

Ɛhᴐ na wᴐhyԑԑ aseԑ sԑ wᴐredi Odwira afahyԑ no.  

 

Deԑ ԑteԑ ne sԑ, berԑ a Ͻkyenhene adi Ohum no awie no, n’Awukudaeԑ so na Okuapenhene 

nso butu ntwene ne nkonnwa, na n’adaduanan soᴐ no na wᴐhyԑ odwira no ase. Wᴐhyԑ aseԑ 

adaduanan no ne Dwoada a ԑdi kan. Wᴐbᴐ kwan siesie kuro no mu nyinaa a asieԑ mpo ka 

ho. Wᴐyԑ saa de kyerԑ sԑ wᴐrebue kwan ama nsamanfoᴐ aba fie, nanso kwan foforᴐ so no, 

na wᴐde siesie ᴐman no mu ama emu ate. Afahyԑ no mu ara no nso, wᴐde nkonnwa tuntum 

no kᴐ nsuo bi a wᴐfrԑ no Adane mu kᴐhoro ne nyinaa na ԑho ate sԑnea ԑsԑ. Amanneԑ a 

wᴐyԑ no mu na wᴐka sԑ “wᴐredwira” a abԑyԑ ‘Odwira’ no. 

xviii. Ahwie 

Ɔpanin Tenkorang (mfeԑ 66) ne Ɔbaapanin Akua Odi (mfeԑ 78): Ahwie no yԑ afahyԑ 

a Kukurantumifoᴐ na wᴐdie. Wᴐdi no Fofie a ԑtᴐ so nkron wᴐ afe no mu. Bosome Ahinime 

mu na wᴐtaa di saa afahyԑ yi. Abakᴐsԑm kyerԑ sԑ Ͻbosom kԑseԑ bi wᴐ hᴐ a wᴐfrԑ no Nana 

Ͻboᴐ Kofi. Afe so a na akᴐmfoᴐ nyinaa hyiam yԑ amanneԑ bi de ma no. Amanneԑ no ne sԑ 

wᴐkum nnwan, na wᴐhwiehwie nnwan no mogya no, nsa ne ԑtᴐ gugu bosom no atenaeԑ hᴐ 

de ma no biribi di. Ɛnyԑ akᴐmfoᴐ nko ara na wᴐdi saa dwuma yi, na mmom, n’akyeame ne 

n’atwenekafoᴐ anaa akyerԑmadefoᴐ nyinaa na wᴐhyiam di saa dwuma yi. Nsa, mmogya 

ne ԑtᴐ a wᴐhwiehwie gu bosom no atenaeԑ no, na wᴐka no sԑ “Yԑrekᴐhwie”. Ɛyԑ saa nsԑm 

yi na kasantwifasoᴐ nti ԑbԑyԑԑ ‘Ahwie’ no. 

 

xix. Ͻkofoᴐ 

Owura Philip (Mfeԑ 59) ne Nana Ama Gyamfua (mfeԑ 58): ‘Ͻkofoᴐ’ yԑ afahyԑ a 

nnipakuo a wᴐwᴐ Kwame Danso wᴐ Bono Apueԑ mantam na wᴐdie. Wᴐdi saa afahyԑ yi 

wᴐ bosome Ͻpԑnimma mu. Sԑnea abakᴐsԑm kyerԑ no, ansa na nnipakuo yi bԑba beaeԑ a 

wᴐteԑ seesei no, ԑnam ako a na wᴐkᴐ nti, wᴐkᴐgyee bosom bi a wᴐfrԑ no Nana firii Kete 

Krakye ma ᴐboaa wᴐn wᴐ akono. Nea na ԑba ne sԑ, berԑ a nnipakuo yi ne wᴐn atamfo reko 

no, sԑ ᴐko no mu yԑ den a, nea na wᴐyԑ ara ne sԑ wᴐfrԑ bosom no. Sԑ wonya ara frԑ bosom 

no pԑ na nwowa afiri bosom no mu ne atamfo no abԑko adi wᴐn so nkunim. Ɛba saa a 

nnipakuo yi gyae ako no ma nwowa no ma wᴐko ma wᴐn. Saa adeԑ yi a ԑkᴐᴐ so nti, na 

wᴐtumi dii wᴐn atamfo no so nkunim wᴐ akono. 

Ɛnam saa mmoa yi a ᴐbosom no boaa wᴐn nti, wᴐhyehyԑԑ sԑ wᴐbԑyԑ amanneԑ bi de ahyԑ 

no animuonyam, na wᴐada no ase. Yei na ԑma wᴐnyaa afahyԑ ‘Ͻkofoᴐ’ no. Ɛkyerԑ sԑ 

ᴐbosom no ne ᴐkofoᴐ a ᴐtumi danee ne ho nwowa bebree bԑko maa wᴐn no. 

 

xx. Fᴐyaw  

Agya Tuffour (mfeԑ 52) ne Ɔbaapanin Ogyaa (67): Yei yԑ afahyԑ a Atebubufoᴐ a wᴐwᴐ 

Bono Apueԑ Mantam na wᴐdie. Bosome Obubuo mu na wᴐdi saa afahyԑ yi. Abakᴐsԑm 

kyerԑ sԑ, tete no Atebubufoᴐ ne Asantefoᴐ koeԑ nanso Atebubufoᴐ no dii nkuguo. Yei maa 

wᴐdii yaw pii. Wᴐfirii ᴐko no baa wᴐn akyi no, na saa berԑ no ara na akuafoᴐ a wᴐwᴐ kuro 

no mu nso adᴐ mfuo ama wᴐanya bayerԑ bebree.  Na ԑyԑ bayerԑfuo no mu nnᴐbaeԑ a ԑdi 

kan koraa. Yei nti na wᴐwᴐ anigyeԑ mu a na wᴐretwԑn sԑ akofoᴐ no nso de nkunimdiesԑm 

bԑba wᴐn akyi. Na sԑ wᴐbԑduru a wᴐayԑ amanneԑ de ada Otweduampᴐn ne nananom 

nsamanfoᴐ ase. Nanso, berԑ a na saa anigyeԑ yi asi wᴐ kuro no mu no, na akofoᴐ no nso de 

yawdie na ԑreba fie. Akofoᴐ no de nkuguosԑm ne yawdie kᴐduruu fie no, nea akuafoᴐ no 

kaeԑ sԑ “Yei deԑ yԑde yaw abԑfᴐre anigyeԑ” Yaw afᴐre anigyeԑ no nti na wᴐnyaa edin 

‘Fᴐyawoᴐ’ maa afahyԑ no. Ɛkyerԑ sԑ ‘Fᴐreyawoᴐ’, wᴐde yaw afᴐre anigyeԑ. Yei nti, bԑsi 

nnԑ yi, sԑ bayerԑ foforᴐ ba a Nananom ahemfo nni bayerԑ kᴐsi Ahinime bosome mu a 

wᴐbԑdi saa afahyԑ no de ada Otweduampᴐn ne nananom nsamanfoᴐ ase, ansa na wᴐatumi 

adi bayerԑ no bi. 

xxi. Kae Arkoh  

Paapa Baidoo (mfeԑ 52) Agya Kobina Quainoo (74): Kae Arkoh yԑ afahyԑ a nnipakuo a 

wᴐwᴐ Asebu a ԑwᴐ Mfanteman mu na wᴐdie. Bosome Obubuo mu na wᴐdi saa afahyԑ yi. 

Berԑ bi baeԑ a Borbor Fante a wᴐn nso wᴐ Mfanteman mu ne Asebufo dii ako wᴐ tete berԑ 

mu. Na ᴐpanin bi wᴐ Asebuman no mu a na wᴐfrԑ no Ͻpanin Arkoh. Na ᴐka mpanimfoᴐ a 

wᴐdii Asebu akofoᴐ no anim ne Borborfo no kᴐkoeԑ no ho. Ɔko no mu na Ͻpanin Arko 

tᴐeԑ. Yei nti, ᴐko no akyi no, Asebufo no hyehyԑԑ sԑ, sԑ saa onipa yi atumi de ne ho asi hᴐ 

ako ama ne man na wawu a, na ԑsԑ sԑ wᴐyԑ biribi de kae no. Yei maa wᴐhyehyԑԑ dwumadie 

bi a afe biara na wᴐyԑ de kae ade kԑseԑ a saa ᴐpanin yi yԑeԑ, na wᴐde ahyԑ no animuonyam. 

Wᴐnam so de ᴐpanin yi din too saa dwumadie yi so sԑ afe biara wᴐbԑdi. Ɛno nti na wᴐnyaa 

saa afahyԑ ‘Kae Arkoh’ no. 

 

xxii. Apayem 

Paapa Baidoo (mfeԑ 52) ne Egya Amoh (78): Yei nso yԑ afahyԑ a nnipakuo a wᴐwᴐ 

Moree kuro a ԑwᴐ Oguaa kwan so na wᴐdie. Wᴐdi saa afahyԑ yi wᴐ bosome Obubuo mu. 

Abakᴐsԑm kyerԑ sԑ Moreefo no yԑ nnipa bi a wᴐpue firii ԑpo mu a na wᴐrebԑsene wᴐ Asebu 

kuro no mu akᴐ. Wᴐrekᴐ no, ntaafoᴐ bi a na wᴐka wᴐn ho kaa kuro a wᴐfrԑ hᴐ Moree a 

wᴐte mu bԑsi ԑnnԑ yi mu. Ɛyԑ saa ntaafoᴐ yi na wᴐkyekyeree saa kuro Moree no. Ɛsiane sԑ 

wᴐpue firii ԑpo mu na ԑbaeԑ no nti, wᴐhyehyԑԑ afahyԑ bi a wᴐfrԑ no ‘Ɛpo yam’ a wᴐdi no 

afe biara de kae sԑ wᴐfiri ԑpo mu na wᴐbaeԑ. ‘Ɛpo yam’ no na wᴐaka ama ayԑ ‘Apayem’ 

no. 

 Sԑnea abakᴐsԑm kyerԑ no, Moree yԑ kuro a ԑbԑn Asebu, na Asebu hᴐ ara nso na Moreefo 

no bi twaa mu faeԑ de kᴐᴐ ako no nti, Asebufo no pԑԑ sԑ wᴐne Moriifo no bԑdi wᴐn afahyԑ 

Kae Arkoh no, ԑnna Moreefo nso hyԑԑ Asebufo sԑ, sԑ wᴐpԑ sԑ wᴐne wᴐn di wᴐn afahyԑ no 

a gye sԑ wᴐn nso ne wᴐn ka bom di wᴐn deԑ no nso. Nnipakuo afaanu yi nyinaa nyaa 

nhyehyԑeԑ yi mu nteaseԑ. Yei nti, nea wᴐyԑ ne sԑ Moreefo boa Asebufo ma wᴐdi Kae Arkoh 

afahyԑ no kane, ne nnawᴐtweԑ soᴐ wᴐ Ahinime korᴐ no ara mu no na Asebufo nso aboa 

Moreefo ama wᴐadi Apayem afahyԑ no.  

 

xxiii. Mmoanninkᴐ  

Agya Sei (Mfeԑ 66) ne Maame Amoanimaa (mfeԑ 71): Mmoanninkᴐ yԑ afahyԑ a 

Offinsomanfoᴐ na wᴐdie. Bosome Obubuo mu, Adaeԑ a ԑtwa toᴐ no mu na wᴐdi saa afahyԑ 

yi. Ɛyԑ afahyԑ a wᴐhyԑԑ aseԑ nkyԑreԑ koraa. Afe 1995 mu na wᴐhyԑԑ aseԑ dii saa afahyԑ yi, 

mmom na ԑho abakᴐsԑm da hᴐ dada. Na saa berԑ no yԑ berԑ a Nana Otumfoᴐ Opoku Ware 

II redi n’afenhyiada a ԑtᴐ so aduonu nnum. Saa afenhyiada yi die mu no, na Nana Otumfoᴐ 

Opoku Ware II ayԑ n’adwene sԑ ᴐbԑkyinkyini Asante aman no nyinaa so. Ɛno nti, 

Offinsomanfoᴐ yԑԑ nhyehyԑeԑ sԑ wᴐbԑdi saa afahyԑ yi de ahyia no na wᴐde ahyԑ no 

animuonyam. Saa berԑ no ne berԑ pᴐtee a afahyԑ yi die hyԑԑ aseԑ.  

 

Abakᴐsԑm kyerԑ sԑ, Asantefoᴐ ne Dᴐmaafoᴐ koo ᴐkoden bi. Saa berԑ no, na Dᴐmaafoᴐ te 

Suntreso wᴐ Kumase nkwantia a na wᴐtaataa Kwaamanfoᴐ ne Asante aman nketewa no. 

Asantefoᴐ sᴐreeԑ na wᴐne Dᴐmaafoᴐ no dii ako, berԑ a na Nana Dwamena Akenten a ᴐyԑ 

Offinsohene a ᴐdi kan ka ho. Ɛnam sԑ na wᴐde asekan na ԑreko no nti, Nana Dwamena 

Akenten I ko tᴐeԑ wᴐ akono hᴐ, nanso ԑnam sԑ na ᴐko no ntwaeԑ na ԑsԑ sԑ Asantefoᴐ no tᴐ 

kᴐ so ko nti, Nana Dwamena Akenten wuiԑ no, na ԑsԑ sԑ ne wᴐfaase a na wᴐfrԑ no Nana 

Kofi Wiafe fa ne tuo na ᴐdi Asantefoᴐ no anim ne Dᴐmaafoᴐ no toa ᴐko no so. Wᴐkᴐᴐ so 

ne Dᴐmaafoᴐ yi koeԑ de twaa Tano, kᴐᴐ Sunyane de kᴐduruu Berekum kᴐsii sԑ ᴐko no guiԑ 

maa Asantefoᴐ dii nkunim. Ɛnam sԑ ᴐko deԑ ԑyԑ deԑn ara a akofoᴐ bԑwuwu nti, Asantefoᴐ 

no dodoᴐ no ara wuwuiԑ. Adeԑ a na ԑyԑ ya wom koraa ne sԑ Offinso Adᴐntenfoᴐ no fomee 

wᴐ ᴐko no mu maa wᴐto hyԑԑ wᴐn kyidᴐmfoᴐ no so kunkumm wᴐn hyee wᴐn ase a 

wᴐanhunu sԑ wᴐyԑ wᴐn ankasa wᴐn ho nnipa mpo. Saa kyidᴐmfoᴐ yi ne Aboasufoᴐ a wᴐwᴐ 

Offinso ԑnnԑ yi. Saa asԑnkԑseԑ yi maa wᴐn ase hyeeԑ a ԑno na ama Aboasufoᴐ no ayԑ nnipa 

kakraa bi bԑsi ԑnnԑ yi.  

Nea ԑteԑ ne sԑ, tete no, sԑ wᴐrekᴐ ako a wᴐde wᴐn agyapadeԑ nyinaa na ԑkᴐ, enti sԑ ekuo 

bi di nkunim a wᴐgye wᴐn atamfo a wᴐadi wᴐn so nkunim no agyapadeԑ no nyinaa ka wᴐn 

deԑ ho de kᴐ wᴐn nkyi. Saa adeԑ yi na Asantefoᴐ yi ne wᴐn kyidᴐmfoᴐ no yԑeԑ. Wᴐdii 

Dᴐmaafoᴐ no so no, wᴐgyee wᴐn agyapadeԑ nyinaa, a wᴐn nkoa ne wᴐn mfenaa nyinaa ka 

ho. Ɛno na wᴐresan aba Asanteman mu no, wᴐsoԑԑ wᴐ abԑ bi a akyea bi ase wᴐ kwan mu 

sԑ wᴐrekyԑ nnoᴐma a wᴐnya firii akoԑ hᴐ no. Saa beaeԑ no na ԑbԑyԑԑ Bekyem bԑsi nnԑ yi. 

Asantefoᴐ yi kyԑԑ nnoᴐma no sԑnea obiara bԑtumi anya ne kyԑfa. Ebinom faa ntweneԑ; 

ebinom faa agudeԑ; ebinom faa akodeԑ ahoroᴐ; ebinom mpo faa abosom ԑnna ebinom nso 

faa atamfo a wᴐfaa wᴐn nnomum sԑ nkoa ne mfenaa. Saa berԑ a na adekyԑ no rekᴐ so no 

nyinaa no, na Nana Wiafe gyina hᴐ komm rehwԑ nea ԑrekᴐ so wᴐ berԑ a na ᴐnyԑԑ n’adwene 

sԑ ᴐbԑfa biribiara, ԑfiri sԑ, na ᴐredi yaw pa ara wᴐ ne dᴐm a ᴐhweree wᴐn wᴐ akoeԑ no ho. 

Ɛno na Nana Osei Tutu bisaa no deԑ enti a ᴐmfa nnoᴐma no bi, na deԑn na ᴐpԑ? Nana Wiafe 

buee n’ano kaa sԑ ᴐpԑ ‘mmoa nni nkᴐ’. Ͻkyerԑԑ mu sԑ ԑyԑ asase na ᴐreka ho asԑm. Sԑ ᴐnya 

asase kakraa a, mmoa bԑdidi mu sԑ deԑn mpo a ԑnsa da.  

Nana Wiafe kaa saa no, Nana Osei Tutu I kyerԑԑ no asase kakraa sԑ ᴐmfa. Ɛno na abԑyԑ 

Offinsoman dea bԑsi nnԑ yi. Yei kyerԑ sԑ, Nana Wiafe kaa Asantefoᴐ ho ne Dᴐmaafoᴐ 

kᴐdii ako na wᴐdii nkunim no, mfasoᴐ a ԑbaa so ne Offinso nsase yi. Saa asԑm “Mmoa 

nni nkᴐ” a Nana Wiafe kaeԑ de gyinaa hᴐ maa nsase a ayԑ Offinsoman nyinaa dea no na 

ԑmaa Offinsofoᴐ nyaa wᴐn afahyԑ din ‘Mmoa nni nkᴐ’ de bԑsi nnԑ. Wᴐdi de kae Nana 

Osei Tutu I ne Nana Wiafe wᴐ ᴐko kԑseԑ a wᴐkoeԑ de dii Dᴐmaafoᴐ so, na wᴐnam so 

nyaa asase kakraa maa Offinsoman no. 

 

xxiv. Adekyem  

Ɔkyeame Agyabeng (Mfeԑ 60) ne Nana Darkowaa (mfeԑ 76): Adekyem yԑ afahyԑ a 

ᴐmanfoᴐ a wᴐwᴐ Bekyem wᴐ Ahafo Mantam na wᴐdie. Sԑnea abakᴐsԑm kyerԑ no, 

nnipakuo biara kᴐ ᴐsa na wᴐdi nkunim a wᴐsesa wᴐn atamfo no agyapadeԑ, wᴐn yerenom 

ne wᴐn mma, ԑne wᴐn ankasa mpo ma wᴐkᴐyԑ wᴐn nkoa. Yei nti, sԑnea yԑahunu dada no, 

Asantefoᴐ ne Dᴐmaafoᴐ dii ako na Asantefoᴐ dii Dᴐmaafoᴐ no so nkunim no, Asantefoᴐ 

no faa Dᴐmaafoᴐ no agyapadeԑ nyinaa, na wᴐfaa wᴐn mu bebree nnomum de wᴐn bԑyԑԑ 

nkoa. Asantefoᴐ yi de asadeԑ no reba no, wᴐbԑduruu beaeԑ bi a wᴐfrԑ hᴐ ‘Bekyem’ ԑnnԑ 

yi. Ɛhᴐ na wᴐbԑtena kyԑԑ asadeԑ yi. Yei maa Asantefoᴐ yi bi bᴐᴐ wᴐn seseԑ wᴐ hᴐ tenaa 

hᴐ, ԑfiri sԑ na wᴐn nnoᴐma a wᴐkura dᴐᴐso. Saa nnipakuo yi na wᴐkyekyeree Bekyem kuro 

no. Wᴐdi saa afahyԑ yi de kae nea adikanfoᴐ yi yԑeԑ yi, a ԑno na ԑmaa wᴐnyaa wᴐn kuro 

yi, na wᴐnam afahyԑ no mu amanneԑ so de da nananom nsamanfoᴐ ase. 

xxv. Kurufie 

Nana Ama Gyabuwaa (mfeԑ 61) ne Maame Yaa Frimpomaa (mfeԑ 59): Kurufie yԑ 

afahyԑ a nnipakuo a wᴐwᴐ Bredi No.1 na wᴐdie. Bredi No.1 yԑ kuro a ԑwᴐ Nkoranza wᴐ 

Bono Apueԑ Mantam. Ɛyԑ afahyԑ a wᴐdi no wᴐ bosome Ͻpԑpᴐn anaa Ͻgyefuo mu. 

Akanfoᴐ wᴐ nnapᴐnna ahoroᴐ bi a ԑyԑ kronkron a wᴐfrԑ saa nna yi nnabᴐne. Wᴐdi wᴐn 

afahyԑ yi wᴐ saa nna yi mu baako a ԑyԑ Kuru. Ɛda pᴐtee no yԑ Fiada. Ɛno nti na wᴐfrԑ 

afahyԑ no Kurufie no. Abakᴐsԑm a ԑwᴐ afahyԑ yi ho ne sԑ, bayerԑ yԑ nnᴐbaeԑ pᴐtee a ԑno 

na wᴐdua wᴐ wᴐn mfuo mu. Nnipakuo yi wᴐ gyidie sԑ ԑyԑ nananom nsamanfoᴐ na wᴐboaeԑ 

maa wᴐn nnᴐbaeԑ a ԑdi kan pa ara no baeԑ. Wᴐtuu bayerԑ a ԑdi kan pa ara no, ᴐkᴐmfoᴐ a 

na ᴐwᴐ hᴐ saa berԑ no a wᴐfrԑ no Kᴐmfoᴐ Kwadwo Agyei hyԑԑ sԑ obiara nni bayerԑ mono 

no kᴐsi sԑ wᴐbԑyԑ amanneԑ bi de ama nananom nsamanfoᴐ bi adi kane, na wᴐagyina so ada 

wᴐn ase. Yei nti, Ͻkᴐmfoᴐ Kwadwo Agyei hyԑeԑ maa akuafoᴐ de bayerԑ a wᴐdii kan tuiԑ 

no baeԑ maa wᴐde yԑԑ nnuane maa nananom nsamanfoᴐ ne abosom de kyerԑԑ wᴐn anisᴐ sԑ 

wᴐboaeԑ maa wᴐn mfudeԑ baeԑ. Ɛno akyi ansa na nnipakuo no renya akwannya adi bayerԑ 

no bi. Wᴐgyinaa so de srԑԑ nananom sԑ wᴐnhyirahyira wᴐn mfudeԑ so mma no nyԑ yie afe 

biara. Wᴐyԑ saa amanneԑ yi afe biara. 

Yei nti, afe biara sԑ bayerԑ mono ba a Bredifoᴐ nni bi kᴐsi afe foforᴐ no mu wᴐ Ͻpԑpᴐn 

anaa Ͻgyefoᴐ bosome no mu a wᴐbԑdi saa afahyԑ yi ayԑ amanneԑ no ansa na wᴐanya kwan 

adi bayerԑ mono no bi. Yawoada a adeԑ rebԑkye Efiada a ԑyԑ Kurufie no, wᴐyԑ bayerԑ 

nnuane de ma abosom biribi di wie, na wᴐyԑ amanneԑ a ԑfata no nyinaa wie a, wᴐwᴐ bayerԑ 

fufuo yԑ adwene nkwan ma obiara nso di bi. Afei, adeԑ akye Fiada a ԑyԑ afahyԑ no ankasa 

no, wᴐbᴐ dwa dataa ma akᴐmfoᴐ nyinaa hyiam kᴐm. Amanneԑ pii na wᴐyԑ ka ho de kyerԑ 

wᴐn anisᴐ wᴐ deԑ nananom ayԑ ama wᴐn no ho. 

xxvi. Fokuo 

Nana Ama Gyabuwaa (Mfeԑ 61) ne Maame Yaa Frimpomaa (56): Fokuo nso yԑ afahyԑ 

a nnipakuo a wᴐwᴐ Sessiman kuro a ԑwᴐ Nkoransa fa bi mu na wᴐdie. Ɛyԑ Bredifoᴐ deԑ 

Kurufie no sԑ so, nanso ԑsiane sԑ ԑsi Wukuada nti na wᴐfrԑ no Fokuo. Ɛho abakᴐsԑm te sԑ 

Kurufie deԑ no ara. Nsonsonoeԑ a ԑwᴐ Kurufie ne Fokuo ntam ara ne sԑ wᴐdi Kurufie 

Efiada, ԑnna wᴐdi Fokuo nso Wukuada. Ɛnam sԑ Fokuo no si Wukuada nti, Benada na 

wᴐyԑ nnuane ma nananom nsamanfoᴐ ne abosom, na sԑ adeԑ kye Wukuada a ԑyԑ Fokuo no 

a wᴐabᴐ dwa ama akᴐmfoᴐ nyinaa adi wᴐn nnwuma no. 

 

xxvii. Monomerԑ 

Nana Ama Gyabuwaa (Mfeԑ 61) ne Maame Yaa Frimpomaa (67): Yei yԑ nea Nkoranza 

Bredifoᴐ ne Sessimanfoᴐ nyinaa ka bom yԑ, berԑ a Bredifoᴐ adi Kurufie awie na 

Sessimanfoᴐ nso adi Fokuo awie, nnawᴐtwe mmienu akyire no. Wᴐyԑ no Memeneda. Ɛyԑ 

da koro pԑ dwumadie a wᴐdie.  Ɛyԑ ba a Kurufie ne Fokuo no baeԑ no nti na Monomerԑ no 

nso wᴐ hᴐ. Nea ԑteԑ ne sԑ, wᴐdi Fokuo no wie a, nnawᴐtwe mmienu soᴐ Memeneda no, 

wᴐbu no dabᴐne. Yei nti, wᴐdi dwuma bi de da nananom nsamanfoᴐ ase sԑ wᴐboaa wᴐn 

maa wᴐdii wᴐn afahyԑ mmienu no nyinaa anigyeԑ ne asomdwoeԑ so. Ԑnam sԑ wᴐdi no 

Memeneda nti na wᴐfrԑ no Monomerԑ no. 

 

xxviii. Bakatue 

Opoku, (1970) ne Agya Amoh (78): Ɛyԑ afahyԑ a Edinafoᴐ na wᴐdie. Bosome Ͻsannaa 

mu, nnawᴐtwe a ԑtwa toᴐ de kᴐwura nnawᴐtwe a ԑdi kan wᴐ bosome Ɛbᴐ mu na wᴐdi 

afahyԑ yi. Abakᴐsԑm kyerԑ sԑ, da koro bi, ᴐbᴐfoᴐ bi kᴐᴐ ahayᴐ. Ͻnenam kwaeԑ no mu no, 

ᴐkᴐtoo baka bi sԑ ԑda hᴐ tԑtrԑԑ. Ɛnam sԑ na ԑyԑ adeԑ a ᴐbԑhia nsuo wᴐ ahayᴐ no mu nti, 

n’ani gyee pii, na ᴐyԑԑ n’adwene sԑ ᴐbԑbᴐ ᴐseseԑ bi na watena hᴐ ara. 

 

Da koro bi, ᴐbᴐfoᴐ yi hunuu onipa bi sԑ ᴐte baka no ano hᴐ. Akyire no, ᴐhunuu sԑ saa nipa 

no yԑ ᴐbosom, na ᴐnyԑ onipa. Ͻbosom yi hunuu sԑ ᴐbᴐfoᴐ no abԑtena baka no ano no nti, 

ᴐyԑԑ n’adwene sԑ ᴐbԑtu afiri baka no ano hᴐ.  Ansa na ᴐbosom yi bԑtu afiri baka no ano hᴐ 

no, ᴐde da koro pԑ bᴐᴐ ᴐseseԑ bi sii baka no ano de maa ᴐbᴐfoᴐ no. Afei, ᴐhyԑԑ ᴐbᴐfoᴐ no 

sԑ ᴐmfa saa ᴐseseԑ no nyԑ ᴐsᴐreԑ so, na ᴐnsom no wᴐ hᴐ, ԑfiri sԑ, ᴐno ne baka no bosom 

no. Ͻbosom no san kyerԑԑ ᴐbᴐfoᴐ no ahintasԑm bi a ԑfa ᴐseseԑ a wabᴐ ama no no ho, 

amanneԑ a ԑsԑ sԑ ᴐyԑ wᴐ hᴐ ma no ԑne nnwom a ԑsԑ sԑ ᴐto ma no.  

 

Ͻbᴐfoᴐ no suaa saa nnoᴐma a ᴐbosom no kyerԑԑ no no nyinaa. Ɛno akyire no, nnipa bi 

bԑtenaa baka no ano hᴐ kaa ne ho maa wᴐbԑyԑԑ nnipakuo baako. Ͻbᴐfoᴐ yi ne nnipakuo a 

wᴐbԑkaa ne ho no yԑԑ sԑ wᴐbԑyԑ amanneԑ a ԑfata de ama saa ᴐbosom no. Nea wᴐyԑeԑ ne 

sԑ, wᴐyii nna dodoᴐ bi sii hᴐ sԑ mma wᴐn mu biara nkᴐ baka no mu kᴐsi sԑ wᴐbԑyԑ amanneԑ 

a ԑfata de ama bosom no. Yei nti, wᴐde nnua sisii baka no mu de yԑԑ nsԑnkyerԑnne a ԑkyerԑ 

sԑ obiara nkᴐ mu. Wᴐyԑԑ amanneԑ a ԑfata maa bosom no wieiԑ no, berԑ a nna dodoᴐ a 

wᴐhyԑԑ sԑ mma obiara nkᴐ baka no mu soeԑ no, wᴐyiyii nnua a wᴐde sisii baka no mu de 

buee kwan sԑ afei deԑ obiara bԑtumi akᴐ mu. Nnua a wᴐyiyi firii baka no mu na wᴐfrԑԑ no 

‘Bakatue’ no. Ɛkyerԑ sԑ wᴐatue baka nti afei obiara bԑtumi akᴐ mu akᴐyi nam. Saa amanneԑ 

yi na Ɛdinafoᴐ yԑ afe biara sԑ wᴐn afahyԑ no. 

xxix. Akwambᴐ 

Opoku (1970:70) ne Nana Adwoa Eduwaa II (Adwumako Amea, mfeԑ 69): Akwambᴐ 

yԑ afahyԑ a ᴐmanfoᴐ a wᴐwᴐ Adwumako, Adwumako Takyiman ne nkuro a atwa ho ahyia 

wᴐ Mfinimfini Mantam na wᴐdie. Bosome Obubuo mu na wᴐdi saa afahyԑ yi. Wᴐdi de kae 

Akanfoᴐ nyinaa kwan a wᴐtuiԑ na wᴐnam so de bԑpuee Ghana ha. Abakᴐsԑm kyerԑ sԑ berԑ 

a Akanfoᴐ bԑpuee Ghana ha wᴐ Atifi Mantam no, berԑ a wᴐn mu rekyekyԑ no, ebinom de 

wᴐn ani kyerԑԑ mpoano. Berԑ a wᴐrekᴐ no, ebinom bobᴐᴐ seseԑ wᴐ mmeaeԑ mmeaeԑ bi na 

wᴐtenatenaa hᴐ. Ansa na wᴐbԑtena saa mmeaeԑ no, wᴐhwԑԑ sԑ asuo bi deda hᴐ a ԑbԑboa 

wᴐn. Asuo biara a wᴐhunuiԑ no, wᴐtenatenaa hᴐ.  

Sԑnea ԑbԑma wᴐatumi atwa asuo no akᴐ n’agya akᴐyԑ asase a ԑda hᴐ no so adwuma no nti, 

na ԑsԑ sԑ wᴐbᴐ kwan to asuo no so. Ɛno nti, wᴐyeyԑԑ ԑtwene totoo asuo ahoroᴐ biara a 

wᴐtenatenaa ho no so. Saa abakᴐsԑm yi na ԑde anwonsԑm a ԑdidi soᴐ yi baeԑ: 

“Ͻkwan atware asuo 
Asuo atware ᴐkwan 
Ͻpanin ne hwan? 
Ͻkwan atware asuo   
Yԑbᴐᴐ ᴐkwan kᴐtoo asuo 
Asuo yi firi tete 
Ampa asuo yi firi Ͻdomankoma Ͻbᴐadeԑ” 
 

Saa adeԑ yi a nananom yԑeԑ no na ԑde afahyԑ Akwambᴐ baeԑ. Wᴐdi de kae nea nananom 

yԑeԑ a ԑboaeԑ maa wᴐnyaa nsase tenaa so, na nkyirimma nso anya baabi atena bԑsi nnԑ, na 

wᴐde aseda a ԑfata ama wᴐn. Akwambᴐ akyire no, ԑkame ayԑ sԑ, Akanfoᴐ afahyԑ no pii 

nso wᴐ hᴐ a sԑ wᴐredi a wᴐdodᴐ akwan ahoroᴐ a wᴐfa so de kᴐ wᴐn asuo ho ne wᴐn mfuom 

(Opoku, 1970). 

Nana Adwoa Eduwaa II (Adwumako Amea, mfeԑ 69): “Yԑyԑ Akwambᴐ wᴐ bere a yԑredi 

Ahobaa Kԑse no. Sԑ afe so na mohu sԑ yԑredi Akwambᴐ a, ԑyԑ Ahobaa Kԑse no ara. Saa 

afahyԑ no mu na yԑde bayerԑ yԑ nnuane ma nananom abosom no. Nea enti a yԑfrԑ no 

Akwambᴐ ne sԑ yԑn nananom adikanfoᴐ bere so a wᴐhyԑԑ aseԑ dii saa afahyԑ yi no, nea na 

wᴐyԑ ne sԑ na wᴐdodᴐ mfuom kwan, nsuom kwan ԑne baabiara a afufu, sԑnea ԑbԑyԑ a 

mmeae a wᴐtete no nyinaa bԑyԑ fԑ. Saa ara na ԑnnԑ yi nso yԑredi afahyԑ yi a yԑyԑ”.  

 

xxx. Akokᴐbereԑ nim adekyeԑ nanso ᴐrehwԑ akokᴐ nini ano. 

Ɔpanin Peter Koomson (Mfeԑ 65) ne Ɔbaapanin Oduraa (62): Yei yԑ Akwambᴐ a 

Adwumako Takyimanfoᴐ na wᴐdie. Sԑnea ada adi wᴐ soro hᴐ no, Ajumako ne nkuro 

ahoroᴐ a atwa ho ahyia no nyinaa, a Takyiman ka ho di Akwambᴐ, mmom, Takyimanfoᴐ 

ne nnipakuo a wᴐdi kan di Akwambᴐ no ansa na nkuro a aka nyinaa atumi adi wᴐn deԑ. 

Yei nti, Takyiman kuro no gyina hᴐ ma akokᴐnini, na nkuro a aka no nso gyina hᴐ ma 

akokᴐbereԑ. Mpanimfoᴐ sԑ, sԑ ԑduru ahemadakye a, akokᴐbereԑ hunu pa ara nanso ᴐmpere 

ne ne ho mpue, ᴐtwԑn ma akokᴐnini bᴐn ansa na bereԑ no atumi apue. Saa ԑbԑ yi na wᴐde 

agyina hᴐ ama Adwumako Takyimanfoᴐ Akwambᴐ a wᴐdie no. Wᴐkyerԑ sԑ, sԑ ԑduru berԑ 

a ԑsԑ sԑ nkuro yi nyinaa di Akwambᴐ afahyԑ no a wᴐn nyinaa hunu deԑ, nanso ԑwᴐ sԑ 

wᴐtwԑn ma Takyimanfoᴐ di wie ansa na nkuro a aka no adi.  

Sԑnea wᴐkyerԑ no, nnipakuo yi nyaa nsase tenatenaa so wieeԑ no, wᴐtoaa so bobᴐᴐ akwan. 

Nea wᴐyԑeԑ ne sԑ, nkuronkuro a wᴐn nuanom kᴐkyekyereeԑ biara no, wᴐnam adᴐ so yiyii 

akwan a wᴐbԑtumi afa so akokᴐ nkuro no so, a ԑbԑboa akeka wᴐn abom, ԑfiri sԑ, na ԑhᴐ 

nyinaa yԑ kwaeԑ, na ansa na obi bԑtumi akᴐsra ne dᴐfo bi mpo wᴐ kuro foforᴐ bi so no, gye 

sԑ ᴐnya kwan bi a ᴐbԑtumi afa so de akᴐ hᴐ. Yei maa nnipakuo yi de sii wᴐn ani so sԑ berԑ 

ano berԑ ano no wᴐbԑkeka wᴐn ho abobom abobᴐ akwan a mfuiԑ asisi no nyinaa, sԑnea 

ԑbԑyԑ a sԑ wᴐrekᴐsrasra wᴐn nuanom ne wᴐn adᴐfonom wᴐ nkuro foforᴐ so a wᴐmmrԑ. 

Ɛnam sԑ adᴐ yԑ adeԑ a ԑyԑ den nti, berԑbiara a nnipakuo yi bԑka wᴐn ho abom sԑ wᴐrebobᴐ 

akwan no, wᴐde nnwontoᴐ ne agodie ka ho, sԑnea ԑbԑyԑ a wᴐn ani bԑgye na wᴐnte brԑ. Saa 

dwumadie yi na nnipakuo yi nam so nyaa wᴐn afahyԑ Akwambᴐ no, na Takyimanfoᴐ di no 

kane de bue kwan ma nkuro a aka no, yei nti na wᴐfrԑ wᴐn deԑ no “Akokᴐbereԑ nim adekyeԑ 

nanso ᴐrehwԑ akokᴐnini ano” no. 

  

Akwan horoᴐ bᴐ no yԑ dwumadie bi a na ԑsom bo pa ara ma Ajumako Takyimanfoᴐ, ԑfiri 

sԑ, saa berԑ no mu ara nso na wᴐtwitwa mpapa de gye ԑban fa wᴐn bosom kԑseԑ a ᴐwᴐ kuro 

no mu ho de abᴐ ne ho ban. Afei mpapa dodoᴐ a wᴐde bԑgye ban afa bosom no ho biara 

nso kyerԑ mmarima dodoᴐ a wᴐwᴐ kuro no mu. Wᴐn abakᴐsԑm kyerԑ sԑ, tete no, Asantefoᴐ 

sᴐre tiaa Takyimanfoᴐ no ne wᴐn dii ako. Yei nti, na wᴐhia mmarima wᴐ kuro no mu na sԑ 

Asantefoᴐ no sᴐre tia wᴐn bio a wᴐne wᴐn ako. Ɛno nti sԑ berԑ so na mmaranteԑ no kᴐbᴐ 

akwan a ԑsԑ sԑ obiara twa papa de ba na wᴐde agye ԑban no. Yei nti, mpapa dodoᴐ a 

wᴐbԑnya wᴐ ԑban no ho na ԑbԑkyerԑ mmarima dodoᴐ a wᴐbԑnya wᴐn ama wᴐakᴐ ne 

Asantefoᴐ no ako. Yei nti, na ԑkwan a wᴐbᴐ no ho hia pa ara.  

 

xxxi. Kwafie 

Opoku (1970:72) ne Ɔbaapanin Nyantakyiwaa (mfeԑ 79): Ɛyԑ afahyԑ a Dᴐmaa 

Ahenkurofoᴐ na wᴐdie. Abakᴐsԑm a ԑwᴐ ho ne sԑ, na Dᴐmaafoᴐ no ne Akwamufoᴐ te kuro 

a wᴐfrԑ hᴐ Heman ԑnnԑ yi so. Na wᴐdodᴐ wᴐn ho wᴐn ho yie, nti na wᴐwᴐ asomdwoeԑ 

kᴐsii sԑ anka nea ԑnsԑ sԑ ԑsie siiԑ. Deԑ ԑbaeԑ ne sԑ, ntaafoᴐ bi peree akonnwa bi ho a na wᴐn 

mu biara pԑ sԑ ᴐtena so di ᴐhene. Yei de ntᴐkwa baa anuanom yi ntam.  Ͻhemmaa a na ᴐwᴐ 

hᴐ no gyinaa kumaa no akyi, pԑԑ sԑ ᴐboa no ma no di hene no. Saa ara na Ͻpanin baako a 

ᴐhwԑ ma wᴐsi hene no nso gyinaa ᴐpanin no akyi, na ᴐpԑԑ sԑ ᴐpanin no na ᴐdi hene no. Yei 

maa ᴐhemmaa no hunuu sԑ saa apereapereԑ yi bԑtumi de ntᴐkwa aba. Yei nti, ᴐne ntaafoᴐ 

no mu kumaa no ne wᴐn a wᴐtaa n’akyi no nyinaa dwaneeԑ. Wᴐkᴐbᴐᴐ wᴐn ho adwaa wᴐ 

baabi a na wᴐgye di sԑ obiara rentumi nkᴐha wᴐn adwene. Ɛnam sԑ na Ata kumaa no ne 

nnipa a wᴐtaa n’akyi no nko ara na na wᴐka ᴐhemmaa no ho na wᴐgyegye n’ani nti, na 

ᴐhemmaa no frԑ wᴐn ne ‘dᴐ mma’. Yei nti, sԑ ԑba sԑ obi retwam na ᴐhunu wᴐn a ᴐfrԑ wᴐn 

‘Nana ne ne dᴐmma’ Wᴐnam saa asԑm ‘Dᴐmma’ yi so na wᴐnyaa kuro no din ‘Dᴐmaa 

Ahenkruro’ no. 

 

Abakᴐsԑm yi toa so kyerԑ sԑ, ᴐhemmaa yi ne ne ‘dᴐ mma’ yi yԑ Aduanafoᴐ, na wᴐne nnipa 

a wᴐdii kan de egya baa Akanman mu. Ɛsiane sԑ egya a wᴐn nananom de baeԑ no so baa 

mfasoᴐ pii maa nnipa nyinaa nti, wᴐhyehyԑԑ saa afahyԑ yi sԑ wᴐbԑfa so de ada nananom 

nsamanfoᴐ ase sԑ wᴐkyekyeree kuro no na wᴐde egya nso baeԑ. Wᴐyii ԑda Fiada bi sԑ ԑyԑ 

Dabᴐne a obiara nkᴐ wuram, na obiara nso nnyԑ dede biara. Saa da no na wᴐbᴐᴐ dwa yԑԑ 

amanneԑ a ԑfata de maa nananom nsamanfoᴐ no. Ɛnam sԑ ԑda no yԑ dabᴐne na ԑyԑ Efiada 

no nti na wᴐfrԑ afahyԑ yi ‘Kwafie’ no. ‘Kwa’ yԑ Akanfoᴐ Dabᴐne no bi, ԑnam sԑ esi Efiada 

nti, ‘Fie’ gyina hᴐ ma Efiada. Yawoᴐda anadwo a adeԑ rebԑkye Kwafie no, ᴐmanfoᴐ de 

gyantia a ԑredԑre kyini Dᴐmaa kuro no so de kae wᴐn ho wᴐn ho ԑfa nea nananom yԑeԑ no 

ho.  

 

 

 

 

University of Education, Winneba http://ir.uew.edu.gh



  

86 
 

xxxii. Nkᴐmpᴐ 

Akyerensua Kyeame (Mfeԑ 67) ne Ɔbaapanin Afia Takyiwaa (mfeԑ 69): Nkᴐmpᴐ yԑ 

afahyԑ a Akyerensuafoᴐ a wᴐwᴐ Asutifi Anafoᴐ wᴐ Ahafo Mantam na wᴐdie. Bosome 

Kitawonsa mu na wᴐdi saa afahyԑ yi. Wᴐdi no wᴐ mfeԑ mmienu biara mu. Ɛne sԑ, wᴐdi 

afahyԑ yi de bu nkᴐmpᴐ hwԑ wᴐn akyi, na wᴐahwԑ wᴐn mpuntuo ne wᴐn sintᴐ a aba wᴐ 

wᴐn asetena mu.  Abakᴐsԑm kyerԑ sԑ, na Akyerensuamanfoᴐ mma kwan mma wᴐn ahemfo 

ntena so nkyԑre, na ᴐhene biara tena so berԑ tiawa bi a na wᴐatu no afiri adeԑ so. Nana 

Agyewodin Adu Darko Ampem ne ᴐhene a watena adwa so akyԑre yie de bԑsi nnԑ. Ͻtenaa 

so afe 1970 mu. Nana Agyewodin Adu Darko Ampem na ᴐde saa afahyԑ yi baeԑ. Sԑnea 

abakᴐsԑm kyerԑ no, ansa na ᴐhene a ᴐte soᴐ yi bԑdi hene no, na Akyerensua hᴐ ne beaeԑ a 

Asantehene soma ma wᴐkᴐ ahayᴐ pԑ nam brԑ no. Berԑ bi baeԑ a na Asantehene pԑ ne haw 

bi ano aduro, enti ᴐmaa akᴐmfoᴐ bebree kᴐmmeԑ sԑnea wᴐbԑnya saa haw no anoyie ama 

Asantehene, nanso obiara antumi ammoa no. Ͻkᴐmfoᴐ bi a na wᴐfrԑ no Ͻkᴐmfoᴐ Fobiakwa 

a na ᴐkᴐm asuo Akyerensua nko ara ne ᴐkᴐmfoᴐ a ᴐtumi nyaa anoyie maa Asantehene haw 

no. 

 

Adeԑ a ᴐkᴐmfoᴐ yi yԑeԑ yi maa Asantehene bᴐᴐ n’aba so, na ᴐtoo ᴐhene no din 

‘Agyewodin’, ԑfiri sԑ, akᴐmfoᴐ nyinaa mu no, ne kᴐmfoᴐ no ne obi a ᴐtumi kᴐmmeԑ nyaa 

Asantehene haw anoyie. Edin ‘Agyewodin’ a Asantehene de kaa Nana Adu Darko Ampem 

din ho no nti, Nana Adu Darko Ampem yԑԑ n’adwene sԑ ԑnneԑ, ᴐbԑyԑ adeԑ a ԑbԑfata ne din 

‘Agyewodin’. Yei nti, ᴐne ne mpanimfoᴐ hyehyԑԑ sԑ mfeԑ mmienu biara mu no, wᴐbԑtena 

ase na wᴐne wᴐn manfoᴐ abu nkᴐmpᴐ ahwԑ wᴐn akyi, de ahwԑ sԑ mfeԑ mmienu a atwam 

no wᴐn man no atu mpᴐn anaasԑ atᴐ sini. Sԑ wᴐsese na wᴐhunu sԑ wᴐreyԑ atᴐ sini wᴐ 

mpuntuo mu a wᴐfa adwene yԑ nea wᴐbԑtumi ayԑ ama mpuntuo aba. Saa adeԑ a na wᴐyԑ 

no na ԑmaa afahyԑ din ‘Nkᴐmpᴐ’ no baeԑ. 

 

xxxiii. Abԑtiase 

Ɔkyeame Agyabeng (Mfeԑ 60) ne Nana Foriwaa (mfeԑ 71): Sԑ yԑka ‘Abԑtiase’ a ԑkyerԑ 

‘abԑ tiawa ase’. Ɛyԑ afahyԑ a ᴐmanfoᴐ a wᴐwᴐ Gᴐᴐso wᴐ Ahafo Mantam na wᴐdie. Wᴐdi 

no afe biara mu wᴐ bosome Ͻsannaa mu. Afahyԑ yi nnyinasoᴐ wᴐ hᴐ dadaada deԑ, nanso 

Nana Kwasi Bosompem I ne ᴐhene a ᴐhwԑ maa wᴐhyԑԑ aseԑ dii saa afahyԑ yi. Abakᴐsԑm 

kyerԑ sԑ, berԑ bi a atwam kᴐ no, na Gᴐᴐso nsase no nyinaa ka Asanteman nsase no ho, na 

ԑyԑ Ͻkᴐmfo Anᴐkye na ᴐboaeԑ maa Asantefoᴐ nyaa saa nsase yi. Sԑnea ԑbԑyԑ na wᴐbԑtumi 

abᴐ nsase yi ho ban na atamfo biara mmԑgye nti, Ͻkᴐmfo Anᴐkye yԑԑ biribi a ԑbԑka ahemfo 

no nyinaa abom ama wᴐayԑ baako. Saa nkabom yi nti, na ᴐfrԑԑ Sikadwa maa Asanteman, 

na ᴐde Asanteman nyinaa tiri hyԑԑ aseԑ, sԑnea ԑbԑboa ama wᴐayԑ baako na wᴐatumi abᴐ 

wᴐn nsase no nyinaa ho ban.  

 

Yei nti, ԑho hiaa sԑ wᴐnya nsa a ԑno na wᴐbԑtumi de akasa akyerԑ Sikadwa yi. Na ԑnyԑ nsa 

biara sԑ nsafufuo. Onipa a ᴐno na na ᴐtwa nsafufuo yi nso ne Gᴐᴐso manhene. Ͻno na na 

ᴐboa ma Asantefoᴐ yi nya nsa de yi apaeԑ, wᴐ berԑ a wᴐredi Akwasidaeԑ, Awukudaeԑ, 

Fofie ne nnabᴐne no nyinaa. Ͻtwaa Gᴐᴐso mmԑ nyinaa maa ԑsaeԑ no, Asantehene Otumfoᴐ 

kyerԑԑ no sԑ ᴐnkᴐ Nana Nkwaboahene hᴐ. Nana Nkwaboahene maa no asase dadwaa maa 

ᴐtwaa so mmԑ, kᴐsii sԑ ᴐkᴐduruu Asuhyiaeԑ a ԑwᴐ Akyerensua. Ɛhᴐ nso, ᴐtwaa ԑhᴐ mmԑ 

nyinaa maa ԑsaeԑ. Ͻsan bԑbᴐᴐ Otumfoᴐ amaneԑ no, Otumfoᴐ kyerԑԑ no sԑ ᴐntoa so nkᴐ 

n’anim. Yei nti, ᴐtᴐ kᴐᴐ so kᴐduruu Mim, ԑhᴐ na na Nana Nkwaboahene teԑ. Ͻkyerԑԑ no 

asase kakraa sԑ ᴐntwa so mmԑ no mfa nyԑ nsa nkᴐma Otumfoᴐ.  

 

Ͻhene yi kᴐfaa ahemfo baanu bi firii Kumase kaa ne ho baa asase yi so sԑ wᴐmmԑboa no 

ntwa nsa no. Adwuma yi yԑ mu no, ahemfo yi mu baako wuiԑ, na ԑnam sԑ na ԑnyԑ adeԑ a 

ᴐbԑtumi de amu yi asan akᴐ Kumase nti, ᴐsiee no wᴐ hᴐ ara, na ᴐduaa abԑ tiawa bi wᴐ nna 

no so de yԑԑ ahyԑnsodeԑ bi kyerԑԑ sԑ ԑhᴐ na ᴐsiee wᴐn dehyeԑ no, sԑnea ԑbԑyԑ a sԑ Nananom 

ka sԑ ᴐmmԑkyerԑ wᴐn baabi a ᴐsiee wᴐn dehyeԑ no a ᴐbԑtumi akyerԑ wᴐn sԑ ᴐhyԑ ‘abԑ 

tiawa no ase’.  

  Saa nnyinasoᴐ yi na Nana Kwasi Bosompem gyinaa so de hyԑԑ afahyԑ yi di ase, na wᴐtoo 

ne din ‘Abԑtiase’ no.  

 

xxxiv. Fodwo  

Adehyepanin Kwadwo Asubᴐnteng (Mfeԑ 75) ne Nana Adwoa Dansowaa (68): Fodwo 

yԑ afahyԑ bi a Sԑԑkwafoᴐ na wᴐdie. Bosome Ɛbᴐ anaa Ahinime mu na wᴐdi saa afahyԑ yi. 

Sԑnea nnabuo no bԑyԑ wᴐ afe no mu na ԑkyerԑ bosome pᴐtee a ԑsԑ sԑ wᴐdi saa afahyԑ yi. 

Nnabuo mu no, Ɛdwoada a ԑdi Akwasidaeԑ akyire no na wᴐdi saa afahyԑ yi. Saa da no yԑ 

dabᴐne nti na wᴐfrԑ no ‘Fᴐ’; ԑnna ‘Dwo’ nso gyina hᴐ ma ԑda Dwoada. Ɛno nti na wᴐnyaa 

edin ‘Fodwo’ maa saa afahyԑ yi. Abakᴐsԑm kyerԑ sԑ, nananom tenaa ase hunuu sԑ ԑyԑ 

adikanfoᴐ bi a wᴐawuwu kᴐ na wᴐgyee asase a wᴐte so ԑnnԑ yi too hᴐ maa wᴐn. Yei nti na 

wᴐhyehyԑԑ sԑ afe biara mu no wᴐbԑyԑ biribi de ahyԑ saa adikanfoᴐ yi animuonyam. 

Wᴐhunuu sԑ, ԑda Dwoada yԑ ԑda a ԑmu dwo nti, wᴐhyԑԑ sԑ afe biara mu wᴐ bosome Ɛbᴐ 

anaa Ahinime mu no, Ɛdwoada a ԑdi Akwasidaeԑ akyire no, wᴐbԑyԑ amanneԑ a ԑfata de 

ama nananom nsamanfoᴐ yi de ada wᴐn ase, ahyԑ wᴐn animuonyam. Saa da yi so a wᴐde 

nananom nkonnwa kᴐ asuo mu kᴐhoro, na wᴐgu nsa fufu tᴐ de ma nananom biribi di. 

Wᴐsan kum nnwan ne nkokᴐ de ma wᴐn, na wᴐde mmoa no mogya no dwera kuro no, na 

wᴐagyina so asrԑ nhyira ne nkᴐsoᴐ afiri nananom nsamanfoᴐ yi ne abosom hᴐ ama kuro 

no. 

 

xxxv. Nkyidwoᴐ  

Ɔbaapanin Abena Nketia (mfeԑ 62) ne Ɔkyeame Agyabeng (Mfeԑ 60): Sԑ yԑka 

‘Nkyidwoᴐ’ a na aseԑ ne sԑ, ‘Ɛdwoada akyi’. Ɛyԑ nnipakuo a wᴐwᴐ Mmԑhame ne Atrԑnnie 

a ԑwᴐ Ahafo Mantam na wᴐdie. Akanfoᴐ nnabuo mu no, sԑ Akwasidaeԑ tᴐ na amanhene 

ahoroᴐ no nyinaa di wie a, nnawᴐtwe akyire a ԑdi hᴐ no na ahemfo nketewa a wᴐwᴐ nkuro 

Mmԑhame ne Atrԑnnie nso adi Nkyidwoᴐ. Yei nti, ԑno nso yԑ amanneԑ a wᴐyԑ no 

adaduanan biara. Wᴐpԑ ԑda biara a ԑnyԑ Dwoada na wᴐadi saa dwuma yi. Abakᴐsԑm kyerԑ 

sԑ, nananom atetefoᴐ a wᴐkyekyeree nkuro a mabobᴐ din wᴐ soro hᴐ yi pue firii amena bi 

mu, Dwoada anadwo bi, berԑ a na ᴐkraman ne gyata bi di wᴐn akyi na wᴐkyekyeree saa 

nkuro yi. Saa nnipakuo yi tenaa asase yi so no, wᴐwowoeԑ maa wᴐn ase trԑeԑ, ԑno na 

wᴐnam so nyaa awoᴐ ntoatoasoᴐ de bԑsi nnԑ yi.  Wᴐdi Nkyidwoᴐ afahyԑ yi de kae nananom 

nsamanfoᴐ yi a wᴐpue firii amena mu baa asase so bԑkyekyeree nkuro yi, na wᴐgyeegyee 

nsase too hᴐ maa nkyirimma yi, ama ԑnnԑ yi wᴐn nso anya baabi ateana no.  Afahyԑ yi die 

mu no, wᴐyԑ amanneԑ pii, a twenebᴐ ne asa ka ho de hyԑ nananom nsamanfoᴐ yi 

animuonyam. 

xxxvi. Apoᴐ 

Maame Pokuaa (mfeԑ 60) ne Nana Sakyi Sarpong Kumankomah (Takyiman 

Akwamu Nifahene): Sԑ yԑka Apoᴐ a na yԑrekyerԑ sԑ “Yԑrepo adeԑ biara a ԑmfa mpuntuo 

mma”. Ԑyԑ afahyԑ a nnipakuo a wᴐwᴐ Takyiman ne nkuro a atwa ho ahyia no die. Bosome 

Ɔbԑnem mu na wᴐdi saa afahyԑ yi. Sԑnea abakᴐsԑm kyerԑ no, Bonofoᴐ tuu kwan firii Egypt 

baa Ghana ha no wᴐn mu bi bԑsoeԑԑ wᴐ Takyiman hᴐ.  Na wᴐyԑ nnipakuo bi a wᴐpԑ 

adwuma pa ara. Kua adwuma ne adwuma pᴐtee a na wᴐyԑ. Ansa na wᴐrebԑtena Takyiman 

no, wᴐbԑkyekyeree nkuro bi a wᴐfrԑ hᴐ Yefiri ne Pinihi, na wᴐnam so bԑnyaa kuro kԑseԑ a 

wᴐfrԑ hᴐ Bono Manso. Ԑnam kuro kԑseԑ a wᴐkyekyereeԑ no nti, wᴐbԑnyaa ahemfo bebree 

hyehyԑԑ wᴐn ase. Saa berԑ no nyinaa na akokoakoko wowᴐ nnipakuo yi ntam. Bonofoᴐ yi 

yԑ nnipakuo a na wᴐdi sika kᴐkᴐᴐ ho dwa. Ԑno nti na Asantefoᴐ ani bere wᴐn. Ԑnam yei so 

maa ᴐko kԑseԑ bi bԑdaa Bonofoᴐ yi ne Asantefoᴐ ntam. 

 

Ɔko berԑ no mu ara no, ᴐbᴐfoᴐ bi a wᴐfrԑ no Takyifiri nam ahayᴐ no mu kᴐhyiaa ᴐkᴐmfoᴐ 

bi a ᴐde Ɔkᴐmfoᴐ Ameyaw wᴐ n’akuraa ase. Takyifiri srԑԑ ᴐkᴐmfoᴐ yi sԑ ᴐpԑ sԑ ᴐbԑka ne 

ho. Ɔkᴐmfoᴐ Ameyaw penee so, na ᴐmaa Takyifiri kᴐfaa ne nkurofoᴐ nyinaa baa hᴐ 

bԑkyekyeree wᴐn akuraa wᴐ hᴐ. Saa akuraa yi na ԑnnԑ anyini abԑyԑ Takyiman no. Saa berԑ 

no, na Asantefoᴐ ne Bonofoᴐ ko no mu ayԑ den. Yei maa Bonofoᴐ hene no firii Bono 

Manso bԑkaa Takyifiri ne ne nkurofoᴐ no ho wᴐ baabi a ayԑ Takyiman ԑnnԑ yi.  

 

Ɔhene no bԑkaa Takyifiri ne nkurofoᴐ ho no, Takyifiri de nsase ne ԑso biribiara maa no sԑ 

ᴐno ne ᴐhene nti ᴐnhwԑ biribiara so. Ԑno nti, saa ᴐhene yi bԑyԑԑ Takyimanhene mfeԑ pii 

mu. Mmerԑ pii akyire no, Takyimanhene yԑԑ n’adwene sԑ Bonofoᴐ ne Asantefoᴐ yԑ 

nnipkuo baako, ԑno nti, ԑsԑ sԑ wᴐma asomdwoeԑ ba wᴐn ntam. Yei nti, Takyimanhene de 

sika kᴐkᴐᴐ a wᴐanwene no fԑfԑԑfԑ somaa sԑ wᴐmfa nkᴐma Asantehene. Asomafoᴐ yi de 

akyԑdeԑ yi rekᴐ Asanteman mu no, na wᴐnam Nkoransa, nso berԑ a na wᴐrekᴐ no, na 

wᴐrebobᴐ amaneԑ sԑ nea Takyimanhene de asoma wᴐn nie. Yei maa Nkoranza hene hunuu 

akyԑdeԑ yi, na ᴐmaa wᴐgyeeԑ, na wᴐde atuduro sesaa no. Ԑno nti, ewiee akyire no, saa 

atuduro no na Asantehene nsa kaeԑ. Tete no nso, sԑ obi de atuduro kᴐma obi a na ԑkyerԑ sԑ 

ᴐpԑ no ntᴐkwa. Saa nteaseԑ yi na Asantehene nsa kaa atuduro no, ᴐnyaeԑ. Yei nti, Asantefoᴐ 

no sesaa wᴐn akodeԑ de kᴐto hyԑԑ Takyimanfoᴐ yi so, berԑ a na Takyimanfoᴐ yi ani nni 

ᴐko biara so. Ԑbԑyԑԑ ᴐhaw kԑseԑ maa Takyimanfoᴐ yi, na wᴐnam so tu firii Takyiman 

kᴐtenaa baabi a wᴐfrԑ hᴐ Gyaaman a ԑbԑn La Cote D’voire ԑnnԑ yi. Ansa na wᴐbԑkᴐ no 

mpo, wᴐgyaa wᴐn nnoᴐma nyinaa, a sika kᴐkᴐᴐ no ka ho maa Asantefoᴐ no. Awerԑhosԑm 

ne sԑ, mmerewa ne nkᴐkoraa a na wᴐka Takyimanfoᴐ yi ho no antumi ankᴐ Gyaaman hᴐ 

bi, ԑfiri sԑ na wᴐnni saa ahoᴐden no, mmom, wᴐkᴐhyehyԑԑ ԑboᴐ bi mu de wᴐn ho kᴐsiee 

hᴐ. Ԑnam yei so mpo maa wᴐfrԑԑ saa ԑboᴐ no ‘Nkyerԑboᴐ’. Nkᴐkoraa no ne mmerewa yi 

hyԑԑ ԑboᴐ yi mu kyԑree yie, kᴐsii sԑ British Aborᴐfo nso bԑfaa Asantefoᴐ nnomum. Aborᴐfo 

no faa Asantefoᴐ no nnomum de wᴐn kᴐeԑ no, ԑmaa Takyimanfoᴐ no firii Gyaaman hᴐ san 

baa Takyiman bԑtenaa hᴐ.  

 

Takyimanfoᴐ yi san bԑduruu Takyiman no, wᴐn mu kyekyԑԑ akuoakuo. Ԑne sԑ, wᴐn a 

wᴐkᴐsoeԑԑ wᴐ Onyina ase no bԑyԑԑ Onyinasefoᴐ; wᴐn a wᴐkᴐsoeԑԑ atoa ase no bԑyԑԑ 

Ntoasefoᴐ; ԑne deԑ ԑkeka ho. Yei bԑmaa ekuo biara bԑnyaa ne hene, sԑ ebia, Onyinasehene, 

Ntoasehene ne adeԑ. Ԑduruu berԑ bi no, Asantefoᴐ no san faa kwan bi so bԑkyeree 

Takyimanhene kᴐᴐ Asanteman mu kᴐyԑԑ no ayakayakadeԑ pii, na yei maa Takyimanfoᴐ 

botoo yie. Na wᴐnim sԑ Asantefoᴐ no atumi akyere wᴐn hene yi deԑ a na wᴐn awieeԑ aba. 

Ԑmmerԑ dodoᴐ bi akyi, Takyimanhene firii Asantehene nsam baa Takyiman, na 

awerԑhosԑm ne sԑ, biribi siiԑ maa Takyimanhene kᴐᴐ n’akuraa. Ԑbԑyԑԑ awerԑhosԑm pii. Saa 

awerԑhosԑm yi siiԑ no, akᴐmfohene kᴐmmeԑ, na akᴐm no mu no, ᴐne Nana saman kasaeԑ. 

Nsԑm a ᴐsaman no kaeԑ ne sԑ, nnipakuo no antumi anyԑ baako nti na ᴐhaw ne nsԑmnsԑm 

atoto wᴐn saa no. Ԑno akyi no, wᴐn abosom nso ka kyerԑԑ wᴐn sԑ, ԑsԑ sԑ wᴐnya amammerԑ 

bi a ԑbԑka wᴐn abom, ԑfiri sԑ, sԑ nkabom wᴐ hᴐ a anka ԑnyԑ adeԑ a obiara bԑtumi ato ahyԑ 

wᴐn so ne wᴐn ako, na kampԑsԑ wᴐakyere wᴐn hene mpo. Yei nti, ᴐbosom no kyerԑԑ wᴐn 

sԑ wᴐnyԑ amammerԑ bi a ԑbԑma obiara ayi ne nua biara ho asԑm afiri ne mu, sԑnea ԑbԑyԑ a 

ԑbԑboa ama wᴐatumi ayԑ baako na ԑde nkᴐsoᴐ bԑba.  

 

Saa nsԑm yi a ᴐbosom no ka kyerԑԑ nnipakuo yi maa da koro bi, wᴐbᴐᴐ dwa kԑseԑ bi a 

wᴐnam so maa ntawantawa biara a na ԑwowᴐ ahemfo bi ntam, mmusuakuo bi ntam anaa 

ankorԑankorԑ biara ntam no, obiara kaeԑ, sԑnea ԑbԑboa ama wᴐasiesie wᴐn ntam, na sԑ 

wᴐyiyi saa yawdie yi firi wᴐn mu a ԑde ᴐdᴐ ne nkabom aba wᴐn ntam. Yei na ԑmaa 

Takyimanfoᴐ nyaa afahyԑ a wᴐfrԑ no ‘Apoᴐ’ ԑnnԑ yi. “Apoᴐ no ne sԑ biribiara a ԑyԑ 

yawdie, awerԑhoᴐ ne ntawantawa biara no yԑrepo ne nyinaa na yԑayiyi afiri yԑn mu”. 

Wᴐnam Apoᴐ no so nso de yԑ ayie kae nananom nsamanfoᴐ a wᴐwuwuu wᴐ berԑ a na 

akokoakoko rekᴐ so wᴐ Bonofoᴐ no ne Asantefoᴐ no ntam. Saa berԑ no mu no, wᴐyԑ ayie 

yԑ amanneԑ biara a ԑfata de kae wᴐn. Yei nti, Takyimanfoᴐ gyina nnoᴐma mmiԑnsa so na 

wᴐdi Apoᴐ afahyԑ no: ayiyᴐ, mmusuyie, ne nkabom. 

xxxvii. Bayerԑdie 

Nana Sakyi Sarpon Kumankoma (Takyiman Akwamu Nifahene): 

Bayerԑdie ne sԑ “Yԑretwa bayerԑ ne fa bi sԑ ebia, ne ti anaa ne soro ahyԑ baabi, na sԑ 

afuoyԑ berԑ so a yԑadua. Ԑno ne ‘ԑfahyԑ’ anaa ‘afahyԑ’ no. Sԑ wᴐtwitwa bayerԑ no ti wie 

a ԑsԑ sԑ wᴐde afaafa a akeka no ma nananom nsamanfoᴐ ne abosom biribi die. Ԑno ne 

‘Bayerԑdie’ no. Ԑyԑ afahyԑ a ԑtᴐ so mmienu a Takyimanfoᴐ di wᴐ afe biara mu. Wᴐdi 

afahyԑ yi wᴐ bosome Ahinime anaa Obubuo mu. Wᴐdi saa afahyԑ yi de da nananom 

nsamanfoᴐ ne abosom ase sԑ wᴐboaa wᴐn maa wᴐdii Apoᴐ afahyԑ no ama nkabom aba, na 

wᴐboa maa wᴐn mfudeԑ a wᴐduaeԑ nso ayԑ yie ama aduane aba. Afahyԑ yi ho abakᴐsԑm 

gyina nsԑm a ԑsisiiԑ a nananom gyinaa so dii Apoᴐ afahyԑ no so. Saa nsԑm yi nyinaa wᴐ 

soro hᴐ.  Nea ԑteԑ ne sԑ, wᴐdi Apoᴐ no wᴐ berԑ a wᴐredua wᴐn mfudeԑ, de srԑ 

Otweduampᴐn ne nananom hᴐ nhyira ne nsuo agu nea wᴐaduadua no so, na ԑduru Ahinime 

anaa Obubuo mu a wᴐn mfudeԑ no aba no, wᴐadi Bayerԑdie afahyԑ no nso de ada 

Otweduampᴐn ne nananom ase sԑ wᴐtiee wᴐn mpaebᴐ maa mfudeԑ no yԑԑ yie.  

 

xxxviii. Bayerԑ Afahyԑ 

Papa Oben Kwasi (mfeԑ 65): Bayerԑ afahyԑ yԑ afahyԑ a Sehwifoᴐ di wᴐ Atᴐeԑ Atifi 

Mantam. Wᴐdi afahyԑ yi wᴐ nnawᴐtwe a ԑdi kan wᴐ Obubuo bosome no mu. Ԑda a ԑyԑ 

Efiada na wᴐyԑ afahyԑ no mu amanneԑ ahoroᴐ no. Abakᴐsԑm kyerԑ sԑ, nananom yԑԑ wᴐn 

bayerԑfuo a ԑdi kan no, aduane baeԑ pa ara, ԑfiri sԑ, bayerԑ a wᴐduaeԑ nyinaa yԑԑ yie. Ԑno 

nti, wᴐde bayerԑ no bi yԑԑ nnuane maa nananom nsamanfoᴐ ne abosom, de daa wᴐn ase. 

Wᴐgye di sԑ wᴐn na wᴐhyiraa wᴐn mfudeԑ no so maa ԑyԑԑ yie. Wᴐnam yei so srԑԑ wᴐn hᴐ 

nhyira ne nkᴐsoᴐ. Bio, wᴐsrԑԑ sԑ nananom nsamanfoᴐ ne abosom nyi mmusuo biara mfiri 

wᴐn so. Nnuanenoa no akyire no, wᴐyԑԑ amanneԑ ahoroᴐ bi kaa ho, na wᴐnam nnwontoᴐ, 

twenebᴐ ne asa so de maa saa dwumadie yi yԑԑ anika. Yei ne ‘Bayerԑ afahyԑ’ a Sefwifoᴐ 

die no abᴐseԑ.  

 

xxxix. Krᴐkᴐboᴐman  

Agya Amoa (mfeԑ 68):  

Ԑyԑ afahyԑ a nnipakuo a wᴐwᴐ Asankragua na wᴐdie. Ԑnyԑ afe biara na wᴐdi saa afahyԑ yi 

nanso afe a wᴐbԑdi no, wᴐdi de da nananom nsamanfoᴐ ne abosom ase. Abakᴐsԑm kyerԑ 

sԑ, berԑ bi, ԑkᴐm kԑseԑ bi sii Asankragua ne nkuro a atwa ho ahyia no mu. Yei mu na 

nananom nsamanfoᴐ ne abosom domm wᴐn bayerԑ bi a wᴐnya diiԑ maa ԑkᴐm no twaeԑ. 

Bayerԑ a nnipakuo yi nya diiԑ no na wᴐfrԑ no Krᴐkᴐboᴐman no. Ԑno na wᴐde ato afahyԑ 

no so. 

 

xl. Ԑdeԑ Kԑseԑ 

Agya Amoa (mfeԑ 64): Yei nso yԑ bayerԑ afahyԑ a Asankraguafoᴐ ne nkuro a atwa wᴐn 

ho ahyia die. Obubuo bosome mu na wᴐdi saa afahyԑ yi. Saa berԑ no yԑ berԑ a bayerԑ foforᴐ 

aba. Bayerԑ na saa nnipakuo yi frԑ no ‘Ԑdeԑ’ no. Abakᴐsԑm no ne sԑ, nnipakuo no nyaa 

bayerԑ (ԑdeԑ) a ԑdi kan pa ara no, na wᴐwᴐ gyidie sԑ wᴐn abosom na ԑmaa saa mfudeԑ yi 

baeԑ. Yei nti, wᴐn nso de ԑdeԑ no bi yԑԑ nnuane ne amanneԑ ahoroᴐ bi maa nananom 

nsamanfoᴐ ne abosom de daa wᴐn ase. 

Mpԑnsԑmpԑnsԑmu  

Sԑ yԑhwԑ afahyԑ ahoroᴐ ho abakᴐsԑm a ԑwᴐ soro hᴐ no mu a, yԑbԑtumi ahunu sԑ afahyԑ no 

bi wᴐ hᴐ a nananom adikanfoᴐ gyinaa wᴐn gyidie a wᴐwᴐ wᴐ Onyankopᴐn, abosom ne 

nsamanfoᴐ so na wᴐhyehyԑeԑ. Ԑbinom nam akosԑm a adikanfoᴐ yi diiԑ so na ԑbaeԑ, ԑnna 

ԑbinom nso nam akwantuo a nananom adikanfoᴐ tuiԑ so na ԑbaeԑ.   

Afahyԑ ahoroᴐ bi te sԑ Adԑԑ a Akanfoᴐ die, Okyir a Anomabofoᴐ die, Ahobaa a Abeadzefo, 

Adwumakofoᴐ ne nkuro a atwa wᴐn ho ahyia die, Nyeyi, Edina Buronya, Apayem, ԑne nea 

aka no yԑ afahyԑ a nananom adikanfoᴐ nam wᴐn gyidie a wᴐnyaa wᴐ nananom nsamanfoᴐ 

ne abosom mu no so, ne wᴐn som so na wᴐhyehyԑeԑ. Ԑbinom nso te sԑ Kurufie, Monomerԑ, 

Kwafie ne Nkyidwoᴐ. Ahwie, Fodwo, ne Ɔpemsoᴐ nso ka ho. Wᴐwᴐ gyidie wᴐ nananom 

mu sԑ, ԑyԑ Onyankopᴐn, nananom nsamanfoᴐ ne abosom yi na wᴐmaa wᴐn mfudeԑ yԑԑ yie, 

na ԑma wᴐnyaa nnuane diiԑ. Sԑ yare bᴐne bi na ԑte sii wᴐn so a, ԑyԑ wᴐn na wᴐsaa wᴐn 

yareԑ, ne adeԑ. Nnoᴐma pa a nnipakuo yi gye di sԑ ԑyԑ Onyankopᴐn, nananom nsamanfoᴐ 

ne abosom no na wᴐyԑ maa wᴐn no na wᴐgyinaa so hyehyԑԑ afahyԑ ahoroᴐ yi maa wᴐn. 

Afe biara mu no, wᴐnam afahyԑ yi die so yԑ amanneԑ pii de da wᴐn ase. 

 

Sԑnea abakᴐsԑm ada no adie no, yԑahunu sԑ, nananom adikanfoᴐ no dii ako yie. Wᴐnam 

ako yi so na wᴐnyaa wᴐn nsase a wᴐtete soᴐ yi. Yԑahunu yei wᴐ abakᴐsԑm a ԑfa 

Mmoanninkᴐ, Ɔkofoᴐ, Apoᴐ, Odwira, ne Adekyem ho mu. Ԑbinom nso te sԑ 

Akwantukԑseԑ, Akwantutenten, Papa Nantwie ne Kae Arkoh. Papa Nantwie ne Kae Arkoh 

ho abakᴐsԑm no mpo ma yԑhunu sԑ, berԑ a na nananom adikanfoᴐ redi ako no, ԑyԑ wᴐn 

adehyeԑ bi na wᴐde wᴐn ho bᴐᴐ afᴐreԑ maa abosom no, na wᴐnam so dii nkunim. Yei nti 

sԑ wᴐredi afahyԑ yi a, na wᴐredi de akae saa adehyeԑ yi ne ᴐdᴐ a wᴐdaa no adi kyerԑԑ wᴐn 

man.  

 

Abakᴐsԑm ahoroᴐ yi asan ada no adi sԑ, afahyԑ no bi nso nam akwantuo bi a nananom 

adikanfoᴐ bi tutuiԑ so na ԑbaeԑ. Yԑhunuu sԑ, ԑnyԑ beaeԑ a nnipakuo no dodoᴐ no ara teteԑ 

no na wᴐfiri, mmom, wᴐdii kan tenaa mmeaeԑ bi ansa na wᴐretutu akᴐ baabi a wᴐwᴐ ԑnnԑ 

yi. Nkusukumfoᴐ a wᴐdi Ɔdambea firi Takyiman. Wᴐnantee firii hᴐ na wᴐbԑsoԑԑ mmeaeԑ 

a wᴐwᴐ ԑnnԑ yi; Dwabenfoᴐ a wᴐdi Akwantukԑseԑ nso nam saa kwan no so firii Ԑdweso a 

ԑwᴐ Asanteman mu kᴐᴐ Koforidua a ԑwᴐ Apueԑ Mantam. Saa ara na nnipakuo a wᴐwᴐ 

Simpa nso tuu kwan firii beaeԑ bi a ԑbԑn Oguaa na wᴐbԑpuee baabi a wᴐteteԑ ԑnnԑ yi. 

Yԑbԑhunu nsԑm yi mmoano wᴐ ԑpono a ԑdidi soᴐ yi so. 

 

Abakᴐsԑm a ԑfa afahyԑ din ahoroᴐ ho no ada afahyԑ din bebree asekyerԑ adi, ԑfiri sԑ, ԑnam 

so ama edin biara abᴐseԑ apuepue. Sԑnea Al-Zumor (2009) akyerԑ sԑ, sԑ yԑpԑ nnipakuo bi 

ho abakᴐsԑm a, ԑyԑ wᴐn din ahoroᴐ bi na yԑbԑgyina so no, saa ara na afahyԑ din ahoroᴐ no 

abᴐseԑ pa ara nso aboa ama nnipakuo no ho abakᴐsԑm ada adi. 

Ԑpono 4: Afahyԑ a ԑnam ako so baeԑ: 

Afahyԑ  Nnipakuo a wᴐdie 

Mmoanninkᴐ 

 Kae Arkoh 

Ɔkofoᴐ 

Odwira 

Adekyem 

Akwantukԑseԑ 

Akwantutenten  

Yaa Asantewaa 

Apoᴐ 

Papa Nantwi 

 

Offinsofoᴐ 

Asebu 

Kwame Danso 

Akuapemfoᴐ 

Bekyemfoᴐ 

Dwabenfoᴐ 

Worawora 

Ejisufoᴐ 

Takyiman 

Kumawu 

Ԑpono 5: Afahyԑ a ԑnam nnipakuo no gyidie ne wᴐn som so baeԑ 

Afahyԑ Nnipakuo a wᴐdie 

Ohum  

Adaeԑ 

Edina Buronya 

Ahobaa  

Nyeyi  

Okyir 

Fetu  

Ahwie  

Apoᴐ  

Kurufie  

Fokuo 

Monomerԑ 

Bakatue  

Akwambᴐ 

Kwafie 

Nkᴐmpᴐ 

Fodwo   

Nkyidwoᴐ 

Bayerԑ Afahyԑ 

Akyem  

Asante, Akyem, Kwahu, Akuapem 

Edinafoᴐ 

Enyanfo 

Komendafo 

Anomabo  

Oguaa 

Kukurantumi 

Takyiman  

Nkoranza Bredi No. 1 

Nkoranza Sessiman 

Nkoranza  

Edina  

Adwumako, Besease, Takyiman  

Dᴐmaa  Ahenkuro 

Akyerensua 

Sԑԑkwa 

Mmԑhame/Atrennie 

Sefwi 

Ԑdeԑ Kԑseԑ  

Krᴐkᴐboᴐman 

Asankragua 

Asankragua 

  Ɔpemsoᴐ       Kokofu 

   Abԑtiase      Gᴐᴐso 

 

Ԑpono 6: Afahyԑ a ԑnam akwantuo so baeԑ 

Afahyԑ no din Nnipakuo a wᴐdi 

Akwantukԑseԑ 

Akwantutenten 

Aboakyer 

Odambea   

Akomase 

 

Dwaben 

Worawora 

Simpa 

Saltpond 

Simpa 

 

 

Abakᴐsԑm yi asan ama yԑahunu sԑ, nananom adikanfoᴐ yi gyinaa nea wᴐfaa mu no so na 

wᴐnyaa edin maa afahyԑ biara. Yԑbԑhunu edin ahoroᴐ yi mu mpԑnsԑmpԑnsԑmu wᴐ 

mᴐfᴐlᴐgyi ne sentase kwan so wᴐ ᴐfa a ԑdi yԑn anim yi mu. 

4.2 Mᴐfᴐlᴐgyi ne sentase mpԑnsԑmpԑnsԑmu wᴐ Akanfoᴐ afahyԑ din binom mu 

 4.2.1 Mᴐfᴐlᴐgyi mpԑnsԑmpԑnsԑmu 

4.2.1.1 Afahyԑ din a ԑkura asԑnnua nko ara. 

Afahyԑ no din   Nhyehyԑeԑ 

Kᴐmpᴐ    edin 

Kente    edin 

Ԑdeԑ     edin 

 

Afahyԑ mmiԑnsa a ԑwᴐ ԑpono yi so yi yԑ edin a ԑkura asԑnnua nko ara a ԑnni nsianim ne 

nsiakyire biara. Saa asԑmfua no ara ne asԑnhini no. Ԑyԑ edin a ԑmfiri asԑmfuakuo biara mu, 

nso n’abᴐseԑ mfiri ᴐkasamu biara mu. Yei nti yԑrentumi nka sԑ ԑyԑ nsԑmfua nkabom biara. 

Ԑnyԑ adeԑ a yԑbԑtumi akyekyԑ mu anya afaafa biara, sԑnea mᴐfᴐlᴐgyi nhyehyԑeԑ teԑ no.  

 4.2.1.2 Afahyԑ din a ԑyԑ nsԑmfua nkabom  

Afahyԑ no bi din yԑ nsԑmfua ahoroᴐ a yԑakeka abobom ama no ayԑ baako. Ԑbinom yԑ edin 

ne edin; ԑbinom yԑ edin ne adeyᴐ; edin ne ᴐkyerԑfoᴐ, n. a.  

  

i. Edin ne adeyᴐ nkabom  

Afahyԑ din Edin +Adeyᴐ 

Bakatue 

Fetu  

Bayerԑdie 

Akwanbᴐ                                

Aboakyer 

Baka + tue 

Fe + tu 

bayerԑ + di 

akwan + bᴐ 

aboa + kyer 

Sԑ yԑhwԑ ԑpono a ԑwᴐ ԑsoro hᴐ no so a yԑtumi hunu sԑ afahyԑ din a ԑwowᴐ so no yԑ edin a 

ԑkura nsԑmfua ahoroᴐ bi a ebiara firi asԑmfuakuo foforᴐ mu. Saa nsԑmfuakuo ahoroᴐ yi yԑ 

edin ne adeyԑ a yԑaka abom ama no ayԑ asԑmfua a ԑbom baako. Ԑwᴐ mu sԑ nsԑmfua ahoroᴐ 

mmienu yi akeka abobom deԑ, nanso, emu dodoᴐ no ara mu nnyegyeeԑ wᴐ hᴐ, gye sԑ Fetu. 

Edin no ankasa yԑ Fitu, nanso ԑnam fᴐnᴐlᴐgyi nhyehyԑeԑ bi nti, /i/ a ԑwᴐ mu no asesa ayԑ 

/e/.  

 

ii. Edin ne edin nkabom    

Afahyԑ din      Edin + Edin 

Fokuo       Fᴐ + Kuo 

Fodwo       Fᴐ + Dwo 

Kurufie      Kuru+ Fie 

Kwafie       Kwa + Fie 

Monomerԑ      Mono + merԑ 

Apayem (Ԑpoyam)     Ԑpo + yam 

Nkyidwoᴐ      Nkyi + Dwoᴐ 

Afahyԑ din a ԑwowᴐ soro hᴐ yi yԑ nsԑmfua nkabom a wᴐn nyinaa firi asԑmfuakuo edin mu. 

Nea ԑteԑ ne sԑ, yԑaka edin ahoroᴐ mmienu biara abom ma ayԑ asԑmfua baako. Ԑkwan biara 

nni ho. Sԑ yԑhwԑ edin no biara mu yie a, yԑtumi hunu sԑ edin ahoroᴐ mmienu a yԑaka abom 

no binom fa bi ayera, na ebinom nso mu nnyegyeeԑ bi asesa afa afoforᴐ su, ԑnam sԑ edin 

no mmienu aka abom a ԑkwan biara nni ho no nti. Sԑ ebia, afahyԑ din Fokuo mu no,         

{Fo-} a ԑyԑ edin no fa a ԑdi kan no, na anka ԑyԑ {Fᴐ-}. Ԑkyerԑ da bᴐne. Nnyegyeeԑ /ᴐ/ no 

asesa ayԑ /o/, ԑfiri sԑ, afa /u/ a ԑwᴐ {-kuo} no mu su. Yei yԑ fᴐnᴐlᴐgyi dwumadie bi a akᴐ 

so wᴐ asԑmfua no mu nti. Afei, {-kuo} gyina hᴐ ma ԑda Wukuada nanso ԑfa bi ayera afiri 

hᴐ. Yei kyerԑ sԑ, nnabuo mu no, dabᴐne a wᴐdi saa afahyԑ no si Wukuada, ԑno nti na wᴐfrԑ 

no Fokuo.   

Fodwo nso yԑ afahyԑ din baako a ԑno nso nkyerԑmu te sԑ Fokuo no ara. {Fo-} yԑ {Fᴐ-} a 

ԑyԑ dabᴐne, nanso /ᴐ/ a ԑwᴐ mu no asesa ayԑ /o/, ԑfiri sԑ, afa /o/ a ԑwᴐ {-dwo} no mu su.  

{-dwo} gyina hᴐ ma ԑda Dwoada, nanso ԑfa bi ayera afiri hᴐ. Yei kyerԑ sԑ, nnabuo mu no, 

dabᴐne a wᴐdi saa afahyԑ no si Ԑdwoada, ԑno nti na wᴐfrԑ no Fodwo. 

Saa ara na afahyԑ din Kurufie ne Kwafie mu nso, {-fie} kyerԑ Efiada ԑfiri sԑ, ԑda a wᴐdi 

saa afahyԑ no yԑ Efiada. Edin Efiada ne fa bi afiri hᴐ, ԑnna wᴐde abata edin Kuru anaa Kwa 

ho de akyerԑ afahyԑ no din. {Kwa-} ne {Kuru-} nso yԑ edin a ԑkyerԑ dabᴐne wᴐ Akan 

nnabuo mu. Nnipakuo yi bu nna bi a wᴐayiyi asisi hᴐ de yԑ amanneԑ ma abosom ne 

nananom nsamanfoᴐ no sԑ ԑyԑ nna bᴐne. Wᴐfrԑ saa nna yi nna bᴐne, ԑfiri sԑ, obiara nni ho 

kwan sԑ ᴐkᴐ nwuram kᴐyԑ adwuma biara, mmom, ԑsԑ sԑ obiara tena fie na ne kyԑfa biara a 

ᴐbԑyԑ de aboa ama afahyԑ yi die awie pԑ yԑ no, wayԑ. Saa nnabᴐne yi din; Kwa anaa Kuru 

na wᴐde abata Fie ho ayԑ afahyԑ no din. ‘Monomerԑ’ mu nso, {-merԑ} gyina hᴐ ma ԑda 

Memeneda a saa din yi fa bi afiri hᴐ. {Mono-} nso gyina hᴐ ma edin a wᴐde kyerԑ dabᴐne 

bi. Saa dabᴐne a wᴐdi afahyԑ no si ԑda Memeneda, ԑno nti na wᴐfrԑ no Monomerԑ.  

‘Nkyidwoᴐ’ mu no, {Nkyi-} kyerԑ ‘akyire’, ԑnna {-dwoᴐ} gyina hᴐ ma ԑda Ԑdwoada a ԑfa 

bi afiri hᴐ. Nkyidwoᴐ aseԑ kyerԑ sԑ ‘Ԑdwoada akyi’.  

 Afahyԑ din ‘Apayem’ deԑ, yԑtumi hunu sԑ edin mmienu no mu biara fa bi amfiri hᴐ, 

mmom, asԑm no ankasa yԑ ‘ԑpo’ ne ‘yam’ nanso fᴐnᴐlᴐgyi nsunsuansoᴐ bi ama ne ka no 

asesa ayԑ ‘Apayem’  

 

iii. Edin mmienu a ebiara gyina ne ho so   

Afahyԑ din      Edin + Edin 

Edina Buronya     Edina + Buronya 

Papa Nantwie      Papa + Nantwie 

Yaa Asantewaa                Yaa + Asantewaa    

 

Ԑpono yi nso kyerԑ afahyԑ din binom a ԑyԑ edin ahoroᴐ mmienu saa ara. Ԑwᴐ mu sԑ ԑyԑ 

edin ahoroᴐ mmienu deԑ, nanso edin biara gyina ne ho so. Ne saa no nti ԑnyԑ adeԑ a edin 

bi fa bi ayera. Afei nso, edin a ԑdi kan biara rekyerԑkyerԑ edin a ԑtᴐ so mmienu biara mu. 

iv. Adeyԑ ne edin  

Afahyԑ no din Adeyԑ + edin 

Fᴐyaw 

Nyeyi 

fᴐre + yaw 

nyԑ + eyi 

 

Ԑpono a ԑwᴐ soro hᴐ no mu no, afahyԑ a ԑyԑ nsԑmfua nkabom no firi adeyԑ ne edin mu. Saa 

adeyԑ ne edin no na yԑaka abom ama ayԑ edin. Ԑkwan biara nni ho, ԑfiri sԑ ԑnyԑ adeԑ a 

ebiara gyina ne ho so. Ne saa nti, nsԑmfua bi a ԑwowᴐ mu afiri mu. Fᴐyaw firi ᴐkasamu; 

“yԑde yaw abԑfᴐre anigyeeԑ”.  Nnipakuo no ayiyi nsԑmfua bi afiri mu, na wᴐaka adeyԑ 

‘fᴐre’ ne edin ‘yaw’ abom. Wᴐsan yii adeyԑ ‘fᴐre’ ne fa /–re/ afiri /–fᴐ/ ho. Yei nti na afahyԑ 

no din ayԑ Fᴐyaw no.  

Afahyԑ din Nyeyi nso firi ᴐkasamu; “yԑreyԑ ayie” mu. Nnipakuo no yiyii nsԑm no bi firii 

na wᴐde edin nsianim abata ho. Edin no bԑyԑԑ Nyԑyi, nanso, fᴐnᴐlᴐgyi nhyehyԑeԑ bi ama 

/e/ a ԑwᴐ mu abԑyԑ /ԑ/, ama afahyԑ no din ayԑ Nyeyi. 

 

v. Edin, Adeyᴐ ne Edin nkyerԑkyerԑmu 

Afahyԑ no din Edin + Adeyᴐ + Edinnkyerԑkyerԑmu 

Akwantutenten 

Akwantukԑseԑ 

akwan + tu + tenten 

akwan + tu + kԑseԑ 

Afahyԑ a ԑwowᴐ saa pono yi so yԑ afahyԑ a ԑkura nsԑmfua ahoroᴐ mmiԑnsa a ԑbiara firi 

asԑmfuakuo sononko mu. Yԑakeka saa nsԑmfua yi abobom ama ayԑ edin. Saa nsԑmfua 

nkabom yi nso, nsԑmfua sononko no mu fa biara anyera. Ԑkyerԑ sԑ, edin no fa biara wᴐ hᴐ; 

adeyᴐ no fa biara wᴐ hᴐ ԑnna nkyerԑkyerԑmu ne fa biara nso wᴐ hᴐ. 

 vi. Afahyԑ din a ԑwᴐ nsianim ne adeyԑ 

Afahyԑ din     nsianim + adeyԑ 

Okyir      {o-} + kyir 

Odwira     {o-} + dwira 

Ahwie      {a-} + hwie  

Ԑpono a ԑwᴐ soro ha yi nso ma yԑhunu sԑ afahyԑ no bi din yԑ deԑ ԑkura edin nsianim a ԑyԑ 

nyafirim mᴐᴐfim ne adeyԑ. Saa nyafirim mᴐᴐfim {o-} asesa adeyԑ ‘kyir’ ne ‘dwira’ ayԑ no 

edin; saa ara na edin nsianim {a-} a ԑno nso yԑ nyafirimu mᴐᴐfem nso di adeyԑ ‘hwie’ anim 

ama adeyԑ no asesa ayԑ edin. Sԑ yԑhwԑ afahyԑ din Odwira mu a, na anka asԑmfua {-dwira} 

no yԑ ‘dwera’, ԑne sԑ yԑrete biribi ho. Nea yԑhunu ne sԑ, fᴐnᴐlᴐgyi nhyehyԑeԑ bi ama /e/ a 

ԑwᴐ mu no asesa ayԑ /i/. Nea ԑde fᴐnᴐlᴐgyi nhyehyԑeԑ yi aba ne sԑ, edin nsianim {o-} a ԑsi 

{-dwera} anim no, ne su bi anya nsunsuansoᴐ wᴐ /e/ a ԑwᴐ {-dwera} mu no so. Ԑno na ama 

afahyԑ no din ayԑ Odwira, na mmom ԑnyԑ Odwera no. 

 

vii. Nsianim, adeyԑ ne nsiakyire 

Afahyԑ no din Nsianim + adeyԑ + nsiakyire 

Adԑԑ 

Apoᴐ 

Ɔkofoᴐ 

{a-}+ da+ {-eԑ} 

{a-}+ po + {-ᴐ}  

{ᴐ-} + ko + {-foᴐ) 

 

Ԑpono yi nso da afahyԑ ahoroᴐ mmiԑnsa bi adi. Saa afahyԑ din yi biara yԑ nea ԑkura edin 

nsianim, adeyԑ ne edin nsiakyire. Saa nsianim ne nsiakyire yi yԑ nyafirim mᴐᴐfim, ԑfiri sԑ, 

yԑde wᴐn abatabata adeyԑ ahoroᴐ no ho nti, ama asesa adeyԑ no ama adane edin. Sԑ yԑhwԑ 

‘Adԑԑ’ a asԑmfua no nhini yԑ adeyԑ ‘da’ ԑnna yԑde edin nsianim {a-} asi anim. Afei, na 

anka nsiakyire a yԑde asi akyire no yԑ {-eԑ} de kyerԑ ‘baabi a nananom nsamanfoᴐ da’, 

nanso fᴐnᴐlᴐgyi nsunsuansoᴐ bi ama saa nsiakyire no asesa abԑyԑ {-ԑ}, ԑfiri sԑ ‘a’ a ԑwᴐ 

adeyԑ ‘da’ mu no asesa ayԑ ‘ԑ’. Fᴐnᴐlᴐgyi nhyehyԑeԑ a asi wᴐ asԑmfua no mu ne sԑ, /ԑ/ a 

ԑka edin nsianim {-eԑ} ho no anya nsunsuansoᴐ wᴐ /a/ a ԑwᴐ adeyԑ ‘da’ mu no so. Saa 

fᴐnᴐlᴐgyi nsunsuansoᴐ yi nti, /e/ a ԑwᴐ edin nsiakyire {-eԑ} mu no ayera koraa. 

‘Apoᴐ’ nso nhini yԑ adeyԑ ‘po’, nanso yԑama no edin nsianim {a-} ne edin nsiakyire {-ᴐ} 

ama asesa adeyԑ no ayԑ no edin. Saa ara na ‘Ɔkofoᴐ’ nso nhini yԑ edeyԑ ‘ko’ ԑnna yԑde 

edin nsianim {ᴐ-} ne edin nsiakyire {-foᴐ} aka ho ama ayԑ edin. Yei na ama saa afahyԑ din 

yi nhyehyԑeԑ yԑ nsianim + adeyԑ + nsiakyire no.  

 

Afahyԑ din a ԑyԑ nsianim, adeyԑ, edinakyisibea ne edin nkyerԑkyerԑmu 

Afahyԑ din Nsianim + adeyԑ + edinakyisibea + edin 

nkyerԑkyerԑmu 

Ohum kan 

Ohum kyire 

{o-} + hu + m(u) + kan 

{o-} + hu + m(u) + kyire 

Ԑpono a ԑwᴐ soro ha yi da afahyԑ ‘Ohum’ adi. ‘Ohum’ nhyehyԑeԑ ne sԑ, ԑyԑ adeyԑ ‘hu’ ne 

edinakyisibea ‘mu’. Yԑaka saa nsԑmfua mmienu yi abom ԑnna yԑde edin nsianim {o-} a 

ԑyԑ nyafirim mᴐᴐfim asi anim. Yei nti, asesa asԑm yi afiri adeyᴐ mu ayԑ no edin de ama 

saa afahyԑ yi. Afie nso, edin ne ka mu no, yԑhunu sԑ, /u/ a ԑtwa asԑmfua no to yera koraa. 

Yԑasan nso de edin nkyerԑkyerԑmu ‘kan’ ne ‘kyire’ adidi edin a yԑanya yi akyi de kyerԑ sԑ 

wᴐdi baako wie ansa na wᴐadi deԑ ԑtᴐ so mmienu no. 

University of Education, Winneba http://ir.uew.edu.gh



  

107 
 

Yԑhunu wᴐ mᴐfᴐlᴐgyi mpԑnsԑmpԑnsԑmu no mu sԑ afahyԑ no bi din yԑ asԑmfua baako pԑ a 

ԑnni nsianim anaa nsiakyire biara, nanso dodoᴐ no ara na wᴐn di yԑ nsԑmfua nkabom. 

Ԑbinom yԑ edin ne edin, edin ne adeyԑ, adeyԑ ne edin. Ԑbinom nso nhyehyԑeԑ yԑ edin, edin 

nkyerԑkyerԑmu ne edinakyisibea. Afei nso, afahyԑ din binom nso wᴐ hᴐ a ԑyԑ nsԑmfua 

nkabom a ԑkura nsianim nko ara, ԑnna ԑbinom nso yԑ deԑ ԑkura nsianim ne nsiakyire. 

 

Afahyԑ din mu mpԑnsԑmpԑnsԑmu wᴐ mᴐfᴐlᴐgyi kwan so yi ma Appah (2009), Beck (n.d), 

Booji (2007) ne animdefoᴐ bebree nsԑm a wᴐaka afa mᴐfᴐlᴐgyi ho no yԑ nokorԑ turodoo. 

Appah (2009) ama yԑahunu sԑ yԑtumi keka asԑnnua ahoroᴐ bi a ԑwowᴐ ᴐkasamufa bi mu 

nya asԑmfua nkabom bi. Saa nkyerԑmu yi bi da adi wᴐ afahyԑ din bi te sԑ, Bakatue, 

Akwambᴐ,  Booji (2007) ne Beck (n.d) nso akyerԑ sԑ yԑtumi sesa adeyԑ nsԑm bi yԑ no edin, 

berԑ a yԑde mᴐᴐfim ahoroᴐ bi asisi anim ne akyire. Saa akwan yi so na nananom adikanfoᴐ 

faeԑ de nyaa afahyԑ din ahoroᴐ no. 

 

4.2.2 Sentase mpԑnsԑmpԑnsԑmu wᴐ afahyԑ binom din mu 

Akanfoᴐ afahyԑ din binom wᴐ hᴐ a wᴐn nhyehyԑeԑ yԑ sentase. Ԑkyerԑ sԑ nsԑmfua bi a akeka 

abobom no ama edin no bi yԑ ᴐkasasin, ebinom yԑ ᴐkasamufa anaa ᴐkasamu tiawa. 

Megyinaa X-baa tiᴐri so na meyԑԑ afahyԑ din ahoroᴐ no mu mpԑnsԑmpԑnsԑmu wᴐ sentase 

kwan so, de hwԑԑ sԑnea afahyԑ din binom nhyehyԑeԑ teԑ. Sԑnea yԑhunuu wᴐ ᴐfa a ԑtᴐ 

mmienu no mu faa X-baa tiᴐri no ho no, yԑbԑtumi de X'' agyina hᴐ ama ᴐkasasin biara, sԑ 

ebia, edin kasasin, adeyԑ kasasin anaa ᴐkyerԑfoᴐ kasasin.  Yei nti, nhyehyԑeԑ a ԑdidi soᴐ yi 

na mede dii dwuma wᴐ afahyԑ din no mu mpԑnsԑmpԑnsԑmu mu; 

ƆKST gyina hᴐ ma ᴐkasamu tiawa. 

ADKS'' yԑ adeyԑ kasasin a ᴐkasasin binom hyehyԑ mu. 

ADKS' yԑ adeyԑ kasasin a nsԑmfua mmaako mmaako bi na ԑhyehyԑ mu. 

EDKS'' yԑ edin kasasin a ᴐkasasin binom hyehyԑ mu. 

EDKS' yԑ edin kasasin a nsԑmfua mmaako mmaako na ԑhyehyԑ mu. 

ƆKYKS' yԑ ᴐkyerԑfoᴐ kasasin a nsԑmfua mmaako mmaako bi na ԑhyehyԑ mu. 

AD yԑ adeyԑ. 

ED yԑ edin. 

NKY yԑ edin nkyerԑkyerԑmu. 

EDKYS gyina hᴐ ma edinakyisibea a ԑwᴐ ᴐkasasin bi mu. 

NKYKS gyina hᴐ ma nkyerԑkyerԑmu kasasin. 

ƆKYKS gyina hᴐ ma ᴐkyerԑfoᴐ kasasin. 

ADNT gyina hᴐ ma adeyԑ ntoasoᴐ. 

Mfoni a ԑwᴐ aseԑ ha yi yԑ nhwԑsoᴐ a ԑkyerԑ sԑnea megyinaa nhyehyԑeԑ no so de yԑԑ edin 

no mu mpԑnsԑmpԑnsԑmu. 

            EDKS''                   ADKS'   

  

EDKS'              Oyikyerԑ               AD                 ED 

 

ED           NKY    

                                                                                  Bᴐ        mpaeԑ 

        

Abaayewa fԑfԑԑfԑ      no 

Mfoni a ԑwᴐ benkum so no kyerԑ edin kasasin ‘Abaayewa fԑfԑԑfԑ no’, ԑnna mfoni a ԑwᴐ 

nifa so no kyerԑ adeyԑ kasasin ‘Bᴐ mpaeԑ’. Megyinaa saa kwan no so yԑԑ afahyԑ din no bi 

ho mu mpԑnsԑmpԑnsԑmu, sԑnea ԑdidi soᴐ yi: 

 

4.2.2.1 Afahyԑ din a ԑyԑ ᴐkasasin 

i. Kurufie (Kuru Efiada)             ii. Kwafie (Kwa Efiada) 

EDKS'         EDKS' 

 

ED     ED                                                                                ED        ED 

 

Kuru          Efiada          Kwa         Efiada 

 

 

 

iii. Fodwo (Fᴐ Ԑdwoada)     iv. Fokuo (Fᴐ Wukuada) 

EDKS'         EDKS' 

 

ED    ED ED    ED 

 

Fᴐ       Ԑdwoada              Fᴐ               Wukuada 

v. Papa Nantwi       vi. Yaa Asantewaa 

EDKS'         EDKS' 

          

ED ED        ED     ED 

 

Papa         Nantwi       Yaa        Asantewaa 

 

Nnua mfoni a ԑwowᴐ soro hᴐ no kyerԑ Akanfoᴐ afahyԑ din bi a ԑyԑ edin kasasin mu 

mpԑnsԑmpԑnsԑmu. Mpԑnsԑmpԑnsԑmu yi ada no adi sԑ saa edin kasasin yi nyinaa kura edin 

ne edin a wᴐaka abom ayԑ no edin baako. Ada adi sԑ, afahyԑ din Kurufie gyina nsԑmfua 

mmienu so: ‘Kuru’ a ԑkyerԑ dabᴐne bi din, ‘fie’ a ԑkyerԑ ԑda Efiada; Kwafie gyina nsԑmfua 

mmienu so: ‘Kwa’ a ԑkyerԑ dabᴐne bi din, ‘fie’ a ԑkyerԑ ԑda Efiada; Fodwo nso gyina 

nsԑmfua mmienu so: ‘Fᴐ’ a ԑkyerԑ dabᴐne din; ‘dwo’ a ԑkyerԑ ԑda Ԑdwoada; Fokuo nso yԑ 

dabᴐne bi din a ԑyԑ ‘Fᴐ’ ne ‘kuo’ a ԑgyina hᴐ ma ԑda Wukuada. Ԑkame ayԑ sԑ, afahyԑ din 

biara mu no, ᴐfa a ԑtᴐ so mmienu no kyerԑ ԑda a wᴐdi saa afahyԑ no, nanso, saa ԑda no din 

fa bi ayera wᴐ ᴐkasasin no mu. Sԑnea X-baa tiᴐri no kyerԑ no, EDKS' (edin kasasin) no 

gyina hᴐ ma X', na ԑnam nnua mfoni no so adeda nsԑmfua ne fa ahoroᴐ a ayerayera no adi. 

Afahyԑ din Papa Nantwi ne Yaa Asantewaa nso kura edin ne edin. Mmom, sԑ yԑhwԑ saa 

edin mmienu yi mu a, yԑhunu sԑ yԑnkeka mmobᴐᴐ mu ԑ. Ebiara gyina ԑfa. Ne saa nti, ԑnyԑ 

adeԑ a edin ne fa bi ayera.   

vii. Akwantukԑseԑ  

 

EDKS'' 

      

                        ADKS'           NKY 

 

 ED  AD                 

 

 Akwan     tu       kԑseԑ 

 

 

viii. Akwantutenten 

EDKS'' 

 

 ADKS'         NKY 

 

    ED                AD  

  

          Akwan  tu  tenten 

 

Dua mfoni a ԑwᴐ soro hᴐ no nso gyina X-baa tiᴐri nhyehyԑeԑ so. Mpԑnsԑmpԑnsԑmu no 

ada no adi sԑ, afahyԑ din Akwantukԑseԑ ne Akwantutenten yԑ edin kasasin deԑ, nanso sԑ 

yԑde toto Fᴐkuo, Fodwo, Kwafie, Kurufie, Papa Nantwi ne Yaa Asantewaa ho a, yԑhunu 

sԑ, berԑ a saa afahyԑ din nsia a mabobᴐ din wᴐ soro hᴐ no nhyehyԑeԑ yԑ edin ne edin no, 

Akwantukԑseԑ ne Akwantutenten nte saa, mmom, dua mfoni no ada no adi sԑ, nhyehyԑeԑ 

no yԑ edin, adeyԑ ne nkyerԑkyerԑmu. 

 

ix. Adekyem (Adeԑ kyԑ mu)  

    EDKS'' 

 

Dua mfoni a ԑgyina X-baa tiᴐri no so ama ada adi sԑ, afahyԑ din Adekyem yԑ edin bi a ne 

nhyehyԑeԑ yԑ edin, adeyԑ ne edinakyisibea. Sԑ yԑhwԑ edin no abᴐseԑ ankasa mu a, yԑhunu 

sԑ, edin a ԑwᴐ mu no yԑ ‘adeԑ’; adeyԑ a ԑwᴐ mu no yԑ ‘kyԑ’ ԑnna edinakyisibea a ԑwᴐ mu 

no yԑ ‘mu’. Ԑnam sԑ nsԑmfua ahoroᴐ mmiԑnsa yi akeka abom nti, ama nsakraeԑ bi aba 

nnyegyeeԑ bi a ԑwowᴐ edin no mu ho. Nnyegyeeԑ bi te sԑ /ԑ/ a ԑwᴐ edin ‘adeԑ’ mu no ayera; 

/ԑ/ a ewᴐ adeyԑ ‘kyԑ’ mu no asesa ayԑ /e/, ԑfiri sԑ, afa /u/ a ԑdi n’anim wᴐ ‘mu’ mu no su a 

ԑyԑ kankᴐ no, ama ԑno nso abԑyԑ kankᴐ. Afei nso, edinakyisibea ‘mu’ nso, nnyegyeeԑ /u/ 

ayera afiri mu. Yei yԑ fᴐnᴐlᴐgyi dwumadie bi na ԑde saa nsakraeԑ yi aba wᴐ edin no mu. 

X-baa tiᴐri no nam dua mfoni no so ada saa nnyegyeeԑ a ayera no nyinaa adi. 

Adeԑ baako nso a ԑda adi wᴐ saa afahyԑ din yi ho ne sԑ, ԑyԑ edin kasasin deԑ, nanso ԑda 

nso firi afahyԑ din a ewowᴐ soro hᴐ no ho, sԑ ebia, Fokuo, Fodwo, Kwafie, Kurufie. Berԑ 

                                 ED                                 ADKS' 

 

 
 
                                   

                   Adeԑ  
 

 

 

    AD            EDKYS 
  
 
      kyԑ             mu               

a saa edin ahoroᴐ yi firi edin mmienu mu no, Adekyem deԑ ԑfiri edin, adeyԑ ne 

edinakyisibea mu.  

x. Abԑ tiawa ase (Abԑtiase)  

  

          ƆKYKS'' 

  

     ED       NKYKS'  

         

      NKY         EDKYS 

 

        Abԑ        tiawa         ase 

Dua mfoni a ԑgyina X-baa tiᴐri no so ama ada adi sԑ, afahyԑ din Abԑtiase yԑ edin bi a ne 

nhyehyԑeԑ yԑ edin, edin nkyerԑkyerԑmu ne edinakyisibea. Sԑ yԑhwԑ edin no abᴐseԑ ankasa 

mu a, yԑtumi hunu sԑ, edin a ԑwᴐ mu no yԑ ‘abԑ’; edin nkyerԑkyerԑmu a ԑwᴐ mu no yԑ 

‘tiawa’ ԑnna edinakyisibea a ԑwᴐ mu no yԑ ‘ase’. Nea yԑhunu ne sԑ, ԑsiane sԑ nsԑmfua 

ahoroᴐ yi akeka abobom nti, fᴐnᴐlᴐgyi dwumadie bi ama nsakraeԑ bi aba nsԑmfua no mu. 

Nsakraeԑ no ne sԑ, {-wa} a ԑwᴐ edin nkyerԑkyerԑmu ‘tiawa’ mu no ayera. Yԑtumi hunu sԑ, 

edin Abԑtiase no da nso firi afahyԑ din bi te sԑ Fokuo, Yaa Asantewaa, anaa Papa Nantwi 

ho, ԑfiri sԑ, berԑ a saa afahyԑ din ahoroᴐ no abᴐseԑ firi asԑmfuakuo edin mu no, Abԑtiase 

nte saa, mmom, ԑyԑ nsԑmfuakuo ahoroᴐ mmiԑnsa na akeka abobom ayԑ edin. Afei nso, 

Abԑtiase no yԑ ᴐkyerԑfoᴐ a ԑrekyerԑ beaeԑ bi.  

4.2.2.2 Afahyԑ din a ԑyԑ ᴐkasamu tiawa 

Afahyԑ din binom wᴐ hᴐ a ԑyԑ ᴐkasamu tiawa, mmom, esiane sԑ ayԑ edin nti, yԑhunu no sԑ 

ԑyԑ ᴐkasasin anaasԑ nsԑmfua bi. X-baa tiᴐri no nam dua mfoni no so ama nsԑmfua anaa 

nnyegyeeԑ a ԑhyehyԑ afahyԑ din yi mu, nanso ayerayera anaa asesa no nyinaa adi. 

Mpԑnsԑmpԑnsԑmu no nyinaa kyerԑ afahyԑ ahoroᴐ no din abᴐseԑ ankasa. 

 

i. Ԑkᴐm asa (Akomasi) 

 ƆKST 

 

                                                    ED       ADKS 

 

  Ayԑasie mᴐᴐfem        AD 

                                                   

 

                                                 Ԑkᴐm        a  sa 

 

Afahyԑ yi din yԑ ᴐkasamu tiawa. Ԑbԑtumi nso agyina hᴐ sԑ ᴐkasamufa kumaa. Ԑmu 

mpԑnsԑmpԑnsԑmu gyina X-baa tiᴐri nhyehyԑeԑ no so. 

Dua mfoni no ma yԑhunu sԑ afahyԑ din Akomasi abᴐseԑ ankasa yԑ Ԑkᴐm asa. Yԑhunu sԑ, 

ԑyԑ ᴐkasamu tiawa a ԑyԑ asԑnka kasamu. Afei nso, mᴐᴐfem {a-} a Edi adeyԑ ‘sa’ anim no 

kyerԑ sԑ ᴐkasamu no wᴐ ayԑasie kabea mu. Saa nsԑmfua yi akeka abobom ama ayԑ 

ᴐkasamu. Nsakraeԑ a aba ᴐkasamu yi mu ne sԑ, nnyegyeeԑ /ԑ/ a ԑdi edin ‘ԑkᴐm’ anim no 

asesa ayԑ /a/, ԑnna /a/ a ԑtwa adeyԑ ‘asa’ toᴐ no nso asesa ayԑ /i/.  

ii. Efie ne efie (Efienefie) 

 ƆKST   

 

                                                    ED  ADKS' 

 

   AD        ED 

 

 

                                                Efie                    ne                 efie 

Dua mfoni a ԑwᴐ soro hᴐ yi ma yԑhunu sԑ afahyԑ din Efienefie yԑ ᴐkasamu a yԑakeka 

abobom. Yԑhunu wᴐ mpԑnsԑmpԑnsԑmu no mu sԑ edin ‘Efie’ a ԑdi kan no, nsakraeԑ biara 

amma mu, mmom, edin ‘efie’ a ԑtᴐ so mmienu mu no, /e/ a ԑdi anim no ayera. Yei yԑ 

nsakraeԑ a aba wᴐ saa ᴐkasamu yi mu, ԑnam sԑ wᴐakeka abom nti. 

 

iii. Kae Arko 

 ƆKST 

  

                                                   AD   ED 

 

                                                    Kae                 Arko 

Yei yԑ afahyԑ din a ԑyԑ ᴐkasamu tiawa. Dua mfoni no da no adi sԑ, saa ᴐkasamu tiawa yi 

ara na ԑgyina hᴐ ma afahyԑ no din no. Ԑyԑ ᴐkasamu a ne dwumadie yԑ ᴐhyԑ. Nsԑmfua 

mmienu na ԑgyina hᴐ yԑ ᴐkasamu tiawa yi: adeyԑ ‘Kae’ ne edin ‘Arko’. Saa nsԑmfua 

mmienu yi biara gyina ne ho so; yԑnkaa wᴐn mmᴐᴐ mu, ԑno nti, ԑnyԑ adeԑ a nsakraeԑ bi 

aba ԑmu biara mu. 

 

iv. Yԑretu efi ase (Fetu) 

 ƆKST   

 

                             EDNS     ADKS'' 

 

   AD  EDKS' 

 

                                         ԑnsiiԑ mᴐᴐfem AD       ED              EDKYS 

 

                           Yԑn                  re   tu        efi         ase 

 

Dua mfoni a ԑwᴐ soro hᴐ no kyerԑ afahyԑ din a ԑyԑ ᴐkasamu tiawa. Ԑmu 

mpԑnsԑmpԑnsԑmu gyina X-baa tiᴐri nhyehyԑeԑ no so.  

Sԑ yԑhwԑ mpԑnsԑmpԑnsԑmu a ԑwᴐ soro hᴐ no mu a, yԑhunu sԑ edin no yԑ Fetu, nanso ada 

adi sԑ edin no abᴐseԑ ankasa yԑ “Yԑretu efi ase” a ԑyԑ ᴐkasamu tiawa. X-baa tiᴐri yi nam 

dua mfoni no so ama nsԑmfua bi te sԑ edinnsiananmu ‘Yԑn’ a ԑyԑ ᴐyԑfoᴐ; mᴐᴐfem {re-} a 

ԑfam adeyԑ no anim de kyerԑ sԑ asԑm no wᴐ ensiiԑ kabea mu; ne edinakyisibea ‘ase’ nyinaa 

ada adi. Ԑkame ayԑ sԑ, wᴐayiyi nsԑmfua yi nyinaa afiri mu ama aka nsԑmfua mmienu pԑ 

‘efi’ ne ‘tu’, na wᴐde agyina hᴐ ama afahyԑ no din. Anka ԑsԑ sԑ nsԑmfua mmienu a wᴐaka 

abom ayԑ afahyԑ no din no yԑ efitu, nanso nsakraeԑ bi aba nnyegyeeԑ no bi mu. Ԑne sԑ, /e/ 

a ԑdi asԑm ‘efi’ anim no ayera ԑnna /i/ a ԑtwa saa asԑmfua korᴐ no ara toᴐ no nso asesa ayԑ 

/e/. Yei ama asԑmfua a ԑgyina hᴐ ma afahyԑ no din ayԑ tiawa koraa, Fetu.       

 

v. Yԑredi bayerԑ (Bayerԑdie) 

ƆKST 

  

                                        

                                                  EDNS                          ADKS'                

  

 

    

                        AD               ED 

   

                                                                 

                

 

 Ensiiԑ mᴐᴐfem     AD 

 

                                 Yԑn 

 

           re                  di          bayerԑ 

 

Dua mfoni yi nso kyerԑ afahyԑ din Bayerԑdie mu mpԑnsԑmpԑnsԑmu. Ada adi sԑ, edin no 

abᴐseԑ ankasa yԑ ᴐkasamu “Yeredi bayerԑ”. Ɔkasamu tiawa no mu no, ‘Yԑn’ yԑ ᴐyԑfoᴐ; 

mᴐᴐfem {re-} a ԑfam adeyԑ no anim rekyerԑ sԑ asԑm no wᴐ ԑnsiiԑ kabea mu; ‘di’ yԑ adeyԑ 

a ԑwᴐ mu ԑnna ‘bayerԑ’ yԑ edin a ԑdi dwuma sԑ ᴐyԑtia. Dua mfoni yi ada adeyԑ kasasin, 

edinnsiananmu ne nsԑmfua ahoroᴐ yi a wᴐayiyi afiri mu no nyinaa adi. Wᴐayiyi saa 

nsԑmfua ahoroᴐ yi afiri hᴐ ama aka edin ‘bayerԑ’ ne adeyԑ ‘di’ nko ara. Nsԑmfua mmienu 

yi na wᴐaka abom agyina hᴐ ayԑ afahyԑ no din Bayerԑdie.   

vi. Yԑrebᴐ Ahor abasa so (Ahobaa) 

 

            ƆKST 

 

  EDNS                              ADKS'' 

 

     AD                     EDKS' 

              

                  

     Ensiiԑ mᴐᴐfem    AD          ED         ƆKYKS' 

 

                 ED EDKYS 

 

 

            Yԑn         re              bᴐ           Ahor               abasa          so 

 

Dua mfoni a ԑwᴐ soro ha yi kyerԑ afahyԑ din Ahobaa mu mpԑnsԑmpԑnsԑmu. Ada adi wᴐ 

mu sԑ, afahyԑ no din abᴐseԑ ankasa yԑ ᴐkasamu tiawa “Yԑrebᴐ Ahor abasa so”. Nsԑmfua a 

ԑwowᴐ mu a ԑma no yԑ ᴐkasamu no ne edinnsiananmu ‘yԑn’ a ԑyԑ ᴐyԑfoᴐ; mᴐᴐfem   {re-} 

a ԑfam adeyԑ anim de kyerԑ ensiiԑ kabea; adeyԑ ‘bᴐ’; edin ‘Ahor’ a ԑrekyerԑ ᴐyԑtia; edin 

‘abasa’ ne edinakyisibea ‘so’ nso kabom yԑ ᴐkyerԑfoᴐ kasasin. Yԑhunu sԑ saa ᴐkasamu 

tiawa yi na wᴐayiyi nsԑmfua no bi afiri mu, na wᴐaka bi abom ayԑ no asԑmfua Ahobaa de 

agyina hᴐ ama afahyԑ no din.    

vii. Mode yaw afᴐre yԑn anigyeԑ (Fᴐyaw) 

     ƆKST 

     

    EDNS     ADKS'' 

 

     AD            ADKS' 

 

      ED             ADKS 

 

       AD                  EDKS 

                                                                       

                                                                         Ayԑasie kabea   Adeyԑ     ED       ED 

     

   Mo            de           yaw a       fᴐre      yԑn    anigyeԑ  

Saa dua mfoni yi nso kyerԑ afahyԑ din Fᴐyaw mu mpԑnsԑmpԑnsԑmu. Nsԑmfua ahoroᴐ bi 

apuepue wᴐ mu. Asԑmfua a ԑdi kan ‘Mo’ yԑ edinnsiananmu a ԑyԑ ᴐyԑfoᴐ; ‘de’ yԑ adeyԑ; 

‘yaw’ yԑ edin a ԑyԑ ayᴐdeԑ; mᴐᴐfem {a-} kyerԑ sԑ asԑm no wᴐ ayԑasie kabea mu; ‘fᴐre’ yԑ 

adeyԑ; ‘yԑn’ nso yԑ edinnsiananmu a ԑdi dwuma sԑ ᴐdedeԑ; ԑnna anigyeԑ nso yԑ edin. Saa 

nsԑmfua yi nyinaa yԑ nsԑmfua a ԑwᴐwᴐ afahyԑ no din no abᴐseԑ mu. Nnipakuo no ayiyi 

dodoᴐ no ara afiri mu ama aka adeyԑ ‘fᴐre’ ne edin ‘yaw’. Yԑhunu sԑ, anka ԑsԑ sԑ edin no 

yԑ ‘Fᴐreyaw’, nanso, ‘re’ a ԑtwa adeyԑ ‘Fᴐre’ no toᴐ no nso ayera ama edin no ankasa ayԑ 

Fᴐyaw.     

viii. Wᴐda mmeaeԑ (Ɔdambea) 

ƆKST 

 

                                              ADKS'              

                                                EDNS                                AD       ƆKY 

                     

                                                   Wᴐ                               da                mbea 

Dua mfoni yi nso kyerԑ afahyԑ din Ɔdambea mu mpԑnsԑmpԑnsԑmu. Ada adi sԑ, edin no 

abᴐseԑ ankasa mu no, ԑwᴐ asԑmfua ‘Wᴐ’ a ԑyԑ ᴐyԑfoᴐ; adeyԑ ‘da’ ne ‘mmeaeԑ’ a ԑyԑ 

ᴐkyerԑfoᴐ wᴐ mu. Nea yԑhunu ne sԑ, nsԑmfua no akeka abom deԑ, nanso nsakraeԑ kakraa 

bi na aba mu. Nsakraeԑ a aba mu ne sԑ, /w/ a edi edinnsiananmu ‘wᴐ’ anim no na ayera, 

ama saa edinnsiananmu no asesa afiri dodoᴐ kabea mu akᴐ baako kabea mu. Sԑ yԑhwԑ 

ᴐkyerԑfoᴐ ‘mbea’ a yԑbԑtumi ahunu sԑ, nsakraeԑ biara amma mu, ԑfiri sԑ,  Mfante kasa mu 

no, ԑnyԑ berԑbiara na nnyegyeeԑ bi fa nnyegyeeԑ foforᴐ bi su, titiriw ne berԑ a edin bi wᴐ 

dodoᴐ kabea mu, na ԑhwene mu konsonante bi ne anom konsonante a ԑpi ahyia wᴐ saa edin 

no mu. Ԑno nti ԑwᴐ mu sԑ saa edin ‘mbea’ no wᴐ dodoᴐ kabea mu deԑ, nanso nsakraeԑ biara 

amma mu, berԑ a ԑne nsԑmfua foforᴐ bi akeka abom. Yei ma yԑhunu sԑ, afahyԑ din 

Ɔdambea yԑ edin a ԑmu nteaseԑ nni akyiri koraa, ԑfiri sԑ, ԑkyerԑ ne ho ase.  

ix. Woapem so (Ɔpemsoᴐ) 

  ƆKST 

 

                                   EDNS    ADKS' 

                                                       AD                      EDKYS 

                                     

                                       Ayԑasie kabea AD                                  

 

                             Wo              a                      pem                            so       

 

Mpԑnsԑmpԑnsԑmu yi nso yԑ deԑ ԑfa afahyԑ din Ɔpemsoᴐ ho. Ada adi sԑ, afahyԑ din no 

abᴐseԑ ankasa yԑ ᴐkasamu “Woapem so”. Dua mfoni no ada no adi sԑ, ‘wo’ a ԑdi asԑm no 

kan yԑ edinnsiananmu a ԑyԑ ᴐyԑfoᴐ; mᴐᴐfem {a-} a ԑdi adeyԑ ‘pem’ anim no kyerԑ sԑ adeyԑ 

no wᴐ ayԑasie kabea mu; ԑnna ‘so’ yԑ edinakyisibea. Saa nsԑmfua yi akeka abobom ayԑ 

afahyԑ no din Ɔpemsoᴐ. Nea yԑhunu ne sԑ, edinnsiananmu ‘wo’ asesa ayԑ /Ɔ/; adeyԑ ‘pem’ 

ne edinakyisibea ‘so’ deԑ, nsakraeԑ biara amma mu. Mmom, wᴐkekaa nsԑmfua no bobᴐᴐ 

mu no, wᴐde edin nsiakyire {-ᴐ} asi ne nyinaa akyi de ayԑ afahyԑ no din.     

x. Yԑrehu mu (Ohum)    

 ƆKST 

    

                                 EDNS            ADKS' 

                                         

                                        ADKS     EDKYS 

 

 ԑnsiiԑ kabea             AD 

                              Yԑn        re    hu       mu 

Mpԑnsԑmpԑnsԑmu yi nso yԑ deԑ ԑfa afahyԑ din Ohum ho. Ada adi sԑ, afahyԑ din no abᴐseԑ 

ankasa yԑ ᴐkasamu “Yԑrehu mu”. Yԑtumi hunu wᴐ dua mfoni no mu sԑ, ‘Yԑn’ a ԑdi asԑm 

no kan no yԑ edinnsiananmu a ԑyԑ ᴐyԑfoᴐ; mᴐᴐfem {re-} no kyerԑ sԑ asԑm no wᴐ ensiiԑ 

kabea mu; ‘hu’ yԑ adeyԑ; ԑnna ‘mu’ nso yԑ edinakyisibea. Saa nhyehyԑeԑ yi na ԑda afahyԑ 

no din abᴐseԑ adi. Nsԑmfua yi no mu dodoᴐ no ara ayera afiri ᴐkasamu yi mu. Ԑda adi sԑ, 

nnipakuo no yiyii adeyԑ ‘hu’ ne edinakyisibea ‘mu’ a ԑwᴐ ᴐkasamu no mu, na wᴐde edin 

nsianim {o-} sii anim de gyinaa hᴐ maa afahyԑ no din Ohum. Sԑ yԑhwԑ edin Ohum no mu 

mpo a, yԑhunu sԑ nnyegyeeԑ /u/ a ԑwᴐ edinakyisibea ‘mu’ mu no nso ayera. Yeinom nyinaa 

yԑ nsunsuansoᴐ a ԑtumi ba ᴐkasamu bi so, berԑ a yԑrekeka ԑmu nsԑmfua bi abobom anya 

edin foforᴐ afiri mu.   

xi. Yԑrehor nea yekyir (Okyir)  

 ƆKST   

 

                       EDNS                    ADKS''                               

    AD  EDKS' 

                                           

                                       Ԑnsiiԑ kabea        AD     EDKS 

                                                                             EDNS      EDNS               AD 

                        

 

          Yԑn      re          hor      nea    yԑn          kyir  

Dua mfoni yi nso kyerԑ mpԑnsԑmpԑnsԑmu a ԑfa afahyԑ Okyir ho. Yԑhunu no sԑ ԑyԑ asԑmfua 

tiawa bi deԑ, nanso n’abᴐseԑ ankasa yԑ ᴐkasamu. Mpԑnsԑmpԑnsԑmu no da no adi sԑ, 

edinnsiananmu ‘Yԑn’ a ԑdi asԑmfua no kan no yԑ ᴐyԑfoᴐ; mᴐᴐfem {re-} kyerԑ sԑ asԑm no 

wᴐ ensiiԑ kabea mu; ‘hor’ yԑ adeyԑ; ‘nea’ yԑ edinnsiananmu; ԑnna ‘kyir’ nso yԑ adeyԑ. Nea 

yԑhunu ne sԑ, nnipakuo no faa adeyԑ ‘kyir’ nko ara, na wᴐde edin nnsianim {o-} bataa anim 

de yԑԑ afahyԑ no din.  

xii. Yԑrepo nea yԑmpԑ (Apoᴐ)  

         ƆKST   

 

                       EDNS                    ADKS''                               

    AD  EDKS' 

                                           

                                       Ԑnsiiԑ kabea        AD     EDKS 

                                                                             EDNS      EDNS               AD 

          Daabi kabea              

       

          Yԑn      re          po       nea    yԑn      m             pԑ 

Dua mfoni yi nso kyerԑ afahyԑ din Apoᴐ abᴐseԑ mu mpԑnsԑmpԑnsԑmu. Yԑhunu nsԑmfua 

ahoroᴐ bi wᴐ edin no abᴐseԑ no mu. Edinnsiananmu ‘Yԑn’ yԑ ᴐyԑfoᴐ; mᴐᴐfem {re-} kyerԑ 

sԑ asԑm no wᴐ ensiiԑ kabea mu; ‘po’ yԑ adeyԑ; ‘nea’ yԑ edinnsiananmu. Afei, mᴐᴐfem {m} 

yԑ nsianim a ԑkyerԑ daabi kabea. Ԑbata adeyԑ ‘pԑ’ anim de kyerԑ sԑ saa adeyԑ no na ԑwᴐ 

daabi kabea mu no. Yei nso mu no, nnipakuo no yii adeyԑ ‘po’, na wᴐmaa no edin nsianim 

{a-} ne edin nsiakyire {-ᴐ} de gyinaa hᴐ yԑԑ adeyԑ no din. 

xiii. Mmoa nni nkᴐ   

ƆKST 

 

            ED        ADYNT' 

 

                                                                         

                              Dodoᴐ kabea          ED         AD                 AD                                        

 

                            Ɔhyԑ            AD      Ɔhyԑ          AD 

 

      M         boa         n      di        n            kᴐ 

Afahyԑ din ‘Mmoa nni nkᴐ’ yԑ edin a ԑyԑ sononko koraa. Ԑyԑ ᴐkasamu, nanso ԑno ara na 

nnipakuo no de gyinaa hᴐ maa edin no. Yԑhunu wᴐ dua mfoni no mu sԑ, ԑnyԑ adeԑ a sakraeԑ 

biara aba mu. Ԑkyerԑ sԑ, wᴐanyi nsԑmfua biara amfiri ᴐkasamu no mu, ԑno ara na wᴐde 

gyinaa hᴐ yԑԑ afahyԑ no din. Nea ada adi wᴐ dua mfoni no mu ne sԑ, mᴐᴐfem ahoroᴐ bi 

hyehyԑ ᴐkasamu no mu; mᴐᴐfem {m-} a ԑsi edin ‘boa’ anim no kyerԑ dodoᴐ kabea; mᴐᴐfem 

{n-} a ԑdi adeyԑ ‘di’ anim no kyerԑ ᴐhyԑ; ԑnna mᴐᴐfem {n-} a ԑdi adeyԑ ‘kᴐ’ anim no nso 

kyerԑ ᴐhyԑ. Yei kyerԑ sԑ, ᴐkasamu a ԑgyina hᴐ sԑ afahyԑ no din yԑ ᴐhyԑ kasamu. Bio, 

yԑhunu adeyԑ ntoasoᴐ ‘nni nkᴐ’ nso wᴐ ᴐkasamu no mu. Dua mfoni no mu no, mayiyi 

mᴐᴐfem {m-}, {n-} ne {n-} asisi hᴐ agyina wᴐn ho so de kyԑrԑ mᴐᴐfem ahoroᴐ bi a ԑwowᴐ 

ᴐkasamu no mu. Nea ԑma saa afahyԑ yi din yԑ sononko ne sԑ, dodoᴐ no ara a yԑayԑ ԑmu 

mpԑnsԑmpԑnsԑmu wᴐ soro hᴐ no yԑ nea wᴐayiyi ԑmu nsԑmfua no bi afiri mu, agya baako 

anaa mmienu bi a wᴐaka abom, na wᴐama no nsianim bi de agyina hᴐ sԑ edin, sԑ ebia, 

Okyir anaa Apoᴐ, nanso, edin ‘Mmoa nni nkᴐ’ deԑ, asԑmfua biara nyera mfirii mu.  

xiv. Korᴐkᴐ aboa ᴐman (Korᴐkᴐboᴐman) 

ƆKST 

      

 ED                             ADKS'       

           AD                   ED 

          Ayԑasie kabea          AD          

 

 Korᴐkᴐ        a                  boa                  ᴐman 

Dua mfoni yi nso kyerԑ afahyԑ din Korᴐkᴐboᴐman mu mpԑnsԑmpԑnsԑmu. Ԑyԑ ᴐkasamu, na 

n’abᴐseԑ no ara na ԑgyina hᴐ ma edin no. Asԑmfua a ԑdi kan a ԑyԑ ‘Korᴐkᴐ’ yԑ edin a ԑyԑ 

ᴐyԑfoᴐ wᴐ ᴐkasamu no mu; mᴐᴐfem {a-} bata adeyԑ ‘boa’ anim de kyerԑ sԑ asԑm no wᴐ 

ayԑasie kabea mu; ԑnna edin ‘ᴐman’ nso yԑ ᴐyԑtia wᴐ ᴐkasamu no mu.  Nsԑmfua a ԑwowᴐ 

ᴐkasamu no mu nyinaa wᴐ hᴐ, gye sԑ mᴐᴐfem {a-} nko ara na afiri mu. Afahyԑ din yi ne 

edin ‘Mmoa nni nkᴐ’ di nsԑ, ԑfiri sԑ, mmienu ne nyinaa yԑ ᴐkasamu a ԑgyina hᴐ sԑ afahyԑ 

no din.   

xv. Edina buroni anya (Edina buronya) 

 ƆKST 

 

                                   EDKS    AD 

  

 ED      ED  Ayԑasie kabea  AD 

 

 

               Edina                buroni                      a                         nya 

Yei yԑ afahyԑ din Edina Buronya mu mpԑnsԑmpԑnsԑmu. Dua mfoni no ama ada adi sԑ, 

afahyԑ no din no nhyehyԑeԑ yԑ ᴐyԑfoᴐ ne adeyԑ, ԑfiri sԑ, edin no abᴐseԑ yԑ ᴐkasamu “Edina 

buroni anya”. Yei ma yԑhunu sԑ, nhyehyԑeԑ no yԑ edin, edin ne adeyԑ. Edin ‘Edina’ ne edin 

‘buronya’ ka bom yԑ ᴐyԑfoᴐ, ԑnna asԑmfua ‘anya’ nso yԑ adeyԑ. 

Mᴐfᴐlᴐgyi ne sentase mpԑnsԑmpԑnsԑmu yi aboa ama yԑahunu afahyԑ binom din nhyehyԑeԑ. 

Mᴐfᴐlᴐgyi mpԑnsԑmpԑnsԑmu no ama yԑahunu sԑ, afahyԑ din kakraa bi na wᴐn nhyehyԑeԑ 

yԑ deԑ ԑyԑ asԑmfua baako. Yԑahunu afahyԑ din bi te sԑ, Kente, Nkᴐmpᴐ ne Ԑdeԑ. Saa afahyԑ 

din mmiԑnsa yi yԑ edin a ԑnni nsianim anaa nsiakyire biara. Mmom, afahyԑ din dodoᴐ no 

ara yԑ nsԑmfua nkabom. Ebinom nhyehyԑeԑ yԑ edin ne edin, sԑ ebia, Fodwo, Kurufie, Papa 

Nantwi ne nea ԑkeka ho. Edin no bi nhyehyԑeԑ yԑ edin ne adeyԑ, sԑ ebia, Bayerԑdie, 

Aboakyer, Fetu ne nea ԑkeka ho. Yԑahunu bio sԑ, edin no binom nso nhyehyԑeԑ yԑ edin, 

adeyԑ ne edin nkyerԑkyerԑmu, nhwԑsoᴐ yԑ Akwantutenten ne Akwantukԑseԑ, ԑnna ebinom 

nso yԑ ᴐkyerԑfoᴐ kasasin, nhwԑsoᴐ ne Abԑtiase. Deԑ enti a saa afahyԑ din yinom yԑ asԑmfua 

nkabom ne sԑ, sԑnea Appah (2009) akyerԑ mu sԑ nsԑmfua nkabom yԑ kwan a yԑfa so keka 

asԑnnua mmienu anaa deԑ ԑboro saa bobom nya asԑmfua foforᴐ no, mᴐfᴐlᴐgyi 

mpԑnsԑmpԑnsԑmu yi nso ada no adi sԑ asԑnnua ahoroᴐ mmienu ne nea ԑboro saa na akeka 

abobom ayԑ afahyԑ binom din.   

Sentase mpԑnsԑmpԑnsԑmu no nso ada afahyԑ din binom nhyehyԑeԑ adi. Mpԑnsԑmpԑnsԑmu 

yi hwԑԑ afahyԑ din no abᴐseԑ ankasa. Yei aboa ama ada adi sԑ, wᴐ sentase kwan so no, 

afahyԑ din no dodoᴐ no ara nhyehyԑeԑ yԑ ᴐkasasin, ԑnna ebinom nso yԑ ᴐkasamu tiawa. 

Ada adi sԑ, edin bi te sԑ Kurufie, Fodwo, Kwafie ne Nkyidwoᴐ yԑ edin bi a wᴐn abᴐseԑ 

gyina edin ne edin so, nanso saa edin ahoroᴐ yi aka abom na ԑfa bi ayera. Yei ama yԑahunu 

sԑ, Kurufie gyina hᴐ ma Kuru ne Efiada; Fodwo gyina hᴐ ma Fᴐ ne Ԑdwoada; Kwafie gyina 

hᴐ ma Kwa ne Efiada ԑnna Nkyidwoᴐ nso gyina hᴐ ma Ԑdwoada ne akyi.    

Afahyԑ din ahoroᴐ a wᴐn abᴐseԑ yԑ ᴐkasamu tiawa no bi ne Fᴐyaw, Okyir, Ohum ne Apoᴐ. 

Yԑhunu edin yi sԑ ԑyԑ tiawa deԑ, nanso sentase mpԑnsԑmpԑnsԑmu no abuebue mu ama 

nsԑmfua a ayerayera afiri mu no nyinaa ada adi. Yei ama yԑahunu sԑ, Fᴐyaw gyina hᴐ ma 

ᴐkasamu; “Mode yaw afᴐre yԑn anigyeԑ”; Okyir gyina hᴐ ma ᴐkasamu “Yԑrehor nea 

yekyir”;  Ohum  gyina hᴐ ma  ᴐkasamu “Yԑrehu mu”;  Apoᴐ nso gyina hᴐ ma ᴐkasamu 

“Yԑrepo nea yԑmpԑ”; ԑnna Ahobaa nso gyina hᴐ ma ᴐkasamu “Yԑrebᴐ Ahor abasa so”. Saa 

ᴐkasamu ahoroᴐ yi nyinaa kyerԑ afahyԑ din ahoroᴐ no abᴐseԑ, na aboa de afahyԑ din ahoroᴐ 

no mu nteaseԑ ato dwa. Ada adi bio sԑ, afahyԑ din Mmoanninkᴐ ne Korᴐkᴐboᴐman deԑ, ԑyԑ 

ᴐkasamu dada, na ԑno ara na ԑgyina hᴐ sԑ afahyԑ no din. Sԑnea Thakur (2011) akyerԑ ama 

yԑate aseԑ no, sentase mu no, ԑsԑ sԑ yԑhyehyԑ nsԑmfua ahoroᴐ ma ԑdidi so yie na, yԑanya 

ᴐkasamu a ԑtᴐ asom; ԑnna Agyekum (2010) nso ama yԑate aseԑ sԑ, ᴐkasamu yԑ nsԑmfua bi 

a yԑakeka abom na ԑda adwenemu bi adi. Yeinom nyinaa ada adi wᴐ afahyԑ din ahoroᴐ a 

ԑyԑ ᴐkasamu no mu. Afahyԑ din a ԑyԑ ᴐkasamu no nyinaa de adwene bi to dwa. Yei ama 

yԑanya nteaseԑ sononko bi afa afahyԑ din ahoroᴐ no ho.   

Ԑnam sԑ sentase mpԑnsԑmpԑnsԑmu yi gyina X-baa tiᴐri no so nti, nnua mfoni no aboa ama 

ᴐkasasin ne nsԑmfua ahoroᴐ a ahinta wᴐ afahyԑ din ahoroᴐ no abᴐseԑ no mu nyinaa ada 

adi. Yei nti na Carnie (2013) ka sԑ, sԑ yԑde tiᴐri yi di dwuma yie a, ԑma yԑhunu nsԑmfua 

ahoroᴐ a ԑwᴐ saa ᴐkasamu no mu nyinaa no.   

Sԑnea Kornai ne Pullum (1990) nso ama yԑate aseԑ sԑ X-baa tiᴐri yi botaeԑ pa ara ne sԑ 

ԑbԑhwԑ sԑdeԑ yԑnam nsԑmfua so nwene ᴐkasasini, ᴐkasamufa anaa ᴐkasamu ahodoᴐ no, 

aboa ama yԑahunu sԑnea wᴐhyehyԑԑ nsԑmfua ahoroᴐ didii so yie, na ama afahyԑ din no 

abᴐseԑ ne emu nteaseԑ nyinaa ada adi. 

Mᴐfᴐlᴐgyi ne sentase mpԑnsԑmpԑnsԑmu yi ama Batoma (2006) adwene a wakyerԑ sԑ, sԑ 

yԑbԑte edin bi ase a, na ԑgyina saa din no mu mpԑnsԑmpԑnsԑmu wᴐ mᴐfᴐlᴐgyi, sentase ne 

semantese kwan so no yԑ adwenkyerԑ a ԑdi mu, ԑfiri sԑ, dwumadie yi nam saa kwan yi so 

ama Akanfoᴐ afahyԑ din ahoroᴐ no mu nteaseԑ ada adi.  

4.3 Tᴐfabᴐ 

Ɔfa a ԑtᴐ so nnan yi akyerԑ mpԑnsԑmpԑnsԑmu a ԑfa nhwehwԑmu yi ho. Yԑahunu abakᴐsԑm 

a ԑfa Akanfoᴐ afahyԑ ahoroᴐ no ho. Ada adi sԑ afahyԑ biara wᴐ abakᴐsԑm a ԑno na nananom 

adikanfoᴐ gyinaa so nyaa edin maa no. Bio, ᴐfa yi agyina abakᴐsԑm a ԑfa afahyԑ ahoroᴐ no 

ho so ada afahyԑ biara din nhyehyԑeԑ wᴐ mᴐfᴐlᴐgyi ne sentase kwan so adi. Mᴐfᴐlᴐgyi mu 

no, ada adi sԑ afahyԑ din dodoᴐ no ara yԑ nsԑmfua nkabom, emu kakraa bi na ԑyԑ asԑmfua 

baako a ԑnni mmataho biara. Megyinaa X-bar tiᴐri so na ԑyԑԑ sentase mpԑnsԑmpԑnsԑmu wᴐ 

afahyԑ din binom mu. Nea ԑfirii mu baeԑ ne sԑ, afahyԑ din binom yԑ ᴐkasasin na ebinom 

nso yԑ ᴐkasamu tiawa.  

ƆFA A ԐTƆ SO NNUM 

TƆFABƆ, ADWENKYERԐ NE AWIEEԐ   

5.0 Nnianim 

 

Dwumadie yi fa a ԑtᴐ so nnum yi da nhwehwԑmu yi awieeԑ adi. Saa ᴐfa yi da deԑ ԑfirii 

dwumadie yi mu baeԑ no nyinaa tᴐfabᴐ adi. Bio, ᴐfa yi ara mu no, mede me tirimpᴐ ne 

m’adwenkyerԑ ne deԑ ԑsԑ sԑ ᴐmanfoᴐ hyԑ no nso nyinaa ato dwa. 

 

5.1 Tᴐfabᴐ 

Mekyekyԑԑ dwumadie yi mu afaafa nnum. Ɔfa a ԑdi kan no yԑ dwumadie yi nyinaa 

nnianimu. Nsԑm a saa ᴐfa yi de too dwa yԑ nhwehwԑmu yi nnyinasoᴐ, ᴐhaw no adiyie, 

nhwehwԑmu yi botaeԑ, ne nhwehwԑmu yi mu nsԑmmisa. Afei nso, ԑsan kyerԑԑ mfasoᴐ a 

nhwehwԑmu yi de bԑba. Baabi a nhwehwԑmu yi ano pem, akwansideԑ a mehyiaa wᴐ me 

nhwehwԑmu yi yԑ mu ne kwan a mefaa so sii ano nso puee wᴐ saa ᴐfa yi mu.   

Ɔfa a ԑtᴐ so mmienu no kyerԑԑ animdefoᴐ bi adwenkyerԑ a ԑfa nhwehwԑmu yi ho; ԑne tiᴐri 

a megyinaa so yԑԑ afahyԑ din binom mu mpԑnsԑmpԑnsԑmu wᴐ mᴐfᴐlᴐgyi ne sentase kwan 

so. Ɔfa a ԑtᴐ so mmiԑnsa mu no, mekyerԑԑ ᴐkwan a mefaa so yԑԑ nhwehwԑmu yi. Medaa 

beaeԑ a meyԑԑ nhwehwԑmu yi, nnipa a mede wᴐn dii dwuma no ԑne ᴐkwan a mefaa so yiyii 

nnipa no adi. Mekyerԑԑ sԑ, menam nsrahwԑ ne nkᴐmmᴐtwetwe so na menyaa nsԑm dii me 

dwuma yi. 

 Ɔfa a ԑtᴐ so nnan no mu na meyԑԑ afahyԑ binom mu mpԑnsԑmpԑnsԑmu no. Medii kan de 

afahyԑ no ho abakᴐsԑm too dwa. Ԑno akyi no, meyԑԑ edin no mu mpԑnsԑmpԑnsԑmu wᴐ 

mᴐfᴐlᴐgyi ne sentase kwan so. Yei nyinaa akyi no, mede ᴐfa a ԑtᴐ so nnum no wiee 

dwumadie yi nyinaa. Saa fa no mu no, mebᴐᴐ nsԑm a ԑpuee wᴐ mpԑnsԑmpԑnsԑmu no mu 

nyinaa tᴐfa. Megyinaa ԑno so de m’adwenkyerԑ a mewᴐ fa saa nsԑm yi ho too dwa. Ԑno 

akyi no, mede nhwehwԑmu yi ho nsԑm nyinaa baa awieeԑ.  

  

Megyinaa nsԑmmisa mmienu so na meyԑԑ nhwehwԑmu yi. Asԑmbisa a ԑdi kan pԑԑ mmuaeԑ 

faa abakᴐsԑm a ԑfa Akanfoᴐ afahyԑ ahoroᴐ no ho. Nsԑm a ԑfirii mu baeԑ na ԑdidisoᴐ yi. 

• Efutufoᴐ a wᴐwᴐ Simpa di Aboakyer de kyerԑ nkitahodie a ԑkᴐᴐ so wᴐ wᴐne Penkyi 

Otu ntam, na ᴐtee aseԑ sԑ afe biara wᴐnkᴐ wuram nkᴐkyere wansane a ᴐnwuiԑ mmᴐ 

afᴐreԑ mma no.  

• Efutufoᴐ koro yi ara di Akomase de kae ԑkᴐm a ԑdee wᴐn wᴐ wᴐn akwantuo a wᴐtu 

firii Oguaa bԑduruu Simpa no, na wᴐnyaa aduane di meeԑ no. 

• Nnipakuo a wᴐwᴐ Nkusukum nkonnwa asaase so di Ɔdambea de kae akwantuo a 

wᴐne Aborafoᴐ ne Ekumfifoᴐ tuiԑ firii Takyiman a ԑwᴐ Bono Apueԑ bԑduruu baabi 

a wᴐwᴐ nnԑ yi. 

• Oguafoᴐ di Fetu Afahyԑ de kae yarewuo a ԑte sii nnipakuo no so. Wᴐgye di sԑ ԑyԑ 

efi bi a wᴐde kaa kuro no ne abosom no nti na yareԑ no baeԑ.Wᴐyԑ de tu efi firi 

kuro no mu. 

• Anomabofoᴐ di Okyir, wᴐnam emu amanneԑ so yi nea wᴐkyiri nyinaa firi wᴐn so. 

• Nnipakuo a wᴐwᴐ Worawora di akwantutenten de kae ԑkwan a wᴐtu firii 

Kontenease wᴐ Asanteman mu kᴐᴐ Worawora a ԑwᴐ Firaw mantam. 

• Nyeyi yԑ afahyԑ a Komendafoᴐ die. Wᴐnam so de kae wᴐn adehyeԑ a wᴐawuwu 

no. 

University of Education, Winneba http://ir.uew.edu.gh



  

133 
 

• Abeadzefo di Ahobaa de bᴐ Agya Ahor a ᴐde ne ho bᴐᴐ afᴐreԑ pataa abosom maa 

wᴐyii yareԑ firii wᴐn so no. 

• Edinafo di Edina Buronya de yԑ amanneԑ te kuro no ho, na wᴐnam so de ma wᴐn 

abosom biribi di, berԑ a akristofoᴐ adi wᴐn buronya awie no. 

• Akanfoᴐ nyinaa di Adԑԑ, na Asantefoᴐ di ne kԑseԑ pa ara. Wᴐnam so yԑ amanneԑ 

wᴐ nananom nkonwadan mu, baabi a wᴐgye di sԑ nananom nsamanfoᴐ ‘deda’. 

• Ejisofoᴐ di Yaa Asantewaa Afahyԑ de kyerԑ akokoduro a Yaa Asantewaa nyaeԑ ne 

aborᴐfo no koeԑ, berԑ a na wᴐpԑ sԑ wᴐgye Sikadwa no firi Asanteman nsam no.  

• Efie ne fie yԑ afahyԑ a ԑbaeԑ nkyԑreeԑ koraa. Nnipakuo a wᴐwᴐ Afigya Kwabere a 

ԑbԑn Kumase na wᴐdie. Wᴐde pԑ sika yԑ mpuntunnwuma ma kuro no. 

• Akwantukԑseԑ yԑ afahyԑ a Dwabenfoᴐ a wᴐwᴐ Koforidua a ԑwᴐ Apueԑ Mantam 

die. Wᴐde kae ԑkwan a wᴐtuiԑ firii Asanteman mu kᴐᴐ Ɔkyeman mu no. 

• Nnipakuo a wᴐwᴐ Kumawu a ԑwᴐ Asanteman mu di Papa Nantwi afahyԑ de kae 

afᴐreԑ a Tweneboa Kodua de ne ho bᴐeԑ maa Asantefoᴐ dee wᴐn ho firii 

Denkyirafoᴐ nsam. 

• Ohum yԑ afahyԑ a nnipakuo a wᴐwᴐ Akyem Abuakwa die. Wᴐde kae amanneԑ bi 

a na wᴐn Kᴐmfoᴐ Asare yԑ de hunu nea ԑwᴐ afe a ԑdi wᴐn anim no mu. 

• Akuapemfoᴐ di Odwira de kae ᴐko a wᴐn adikanfoᴐ ne Asantefoᴐ koeԑ, na wᴐgyee 

wᴐn suman a ԑyԑ Odwira no. Wᴐnam afahyԑ yi die so de te kuro no ho. 

• Kukuruantumifoᴐ di Ahwie de ma nananom nsamanfoᴐ ne abosom biribi di. 

• Nnipakuo a wᴐwᴐ Sԑԑkwa di Ɔkofoᴐ de kae wᴐn bosom a ᴐdanee nwowa bebree 

wᴐ ᴐko berԑ mu, na saa nwowa yi ko maa wᴐn maa wᴐdii nkunim no. 

• Atebubufoᴐ nso di Fᴐyaw de kae nkoguo a wᴐdii wᴐ akono, berԑ a na bayerԑ nso 

abu so ama anigyeԑ aba no. 

• Asebufoᴐ a wᴐwᴐ Mfanteman mu di ‘Kae Arkoh’ de kae Agya Arkoh a ᴐde ne ho 

bᴐᴐ afᴐreԑ wᴐ akono maa ne manfoᴐ dii nkunim no. 

• Apayem nso yԑ afahyԑ a Moreefo a wᴐbԑn Oguaa die. Wᴐde kae sԑ wᴐn nananom 

pue firii ԑpo no mu na wᴐbaeԑ. 

• Mmoanninkᴐ yԑ afahyԑ a Offinsofoᴐ a wᴐwᴐ Asanteman mu die. Wᴐde kae ᴐko a 

wᴐn nananom ne Dᴐmaafoᴐ koeԑ, na wᴐnam so nyaa asaase kakraa too hᴐ maa 

nkyirimma no.  

• Bekyemfoᴐ di Adekyem de kae asadeԑ a wᴐn nananom nya firii ᴐko a wᴐne 

Dᴐmaafoᴐ koeԑ no mu. 

• Bredi No.1 foᴐ a wᴐwᴐ Nkoranza di Kurufie de kyerԑ wᴐn anisᴐ ma abosom no sԑ 

wᴐmaa wᴐn mfudeԑ yԑԑ yie. 

• Sessimanfoᴐ a wᴐwᴐ Nkoranza nso di Fokuo de kyerԑ wᴐn anisᴐ kyerԑ nananom 

nsamanfoᴐ ne wᴐn abosom sԑ wᴐmaa wᴐn mfudeԑ yԑԑ yie. 

• Sԑ Bredifoᴐ di Kurufie wie na Sessimanfoᴐ nso di Fokuo wie a Nkoranzamanfoᴐ 

nyinaa bom di Monomerԑ de da nananom nsamanfoᴐ ne abosom ase. 

• Edinafoᴐ di Bakatue yԑ amanneԑ ma Baka bosom a ᴐmaa wᴐn baabi tenaeԑ no. 

• Ɔmanfoᴐ a wᴐwᴐ Ajumako ne nkuro a atwa wᴐn ho ahyia no di Akwambᴐ de kae 

nananom adikanfoᴐ kwan a wᴐbobᴐ totoo asuo so ne kwaeԑ mu maa wᴐtumi nyaa 

nsaase maa wᴐnyaa baabi tenatenaeԑ no. 

• Akyerensuafoᴐ nso di Nkᴐmpᴐ de kyerԑ wᴐn anisᴐ fa ade kԑseԑ a Nana Agyewodin 

Ampem Darko yԑeԑ a ԑmaa kuro no tuu mpᴐn no. 

• Sԑԑkwafoᴐ di Fodwo de da nananom nsamanfoᴐ ne abosom ase sԑ wᴐboaa wᴐn maa 

wᴐtumi gyee nsaase too hᴐ maa nkyirimma. 

•  Mmԑhame ne Atrenniefoᴐ a wᴐwᴐ Bono Ahafo Mantam di Nkyidwoᴐ de kae 

nananom a wᴐpue firii fam Ԑdwoada anadwo bi no.  

• Takyimanfoᴐ di Apoᴐ afahyԑ de popa adeԑ biara a ԑmfa mpuntuo mma firi hᴐ.  

 

Asԑmmisa a ԑtᴐ so mmienu no hwԑԑ afahyԑ biara din nhyehyԑeԑ wᴐ mᴐfᴐlᴐgyi ne sentase 

kwan so.  

a. Nea ԑpue firii mᴐfᴐlᴐgyi mpԑnsԑmpԑnsԑmu mu na ԑdidi soᴐ yi. 

• Afahyԑ no bi din yԑ asԑmfua nko ara a ԑnni mmataho biara. 

• Afahyԑ no bi din yԑ nsԑmfua nkabom: 

• Edin ne edin 

• Edin ne adeyԑ 

• Adeyԑ ne edin 

• Nsianim, edin, adeyԑ ne edin nkyerԑkyerԑmu 

• Edin, edin nkyerԑkyerԑmu ne edin akyisibea 

• Edin ne ᴐkyerԑfoᴐ 

• Nsianim, adeyԑ ne nsiakyire 

• Nsianim, edin ne adeyԑ 

• Nsianim, adeyԑ, edinakyisibea ne edin nkyerԑkyerԑmu.  

b. Nea ԑpue firii sentase mpԑnsԑmpԑnsԑmu mu na ԑdidi soᴐ yi. Afahyԑ din no bi abᴐseԑ 

yԑ; 

• Edin kasasin 

• Ɔkyerԑfoᴐ kasasin 

• Edin, adeyԑ ne ᴐkyerԑfoᴐ 

• Edin, adeyԑ ne edin 

•  Adeyԑ, ne edin  (Ɔhyԑ kasamu) 

• Edin, adeyԑ ne adeyԑ 

• Edin, adeyԑ ne ᴐkyerԑfoᴐ 

• Edinnsiananmu, adeyԑ ne ᴐkyerԑfoᴐ 

• Edin ne adeyԑ ntoasoᴐ 

 

5.2 Adwenkyerԑ   

Nhwehwԑmu yi ada nnoᴐma pii adi afa Akanfoᴐ afahyԑ ho. Megye di sԑ ԑyԑ anibuedeԑ. Yei 

nti, mesusu sԑ ԑsԑ sԑ obiara bᴐ mmᴐden sԑ ᴐbԑboa ama yԑatumi akora saa amammerԑ fԑfԑ 

yi na atena hᴐ daa. Nnipa pii nnim abakᴐsԑm biara a ԑfa yԑn amammerԑ a yԑdie ho, ne titire 

ne mmabunu no. Ԑno nti wᴐnte aseԑ. Yei ama ԑkame ayԑ sԑ ԑnnԑ yi nnipa pii mpԑ sԑ wᴐde 

wᴐn ho hyԑ amammerԑ biara yԑ mu. Yei nti, mesusu sԑ ԑsiane sԑ amammerԑ ho nimdeԑ ne 

abakᴐsԑm no wᴐ yԑn mpanimfoᴐ ne nananom atenankonwa yi tirim, na berԑ bi bԑba a 

wᴐbԑkokᴐ wᴐn kra akyi nti, nananom ahemfo nhwԑ na wᴐmfa kwan bi so mma mmabunu 

nnya saa nimdeԑ yi nyinaa. Wᴐbԑtumi atwerԑtwerԑ agugu nkrataa so ayԑ nwoma de ato hᴐ. 

Bio, ԑsԑ sԑ wᴐyԑ nkyerԑkyerԑ ma mmabunu na wᴐanya saa nimdeԑ yi nyinaa bi, na sԑ 

daakye wᴐnni hᴐ a, saa nimdeԑ yi anyera. Mesrԑ nananom ahemfo ne wᴐn mpanimfoᴐ sԑ, 

berԑ biara a adesuani bi bԑba wᴐn nan so abԑpԑ nimdeԑ a ԑte sei de ayԑ nhwehwԑmu no, 

wᴐmfiri ᴐpԑ pa mu mmoa saa nipa no, ԑfiri sԑ, nhwehwԑmu no yԑ nso yԑ kwan baako a 

ԑboa ma yԑkora yԑn amammerԑ no. Obiara a ᴐwᴐ ᴐpԑ sԑ ᴐyԑ nhwehwԑmu a ԑyԑ me deԑ yi 

sԑ so no bԑtumi ayԑ deԑ ԑdidi soᴐ yi ho adwuma. 

• Akanfoᴐ afahyԑ ahoroᴐ din mu mpԑnsԑmpԑnsԑmu wᴐ mᴐfᴐfᴐnᴐlᴐgyi kwan so. 

• Akan nkuro ho abakᴐsԑm 

• Akanfoᴐ nsuo ahoroᴐ din nhyehyԑeԑ ho mpԑnsԑmpԑnsԑmu wᴐ mᴐfᴐlᴐgyi ne 

sentase kwan so. 

• Nnua ahoroᴐ din ho mpԑnsԑmpԑnsԑmu wᴐ mᴐfᴐlᴐgyi ne sentase kwan so. 

 

5.3 Awieeԑ  

Nhwehwԑmu yi ada Akanfoᴐ afahyԑ bebree adi. Afahyԑ no dodoᴐ no ara na wᴐdi wᴐ 

Mfanteman mu. Ada adi pefee sԑ, Akanfoᴐ afahyԑ no nyinaa wᴐ abakᴐsԑm a ԑno na 

nnipakuo biara gyinaa so hyehyԑeԑ. Abakᴐsԑm no bi kyerԑ akwantuo bi a nananom 

adikanfoᴐ tutu firii beaeԑ bi kᴐᴐ beaeԑ foforᴐ kᴐtenaa hᴐ; ԑbi kyerԑ ako a nananom 

adikanfoᴐ diiԑ ansa na wᴐrenya nsase atena so ama nkyirimma nso abԑto; ԑnna ԑbi nso 

kyerԑ gyidie a Akanfoᴐ nyaa wᴐ nananom nsamanfoᴐ ne abosom mu, sԑ wᴐn na wᴐmaa 

wᴐn mfudeԑ yԑԑ yie na wᴐboaa wᴐn wᴐ adeԑ nyinaa mu, nti wᴐgyinaa so hyehyԑԑ wᴐn 

afahyԑ no. Yei kyerԑ sԑ, Akanfoᴐ amfiti prԑko pԑ anka sԑ wᴐredi afahyԑ, mmom ԑyԑ wᴐn 

suahunu bi a wᴐnyaeԑ na wᴐgyinaa so de hyehyԑeԑ. Yei kyerԑ sԑ, sԑ suahunu yi amma a 

anka ԑnyԑ adeԑ a Akanfoᴐ bԑdi afahyԑ biara.  

Bio, afahyԑ die anya nsunsuansoᴐ wᴐ nnipakuo no so. Yei nti na atumi atena hᴐ bԑsi ԑnnԑ 

yi ama yԑn nkyirimma nso abԑto reyԑ bie no. Nsunsuansoᴐ yi nti na nnipa bi wᴐ edin bi te 

sԑ Adԑԑ, Ohum, Kurufie anaa Fokuo no. Afei nso, megyina nhwehwԑmu yi so ka sԑ afahyԑ 

din biara a yԑteԑ no wᴐ nhyehyԑeԑ, na saa nhyehyԑeԑ no na ԑkyerԑ afahyԑ no din ase. Afahyԑ 

din no dodoᴐ no ara na anka nsԑmfua ahoroᴐ bi wom, na ԑyԑ kasa ntwifasoᴐ na ama edin 

no ayԑ ntiantia. 

NKEKAHO 1 

NSԐMMISA AKWANKYERԐ 

1. Mepa wo kyԑw, wo din de sԑn? 

2. Woadi mfeԑ sԑn? 

3. Kuro yi din de sԑn? 

4. Kuro yi mu ara na wofiri? 

5. Mfeԑ dodoᴐ sԑn na woatena kuro yi mu? 

6. So wokura dibrԑ bi wᴐ kuro yi mu: woyԑ ᴐhene/ᴐhemmaa, ᴐkyeame anaa 

abusuapanin? 

7. Afahyԑ bԑn na modi wᴐ kuro yi mu? 

8. Berԑ bԑn na modi saa afahyԑ yi? 

9. Abakᴐsԑm bԑn na ԑfa saa afahyԑ yi ho? 

10. Mo afahyԑ no din abᴐseԑ pa ara ne sԑn? 

11. Nsunsuansoᴐ bԑn na afahyԑ yi die anya wᴐ mo so? 

NKEKAHO 2 

AKANFOƆ AFAHYԐ DIN A MEDII HO DWUMA WƆ NHWEHWԐMU YI 

MU NE WƆN NKYERԐASEԐ 

Afahyԑ din      Afahyԑ di no abᴐseԑ 

Ahobaa       Yԑrebᴐ Ahor aba so 

Kae Ako      Kae Ako adeԑ a ᴐyԑeԑ 

Ɔdambea      Wᴐda mbea 

Apayem      Ԑpo yam 

Fᴐyaw       Yԑde yaw afᴐre yԑn anigyeԑ 

Fetu       Yԑretu efi ase 

Nkyidwoᴐ      Ԑdwoada akyi 

Nkyifie      Efiada akyi 

Kurufie       Kuru Fiada 

Fokuo       Fᴐ Wukuada 

Fodwo       Fᴐ Dwoada 

Aboakyer      Yԑrekyere wansane 

Akomase      Ԑkᴐm asa 

Adԑԑ       Baabi a nananom deda 

Ohum       Yԑrehu mu 

Odwira      Yԑredwera 

Adekyem      Yԑrekyԑ mu 

Abԑtiase      Abԑ tiawa/tiatia ase 

Kᴐmpᴐ       Yԑrebu nkᴐmpᴐ 

Ahwie       Yԑrehwie nsa 

Apoᴐ       Yԑrepo nea ԑnyԑ 

Okyir       Yerepo nea yekyir 

Ɔpemsoᴐ      Wopem so 

Akwambᴐ      Yԑrebᴐ kwan 

Bakatue      Yԑretue Baka 

Nyԑyi       Yԑreyԑ ayie 

Mmoanninkᴐ     Ma yԑn asase, na mmoa nnidi si nkᴐ,  

                                                                ԑrensa da 

Buronya       Oburoni anya 

NKEKAHO 3 

AFAHYԐ DODOƆ A MENYAEԐ NE MMEAEԐ A WƆDI EMU BIARA 

Afahyԑ din     Baabi a wᴐdi afahyԑ no 

1. Ahobaa     Adwumako, Abeadze, Takyiman n.a   

2. Kae Ako     Asebu      

3. Ɔdambea     Saltpond        

4. Apayem     Moree       

5. Fᴐyaw     Atebubu    

 6. Fetu     Oguaa    

 7. Nkyidwoᴐ     Atirennie      

 8. Kurufie      Bredi No. 1      

 9. Fokuo      Sessiman      

 10. Fodwo     Sԑԑkwa      

 11. Aboakyer     Simpa       

 12. Akomase     Simpa       

 13. Adԑԑ     Akanfoᴐ      

  14. Ohum     Akyem       

  15. Odwira     Akuapem   

  16. Adekyem                 Bekyem      

  17. Abԑtiase     Gᴐᴐso      

  18. Nkᴐmpᴐ     Akyirensua      

  19. Ahwie     Kukuruantumi      

  20. Apoᴐ     Takyiman 

  21. Bayerԑdie    Takyiman      

  22. Okyir     Anomabo      

  23. Ɔpemsoᴐ     Kokofu      

  24. Akwambᴐ Adwumako, Adwumako Takyiman,                

Abeadze 

 25. Bakatue Edina        

  26. Nyԑyi     Edina (Komenda)     

  27. Mmoa nni nkᴐ    Ɔfinso       

  28. Edina Buronya    Edina (Komenda) 

 29. Monomerԑ    Nkoransa 

 30. Efie ne fie     Afigya Kwabre 

 31 Akwantutenten    Worawora 

 32. Akwantukԑseԑ    Dwaben 

 33. Yaa Asantewaa    Edwiso 

34. Papa Nantwi    Kumawu 

 35. Kente      Bonwire 

 36. Ɔkofoᴐ     Kwame Danso 

  37. Fᴐyaw     Atebubu 

  38. Kae Ako     Asebu 

  39. Akokᴐ bereԑ    Adwumako Takyiman 

  40. Kwafie     Dᴐmaa Ahenkuro 

  41. Bayerԑ Afahyԑ    Sehwi 

  42. Korᴐkᴐboᴐman    Asankragua 

  43. Edeԑ     Asankragua 

  44.  Ɔdambea    Saltpond 

  45. Sasabobirim    Awua Domase 

  46. Apatwa     Dixcove 

  47. Eguado     Abura 

   48. Nkyifie     Prang 

   49. Kundum     Nzema 

   50. Apafram     Akwamu 

   51. Danso Abaim  

   52. Gyenpren    Kwawu Tafo 

   53. Apiba     Senya Bereku 

   54. Eguado     Abura 

   55. Apatwa     Dixcove 

   56. Adikanfo    Hwidiem 

  57. Sasabobirim    Awua Domase 

  58. Akyempim    Agona (Ashanti) 

  59. Edimkese     Sekondi 

  60. Apomasu     Ntotorosu-Asutifi 

  61. Donkyi     Mamase 

